
83ኛ   ዓመት ቁጥር  003   መስከረም   3    ቀን  2016   ዓ.ም   ዋጋ 10:00 ሐሙስ ብዕራችን ለኢትዮጵያ ህዳሴ ይተጋል!

“ኢትዮጵያ ውስጥ ... ወደ ገጽ 6 ዞሯል

ጌትነት ተስፋማርያም

አዲስ አበባ:- አሁን ላይ ኢትዮጵያ ውስጥ ያለው 
ዘረኝነት ሳይሆን ብሔርን ማዕከል ያደረገ የፖለቲካ ሽኩቻ 
ነው ሲሉ የሕዝብ ተወካዮች ምክር ቤት የአማካሪ ኮሚቴ 
አባልና የፓን አፍሪካ ፓርላማ አባል አቶ አሽኔ አስቲን 
ተናገሩ።

አቶ አሽኔ አስቲን በተለይ ለኢትዮጵያ ፕሬስ ድርጅት 
በሰጡት አስተያየት፤ ኢትዮጵያ ውስጥ የሚታየው 
ብሔርና ሰፈርን ሽፋን ያደረገ የፖለቲካ ሽኩቻ መሆኑን 
ማወቅ ይገባል ብለዋል።

ኢትዮጵያ ውስጥ ዘረኝነትን (Racism) እና ብሔርን 
(Ethnicity) አቀላቅሎ የማየት ችግር ይስተዋላል ያሉት 
አቶ አሽኔ፤ ሁለቱ ጉዳዮች ፈጽሞ የተለያዩ ቢሆኑም

«ኢትዮጵያ ውስጥ ያለው ዘረኝነት ሳይሆን ብሔርን 
ሽፋን ያደረገ የፖለቲካ ሽኩቻ ነው»

- አቶ አሽኔ አስቲን 
የፓን አፍሪካ ፓርላማ አባል

ዓባይ ግድብ፤
- ለብዙ አፍሪካውያን ዳግም ዓድዋ ነው
- የይቻላል መንፈስን ያረጋገጠ ነው
- መሰል ግድቦችን ለመሥራት አቅም የፈጠረ ነው

ገጽ 6

ገጽ  6

«ቻይና ከአፍሪካ ኅብረት 
ጋር ያላትን ግንኙነት 
ይበልጥ ማጠናከር 

ትፈልጋለች»
- አምባሳደር ሁ ቻንግቹን

 በአፍሪካ ኅብረት  የቻይና ሚሲዮን

ቦርዱ በቂ ... ወደ ገጽ 2 ዞሯል

ዘላለም ግዛው 

አዲስ አበባ:- በወንጀል ተሳትፎ በቂ ማስረጃ 
የተገኘባቸውን ተጠርጣሪዎች ቶሎ ክስ በመመስረት 
ወደ ፍትህ የማቅረብ ተግባር ተገማች በሆነ ጊዜ ውስጥ 
ሊተገበር እንደሚገባ የአስቸኳይ ጊዜ አዋጅ መርማሪ ቦርድ 
አሳሰበ፡፡      

ቦርዱ በመስክ ምልከታ እና በምርመራ ያከናወናቸውን 
ተግባራት አስመልክቶ ትናንት በሰጠው መግለጫ 
የመርማሪ ቦርዱ ሰብሳቢ አዝመራ አንዴሞ እንደገለጹት፤ 
የባለሙያዎችን ቁጥር በመጨመር የፖሊስ ምርመራ

ቦርዱ 
በቂ ማስረጃ በተገኘባቸው 

ተጠርጣሪዎች 
ላይ  በፍጥነት ክስ 

እንዲመሠረት አሳሰበ 



ዜና

      አዲስ ዘመን   ሐሙስ መስከረም 3 ቀን 2016 ዓ.ም

ከ1ኛው ገጽ የዞረ

ገጽ 2

መስከረም ሰይፉ 

አዲስ አበባ፡- የእርስ በእርስ የመደጋገፍ ባህልን 
በማጠናከር ችግሮችን መሻገር እንደሚገባ የንግድና 
ቀጣናዊ ትስስር ሚኒስቴር ገለጸ፡፡ 

የንግድና ቀጣናዊ ትስስር ሚኒስቴር በ2015 ዓ.ም 
በአራዳ ክፍለ ከተማ ወረዳ 6 በአፍንጮ በር አካባቢ 
ባለሀብቶችን በማስተባበር ያስገነባቸውን  ቤቶች ሰሞኑን 
ለአቅመ ደካሞች ወገኖች አስረክቧል፡፡

የንግድና ቀጣናዊ ትስስር ሚኒስትር ገብረመስቀል 
ጫላ እንደገለጹት፤ ኢትዮጵያ የረጅም ዘመናት 
ታሪክ ያላት ሀገር ብቻ ሳትሆን በሰብአዊ፣ በባህላዊና 
በተፈጥሮአዊ ሀብቶች የታደለች ሀገር ናት፡፡ ይህንን 
ትልቅ አቅም በመጠቀም ድህነትንና ኋላቀርነት መዋጋት 
ይቻላል፡፡ 

አቶ ገብረመስቀል  መንግሥት እያደረጋቸው ያሉ 
መልካም ሥራዎችን በማጠናከርና የኅብረተሰቡ የእርስ 
በርስ የመደጋገፍ ባህልን በማጠናከርና በማስፋፋት 
የሕዝቡን ችግር መቅረፍ እንደሚገባ ተናግረዋል፡፡

በጎነት የሚጀምረው ራስን ከመቻልና በጎ አስተሳሰብ 
ከመያዝ ነው ያሉት  ሚኒስትሩ፤ በጎ ሀሳብ፣ ገንዘብና 
ጉልበት ያለው ሰው ሁሉ በጎ በማድረግ ለብዙዎች 
መትረፍ እንደሚቻል ጠቁመዋል፡፡

የመደጋገፍ ባህልን በማጎልበት  ችግሮችን መሻገር ይገባል
ሚኒስትሩ ድህነትን በመዋጋት ወደ ብልጽግና 

ለመሻገር ገና ብዙ እንደሚቀር  ገልጸው፤ አሁንም 
በትብብር መሥራትና የሀገር ባለውለታዎችን መደገፍ 
አስፈላጊ መሆኑን አስገንዝበዋል።

ሚኒስቴሩ ለሀገር አገልግለው ጧሪ ያጡ ዜጎችን 
ለመደገፍ ያስገነባው ሕንፃ በ432 ካሬ ሜትር ላይ ያረፈ 
ሲሆን 32 ክፍሎች አሉት፡፡ እነዚህም ክፍሎች  ለ10 
አባወራዎች ተሰጥተዋል። ቤቶቹ  ነዋሪዎች በፊት 
በነበራቸው የቤት ስፋት መሠረት የተገነቡ ሲሆን 
ለግንባታ እና የቤት ዕቃ ለማሟላትም  ከ 15 ሚሊዮን ብር 
በላይ ወጪ ተደርጓል ብለዋል።

አካባቢው በወንዝ ዳርቻ ልማት እየታደሰ ያለ አካባቢ 
እንደመሆኑ ሌሎችም ድጋፍ የሚፈልጉ የኅብረተሰብ 
ክፍሎች በመኖራቸው  ሌሎች ባለሀብቶች ትብብር 
እያደረጉ መሆኑን ሚኒስትሩ ጠቅሰዋል፡፡

በሚኒስቴር መስሪያ ቤቱ ቤት የተሰጣቸው  ወይዘሮ 
አስቴር ሞገስ፤ ከዚህ ቀደም  በደከመ ቤት ውስጥ ይኖሩ 
እንደነበር ገልጸው፤ በጎ ልብ ባላቸው ሰዎች ትብብር 
የተሻለ ቤት ማግኘታቸው ደስታን እንደፈጠረላቸው 
ተናግረዋል፡፡ ይህም ሠርቶ ተለውጦ እኔም ለሌሎች 
ድጋፍ የማድረግ ፍላጎት ፈጥሮብኛል ብለዋል፡፡ 

ሌላኛው  ቤት ያገኙ  እማሆይ አለምነሽ ባርዳ 
በበኩላቸው ከንጉሡ ጊዜ ጀምሮ በዚሁ አካባቢ 

ዳግማዊት አበበ

አዲስ አበባ፡- የአዲስ አበባ ደንብ ማስከበር 
ባለሥልጣን በ2015 ዓ.ም በመዲናዋ የደንብ ጥሰትን 
ለመከላከል ባለድርሻ አካላትን በማሳተፍ የሠራው ሥራ 
ውጤታማ እንደነበር አስታውቋል::  

ባለሥልጣኑ ከባለድርሻ አካላት ጋር የ2015 ዓ.ም 
እቅድ አፈፃፀም እና በ2016 ዓ.ም የሚሠሩ ሥራዎች 
ላይ ውይይት ባካሄደበት ወቅት ከ23 ዋና ዋና ባለድርሻ 
አካላት ጋር በቅንጅት ለመሥራት የስምምነት ሰነድ 
ተፈራርሟል።

የአዲስ አበባ ደንብ ማስከበር ባለሥልጣን ዋና ሥራ 
አስኪያጅ  ሻለቃ ዘሪሁን አሰፋ በወቅቱ እንደገለፁት፤ 
በ2015 በጀት አመት የነበረው አፈፃፀም የተሻለ 
ነበር::   የደንብ ጥስቶችን ሥርዓት  ለማስያዝ ተቋሙ 
ከአደረጃጀት ጀምሮ የሠራው ሥራ ውጤታማ ነበር ::  

በበጀት ዓመቱ በሕገወጥ ደንብ መተላለፎች 
ላይ ከፍተኛ የሆነ አፈፃፀም ማስመዝገብ የተቻለው 
ከባለድርሻ አካላት ጋር በተፈጠረው ቅንጅታዊ አሠራር 
መሠረት ሥራዎችን በጋራ መፈፀምና መገምገም 
በመቻሉ ነው ያሉት ሥራ አስኪያጁ ከዚህ ተሞክሮ 
በመውሰድ በአዲሱ በጀት አመትም ከደንብ ጥሰት 
የፀዳች ከተማ መፍጠር ያስፈልጋል ብለዋል::  

በውይይቱ ላይ በቀረበው ሪፖርት እንደተገለጸው፤ 
በበጀት ዓመቱ ከተወሰደው የሕገወጥ የመሬት ወረራ  
እርምጃዎች  በተጨማሪ በ65 ሺህ 282 ሸራ ቤቶች፣ 
በ392 ሺህ 649 ሕገ-ወጥ ማስታወቂያ፣ በ82 ሺህ 824 
ሕገ-ወጥ የጎዳና ንግድ ነጋዴዎች፣ በ20 ሺህ 543 ሕገ-
ወጥ የመንገድ አጠቃቀም፣ በስምንት  ሺህ 235 ሕገወጥ 
ግንባታዎች፣ በሁለት ሺህ 198 ሕገ-ወጥ የመሬት 
ማስፋፋት ፣ በዘጠኝ ሺህ 933 ሕገ-ወጥ ደረቅና ፍሳሽ 
ቆሻሻ አያያዝና አወጋገድ፣ በሁለት ሺህ ዘጠኝ ሕገ-ወጥ 
እንስሳት እርድና ዝውውር እና  በ3 ሺህ 792 አዋኪ 
ድርጊቶች እና ላይ እርምጃ መወሰዱ ተብራርቷል::  

በ2015 
የደንብ ጥሰትን 

በመከላከል ረገድ 
ውጤታማ  ሥራ 

ተከናውኗል

መኖራቸውን የገለጹ ሲሆን ‹‹ለረጅም ዓመታት 
በኖርኩበት አካባቢ እንደዚህ ያለ ቤት በማግኘቴ ዳግም 
የተወለድኩ መስሎ ተሰምቶኛል›› ብለዋል፡፡ 

በጎነት ያቀረቀረን አንገት ቀና ያደርጋልና ለበጎ 
አድራጊውም ደስታን በረከት ይዞ ይመጣል ብለዋል፡፡ 

ማፋጠን ያስፈልጋል::   በወንጀል ተሳትፎ በቂ 
ማስረጃ የተገኘባቸው ተጠርጣሪዎች ቶሎ ክስ 
ሊመሰረትባቸው ይገባል::   ውጤቱን መሠረት 
በማድረግም ተገቢነት  ያላቸውን የሕግ አማራጮች 
በመጠቀም በቂ ማስረጃ የማይገኝባቸው መለቀቅ 
አለባቸው::    

ተጨማሪ ምርመራ የሚያስፈልጋቸውን 
እንደየሁኔታው በቂ ዋስ በማቅረብም የሚፈቱበትን 
ሁኔታ እንዲፈጠር ምቹ ሁኔታ መፍጠር እንደሚገባ 
ጠቁመው፤ ወጣት ጥፋተኞችን በመለየት የጸባይ 
ማረሚያና ምክር ተግባራዊ መደረግ እንዳለበትም 
ነው አቶ አዝመራ የገለጹት::    

በአዲስ አበባ ነሐሴ 12 ቀን 2015 ዓ.ም 
ባከናወናቸው  ቅኝት እና በክልሎች ባሉ ተጠርጣሪዎች 
በሚገኙባቸው በሸዋሮቢት፣ በጎንደር፣ በኮምቦልቻ 
እና ባህር ዳር ማዕከላት 764 ተጠርጣሪዎች በቁጥጥር 
ስር እንደሚገኙ መረጋገጡን ተጠቁሟል::     

በኮማንድ ፖስት ውስጥ ያሉ አካባቢዎች 
በምልከታ ያልደረሰባቸውን ባህር ዳር እና በጎንደር 
የሚገኙ አካባቢዎች እና ምርመራ በመጀመሩ 
በምርመራ ነፃ ሊወጡ የሚችሉ መኖራቸውን ግምት 

ውስጥ በማስገባት የተጠርጣሪዎች ቁጥር ሊጨምር 
ወይም ሊቀንስ እንደሚችልም ነው የተገለጸው::   

አስቸኳይ ጊዜ አዋጅ ተፈጻሚ ከሚሆንባቸው 
ቦታዎች ውጪ እስራቶች ተፈጽመዋል በሚል 
ለቦርዱ ጥቆማ እየቀረበባቸው ባሉ ገላን፣ ሲዳማ፣ 
አዋሽ አካባቢ እና ሀዋሳ አካባቢ በቀጣይ ማጣሪያ 
እንደሚያደርግ ተናግረዋል::   

የአስቸኳይ ጊዜ አዋጅ ጠቅላይ መምሪያ ዕዝ 
አፋጣኝ ማጣራት በማድረግ አላግባብ እስራት 
የፈጸሙ አካላት ካሉ ጥቆማዎችን መሠረት በማድረግ 
ዕዙ ርምጃ እንዲወስድ ጠይቀዋል::     

በማቆያ ስፍራ የተጠርጣሪዎች የኃይል ርምጃ 
አለመፈጸሙን በአካል በተደረጉ ማጣራቶችና 
ተጠርጣሪዎችን በማነጋገር ማረጋገጡን አንስተዋል::    

በማቆያ ስፍራዎች የሚስተዋሉ ከእጥረት ጋር 
ተያይዞ የሚነሱ የመሠረተ ልማት አለመመጣጠን 
ትኩረት እንዲሰጠው አሳስቧል::   የሚመጣጠን ነገር 
አስቸኳይ ርምጃ ተወስዶ ከተጠርጣሪዎች ቁጥር 
ጋር ለማመጣጠን እየተስተካከለ ሊሄድ እንደሚገባ 
መክሯል::  

የተጠርጣሪዎች የሕክምና ሁኔታ በተጀመረው 

መልኩ እየተሻሻለና እየተጠናከረ እንዲቀጥል፣ 
ተጠርጣሪዎች የሥነ ልቦና ጫና ውስጥ እንዳይገቡ 
የሥነ ልቦና ባለሙያዎችን በማሳተፍ ድጋፍ ሊደረግ 
እንደሚገባም ነው ሃሳብ የሰጠው::         

በፖሊስ ምርመራ ሂደት ለሴት ተጠርጣሪዎች 
ቅድሚያ እንዲሰጥም ቦርዱ በምክረ ሃሳቡ አካትቷል::   
‹‹በቁጥጥር ስር አዋዋል ሂደት ያልተመጣጠነ ኃይል 
በመጠቀሙ እኛም ቤተሰቦቻችንም በሽብር ውስጥ 
ወድቀናል፣ ያልታጠቅን ሆነን የታጠቁ ኃይሎች 
በመምጣታቸው የሥነ ልቦና ጫና ተፈጥሮብናል›› 
የሚሉ ቅሬታዎችን ጉዳይ ማጣራት አለመቻሉን 
ጠቁሟል::   በቀጣይ እንደሚያጣራና የተጠርጣሪ 
አያያዝ በተመጣጣኝ የጸጥታ ኃይል እንዲመራ 
አዟል::   

በኮማንድ ፖስት ውስጥ ያሉ አካባቢዎች 
በምልከታ ያልደረሰባቸውን ባህር ዳር እና በጎንደር 
የሚገኙ አካባቢዎች እና ምርመራ በመጀመሩ 
በምርመራ ነፃ ሊወጡ የሚችሉ መኖራቸውን ግምት 
ውስጥ በማስገባት የተጠርጣሪዎች ቁጥር ሊጨምር 
ወይም ሊቀንስ እንደሚችልም ነው የተገለጸው::   

አስቸኳይ ጊዜ አዋጅ ተፈጻሚ ከሚሆንባቸው 

ቦታዎች ውጪ እስራቶች ተፈጽመዋል በሚል 
ለቦርዱ ጥቆማ እየቀረበባቸው ባሉ ገላን፣ ሲዳማ፣ 
አዋሽ አካባቢ እና ሀዋሳ አካባቢ በቀጣይ ማጣሪያ 
በማድረግ ይፋ እንደሚያደርግ ተናግረዋል::   

የአስቸኳይ ጊዜ አዋጅ ጠቅላይ መምሪያ ዕዝ 
አፋጣኝ ማጣራት በማድረግ አላግባብ እስራት 
የፈጸሙ አካላት ካሉ ጥቆማዎችን መሠረት በማድረግ 
ዕዙ ርምጃ እንዲወስድ ጠይቀዋል::     

በማቆያ ስፍራ የተጠርጣሪዎች የኃይል ርምጃ 
አለመፈጸሙን በአካል በተደረጉ ማጣራቶችና 
ተጠርጣሪዎችን በማነጋገር ማረጋገጡን አንስተዋል::    

በማቆያ ስፍራዎች የሚስተዋሉ ከእጥረት ጋር 
ተያይዞ የሚነሱ የመሠረተ ልማት አለመመጣጠን 
ትኩረት እንዲሰጠው አሳስቧል::   ከተጠርጣሪዎች 
ቁጥር ጋር የሚመጣጠን ነገር አስቸኳይ ርምጃ 
ተወስዶ እየተስተካከለ ሊሄድ እንደሚገባ መክሯል::  

የተጠርጣሪዎች የሕክምና ሁኔታ በተጀመረው 
መልኩ እየተሻሻለና እየተጠናከረ እንዲቀጥል፣ 
ተጠርጣሪዎች የሥነ ልቦና ጫና ውስጥ እንዳይገቡ 
የሥነ ልቦና ባለሙያዎችን በማሳተፍ ድጋፍ ሊደረግ 
እንደሚገባም ነው የመከሩት::     

ቦርዱ  በቂ ማስረጃ በተገኘባቸው......

አቶ ገብረ መስቀል ጫላ



ገጽ 3

ዜና
አዲስ ዘመን   ሐሙስ መስከረም 3 ቀን 2016 ዓ.ም

ሳሙኤል ወንደሰን 

አዲስ አበባ፦ የአሠራር ድግግሞሽን ለመቀነስ እና 
በተማሪዎች የትምህርት ሰነዶች መካከል አንድነትና 
ቅንጅትን ለማጠናከር በትምህርት ተቋማት ብሔራዊ 
የዲጂታል የተማሪዎች መለያ ሥርዓት መታወቂያ 
ተግባራዊ ሊደረግ መሆኑን የትምህርት ሚኒስቴር 
አስታወቀ። 

የትምህርት ሚኒስቴር ከብሔራዊ መታወቂያ 
ፕሮግራም ጋር በመተባበር የዲጂታል መታወቂያ ሥርዓት 
በትምህርት ተቋማት መደበኛ የተማሪዎች መለያ አድርጎ 
ተግባራዊ እንደሚያደርግ ገልጿል።

የትምህርት ሚኒስቴር ሚኒስትር ፕሮፌሰር ብርሃኑ 
ነጋ ትናንት በሰጡት መግለጫ፤ የትምህርት ሚኒስቴር 
ከብሔራዊ መታወቂያ ፕሮግራም ጋር በመተባበር 
የዲጂታል መታወቂያ ሥርዓትን በትምህርት ተቋማት 
መደበኛ የተማሪዎች መለያ አድርጎ ለመተግበር ወስኗል 
ብለዋል። 

ይህ ተነሳሽነት ኢትዮጵያ የትምህርት ዘርፉን ዲጂታል 
ለማድረግ እና ለማዘመን በምታደርገው ጉዞ ወሳኝ ወቅት 
ላይ የተደረገ ነው ያሉት ፕሮፌሰሩ፤ የተማሪዎች ዲጂታል 
መታወቂያ ጥቅም ላይ በመዋሉ ከሚገኙት ጥቅሞች 
መካከል ፈርቀዳጅ የሆነው የተማሪዎችን ማንነት በወጥነት 
መለየት የሚያስችል ሥርዓት መፍጠር  ነው ብለዋል። 

ይህም ዲጂታል መታወቂያ በሁሉም የትምህርት 
ተቋማት ዓበይት የማንነት ማረጋገጫ ሥርዓት ሆኖ 
እንዲያገለግል የሚያስችል መሆኑን ገልጸው፤ የአሠራር 
ድግግሞሽን በመቀነስ እና በተማሪዎች የትምህርት 
ሰነዶች መካከል አንድነት እና ቅንጅትን እንደሚያጠናክር 
ተናግረዋል። 

ከዚህም በላይ በላቀ ቴክኖሎጂ ላይ የተመሠረተው 
የዲጂታል መታወቂያ ሥርዓት የግል መረጃን የማስቀመጥ 
እና የመጠቀም ደህንነትን በእጅጉ ይጨምራል፤ የውሂብ 
ጥበቃን ያረጋግጣል፤ ማንኛውም ዓይነት ጥሰቶችን 
ይቀንሳል። በተጨማሪም ቅንጅቱ ከፍተኛ የአሠራር 
ቅልጥፍና እንዲኖር ያስችላል ብለዋል። 

የብሔራዊ መታወቂያ መርሃ ግብር ዋና ዳይሬክተር 
አቶ ዮዳሄ አርዓያሥላሴ በበኩላቸው፤ የብሔራዊ 
መታወቂያ መርሃ ግብር ከትምህርት ሚኒስቴር ጋራ 
ባደረገው ስምምነት እስከ አሁን 640 ሺህ ተማሪዎች 
ብሔራዊ መለያ ቁጥር ማግኘታቸውን ገልፀዋል።

ይህም የተማሪ ቅበላ፣ ፈተና እና የማህደር አስተዳደር 
የመሳሰሉት ሥራዎች የተሳለጠ አካሄድ እንዲከተሉ 
ያስችላል ያሉት አቶ ዮዳሄ፤ የሥርዓቱ ቅልጥፍና ዲጂታል 
ውህደትን ያረጋግጣል፣ ይህም ተማሪዎች የኦንላይን 
ግብዓቶችን፣ የኤሌክትሮኒክ   መማሪያ መድረኮችን እና 
ዲጂታል የትምህርት አገልግሎቶችን በፍጥነት እንዲያገኙ 
ከፍተኛ ሚና ይጫወታል ብለዋል። 

በ2016 ዓ.ም የተማሪዎች ምዝገባን ለመጀመር 
ሁለቱም ተቋማት በሀገር አቀፍ ደረጃ በትምህርት ተቋማት 
ውስጥ የተቀናጁ ተግባራትን ያከናውናሉ። ተቋማቱ 
ከዚህ ቀደም የከፍተኛ ትምህርት ተማሪዎችን የሙከራ 
የዲጂታል መታወቂያ ምዝገባ ሂደት በቀልጣፋነት እና 
በውጤታማነት ማካሄዳቸውንም ገልጸዋል። 

የኢ.ፌ.ዴ.ሪ ትምህርት ሚኒስቴር እና የብሔራዊ 
መታወቂያ ፕግሮራም የዲጂታል መታወቂያ ትግበራ 
ከፍተኛ የለውጥ አቅም የሚፈጥር በመሆኑ ሁሉም 
የትምህርት ባለድርሻ አካላት ይህንን ሽግግር ተቀብለው 
እንዲተገብሩት አሳስቧል። 

መዓዛ ማሞ

አዲስ አበባ፡-  በኢትዮጵያ ታምርት ንቅናቄ 
በተለያየ ምክንያት ተዘግተው የነበሩ 352 ፋብሪካዎች 
ተከፍተው ሥራ መጀመራቸውን ኢንዱስትሪ 
ሚኒስቴር ገለጸ::  

የኢንዱስትሪ ሚኒስቴር ሚኒስትር ዴኤታ 
አቶ ሀሰን መሐመድ ለኢትዮጵያ ፕሬስ ድርጅት 
እንደገለጹት፤ በኢትዮጵያ ታምርት ንቅናቄ ምርትና 
ምርታማነት እንዲያድግ እንዲሁም ተኪ ምርቶች 
ላይ ውጤታማ ሥራዎች ተሠርተዋል::   በንቅናቄው 
በተለያየ ምክንያት ተዘግተው የነበሩ 352 
ፋብሪካዎች ተከፍተው ማምረት መጀመራቸውን 
ገልጸው የፋብሪካዎቹ ሥራ መጀመር ምርታማነትን 
ከማሳደጉም ባሻገር የሥራ ዕድል በመፍጠር ረገድ 
ትልቅ አስተዋጽኦ እንደሚያበረክት አመላክተዋል::  

የማኑፋክቸሪንግ ዘርፉ ትኩረት ከተሰጣቸው 
ዘርፎች አንዱ መሆኑን የተናገሩት አቶ ሀሰን ተኪ 
ምርቶችን በሀገር ውስጥ ለማምረት በተያዘው ዕቅድ 
በአማራ ክልል ብቻ ስድስት ሚሊዮን  ኩንታል አኩሪ 
አተር ማምረት መቻሉን ተናግረዋል::   

ለቢራ ምርት የሚውለው ብቅል ገብስ ከዚህ 
በፊት ከሀገር ውጭ እንደሚገባ ተናግረው አሁን 
ሙሉ ለሙሉ የሀገር ውስጡን ፍላጎት በመሸፈን 
ኤክስፖርት በማድረግ ከ200 ሺ ዶላር በላይ ገቢ 
ማግኘት መቻሉን አብራርተዋል::  

94 ምርቶችን በመለየትም በሀገር ውስጥ ምርቶች 
እንዲተኩ የግንዛቤ ማስጨበጫ ሥራዎች እየተሠሩ 
መሆኑንም ተናግረዋል::   የመከላከያ ሠራዊት 
ዩኒፎርምና ጫማ እና የተማሪዎች ዩኒፎርምና ቦርሳ 
ሙሉ ለሙሉ በሀገር ውስጥ እንዲተኩ መደረጉንም 
ተናግረዋል::   በዚህ ዓመት ብቻ ከውጭ የሚገቡ 
ምርቶችን በመተካት የ2ነጥብ 2 ቢሊዮን ዶላር ወጪ 
ማዳን መቻሉን ተናግረዋል::       

እንደ አቶ ሀሰን ገለጻ የቅባት እህሎች በተለይ 
አኩሪ አተር እንዲሁም ጥጥ ላይ የገበያ ትስስሩ ቀጥታ 
እንዲሆን ተደርጓል::   በአምራች ኢንዱስትሪዎች 
በኩል የሚነሳውን የግብዓት አቅርቦት ችግር ለመቅረፍ 
እየተሠራ መሆኑን ጠቁመው የማምረት አቅም ከፍ 
እንዲል፣ ምርትና ምርታማነት እንዲያድግ፣ የሥራ 
ዕድል ፈጠራ እና ኤክስፖርት እንዲጨምር ግብዓት 
ወሳኝ በመሆኑ ቅንጅታዊ አሠራር በመዘርጋት ሰፊ 
ሥራዎች እየተሠሩ ናቸው ብለዋል::  

በኢትዮጵያ ታምርት ንቅናቄ ተዘግተው የነበሩ 
352 ፋብሪካዎች ተከፍተው ሥራ ጀምረዋል

አቶ ሀሰን እንደሚሉት የግብዓት ችግር 
በማኑፋክቸሪንግ ዘርፍ ከሚያጋጥሙ ችግሮች 
ዋነኛው ነው::   መንግሥት ለጉዳዩ ከፍተኛ ትኩረት 
በመስጠት ችግሩን ለመቅረፍ እየሠራ መሆኑን 
ተናግረው የኢትዮጵያ ታምርት ንቅናቄ ዋነኛው 
ዓላማ በማኑፋክቸሪንግ ዘርፍ የሚያጋጥሙ 
ችግሮችን በተለይም የግብዓት አቅርቦት ችግሮችን 
መፍታት ዋነኛ ዓላማው መሆኑን ተናግረዋል::   
የግብዓት አቅርቦቱን ለማስተካከል ከማዕድን እና 
ግብርና ሚኒስቴር ጋር በጋራ እየተሠራ መሆኑን 
ተናግረው የገበያ ትስስሩ ቀጥታ እንዲሆን ሥራዎች 
መሠራታቸውን ተናግረዋል::  

የግብዓት አቅርቦት፣ የኢኮኖሚ መቀዛቀዝ፣የአግዋ 
ዕድል መሰረዝ፣ የውጭ ምንዛሪ አቅርቦት ችግር እና 
የኢንዱስትሪዎችና ዩኒቨርሲቲዎች ትስስር ያለመኖር 
በተጠናቀቀው በጀት ዓመት ያጋጠሙ ችግሮች 
መሆናቸውን ጠቁመው የተለያዩ ስትራቴጂዎችን 
በመቅረጽና ከባለድርሻ አካላት ጋር በቅርበት 
በመወያየት ችግሮቹን በተወሰነ መልኩ መቅረፍ 
መቻሉን አስረድተዋል::    

በትምህርት ተቋማት የተማሪዎች ብሔራዊ 
የዲጂታል መታወቂያ ተግባራዊ ሊደረግ ነው

አቶ ሀሰን መሐመድ

ሞገስ ጸጋዬ

አዲስ አበባ፡- የአስር ዓመት የልማት ዕቅዱን 
መሠረት ያደረገ የጾታ እኩልነትን የማረጋገጥ 

ሥራዎች እየተሠሩ መሆኑን  የፕላንና ልማት 
ሚኒስቴር አስታወቀ::  

 የፕላንና ልማት ሚኒስቴር ከተባበሩት 
መንግሥታት የሥነ-ሕዝብ ፈንድ ጋር 

በመተባበር ‹‹ኢትዮጵያ የ2023 የዓለም 
ሕዝብ ቀን››ን ሰሞኑን አክብረዋል::  

የዓለም የሕዝብ ቀንን 
አስመልክቶ ኢትዮጵያ 
የ2023 የዓለም ሕዝብ ቀንን 
ባከበረችበት ወቅት የፕላንና 
ልማት ሚኒስትር ዴኤታ 
ጥሩማር አባተ እንደገለጹት፤ 
የአስር ዓመት የልማት ዕቅድንና 
የአፍሪካ ኅብረት አጀንዳ 2063 

ለማሳካት የጾታ እኩልነትን 

የማረጋግጥ ሥራ እየተሠራ ነው። ኢትዮጵያን የአፍሪካ 
የብልጽግና ብርሃን ለማድረግ በተያዘው የልማት ዕቅድ 
መሠረት በሥርዓተ-ፆታ እኩልነትና በማኅበራዊ ትስስር 
ትኩረት ተሰጥቶ እየሠራ ይገኛል::  

እንደ ሚኒስትሯ ገለጻ፤ በቀጣይም ከሌሎች 
አጋር አካላት ጋር በመተባበር የተለያዩ የኅብረተሰብ 
ክፍሎችን አቅም የማጎልበትና ፍትሃዊ ተሳትፎ 
የማሳደግ ሥራ በትኩረት ይሠራል::   በዚህም ሁሉን 
አቀፍ የፆታ እኩልነትን በማረጋገጥ በኢኮኖሚያዊ 
ተጠቃሚነታቸውን እንዲያረጋግጡ ይደረጋል::   

ሴቶች የተሻለ ትምህርት፣ ሕክምናና እንዲያገኙ 
በማድረግ ተጠቃሚነታቸውን የማሳደግ ሥራ 
በትኩረት እየተሠራበት መሆኑን ገልጸዋል::  

ኢትዮጵያ የ2023 የዓለም ሕዝብ ቀን አጋርነትን 
ታከብራለች ያሉት ሚኒስትር ዴኤታዋ፤ ኢትዮጵያ 
በበኩሏ የሴቶች፣ ሕፃናት፣ ወጣቶችና አረጋውያንንና 
አካል ጉዳተኞችን በመደገፍ የማኅበራዊ ደህንነትና 
ጥበቃ ሥርዓትን ለማጠናከር ተገቢውን ትኩረት 
ሰጥታለች::   የአስር ዓመት የልማት እቅድን ለማሳካት 

ለሴቶችና ለልጃገረዶች ሁሉን አቀፍ ድጋፍ እየተደረገ 
መሆኑን ጠቅሰዋል::   

የሥነ ሕዝብ ፖሊሲን ከልማት ዕቅዶችና 
ስትራቴጂዎች ጋር የማዋሃድ ሥራዎች በስፋት እየተሠሩ 
መሆኑን ጠቁመው፤ በኢትዮጵያ በየደረጃው ያሉ 
የሕዝብ ጥያቄዎች ለመፍታት ሀገራዊ እድገትን ማዕከል 
ያደረጉ ሥራዎች ተጠናክረው መቀጠል ይኖርባቸዋል 
ነው ያሉት::  

የተባበሩት መንግሥታት የሥነ-ሕዝብ ፈንድ 
የኢትዮጵያ ተወካይ ኮፊ ኩዋሜ በበኩላቸው፤ የሴቶችና 
ልጃገረዶች እኩልነት ማረጋገጥ ለኢኮኖሚያዊና 
ማኅበራዊ እድገት አስፈላጊ ነው::   8 ቢሊዮን ሕዝብ 
ያለው ዓለም ምቹ ሁኔታን መፍጠር ቁልፍ ጉዳይ 
እንደሆነ ተናግረዋል።

የሥርዓተ-ፆታ ኢ-ፍትሃዊነት በየደረጃቸው 
ለመፍታት የተባበሩት መንግሥታት የሥነ-ሕዝብ 
ፈንድ ከኢትዮጵያ መንግሥትና ከሌሎች አጋር አካላት 
ጋር ያለውን ትስስር ለማጠናከር ቁርጠኛ መሆኑን 
ገልጸዋል::  

የጾታ እኩልነትን የማረጋገጥ ሥራዎች እየተሠሩ ነው

ሚኒስትር ዴኤታ ጥሩማር አባተ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

ኢሜይል - anteneh.hailebirhan@press.et
ስልክ ቁጥር - 011-1-26-42-40

ስልክ - 011-1-26-43-39

የአዲስ ዘመን ማኔጂንግ ኤዲተር

የአዲስ ዘመን ምክትል ዋና አዘጋጆች 

• ወርቁ ማሩ 
• ኃይሉ ሣህለድንግል
• እስማኤል አረቦ
• ቦጋለ አበበ  

ለልዩነት ትርክቶች ጆሮ ባለመስጠት 
የበለጸገች ኢትዮጵያን እውን እናድርግ! የዕድገትና ብልጽግና ዘመን

ወንዶች ልጆች የሚጫወቱት ቡሄ፣ ቀጥሎ 
ደግሞ አሸንድዬና ሶለል የልጃገረዶች ጨዋታ 
አሮጌውን ሸኝተን አዲሱን ዓመት ለመቀበል 
የሚያዘጋጁን ቀዳሚ በዓላት ናቸው።  የክረምቱንም 
መውጣት ያበስሩናል።  ‹‹ቡሄ ከዋለ የለም ክረምት፤ 
ዶሮ ከጮኸ የለም ሌሊት›› ይባል የለ ከነአባባሉ። 

በዓላቱ ምንም እንኳን ኃይማኖታዊ ይዘት 
ያላቸው ቢሆኑም የአደባባይ በዓል በመሆናቸው 
ሁሉንም ያሳትፋሉ።  ከመንደርም አልፎ አካባቢን 
የሚያደምቁ፣ አዲስ ዓመትንም ለመቀበል 
የሚያነሳሱ በመሆናቸው በብዙዎች ዘንድ 
በመልካም የሚታዩና በጉጉት የሚጠበቁ በዓላት 
ናቸው። 

የበዓል ድባቡ ከሰው አዕምሮ ውስጥ 
ሳይወጣ ነው አዲስ ዓመትን ለመቀበል ዝግጅቱ 
የሚቀጥለው።  ሁሉም እንደየአቅሙ ለበዓሉ 
መዋያ አማራጮችን ይጠቀማል።  ዶሮ፣ በግ፣ 
ቅርጫ፣ ለማወራረጃውም ባህላዊ መጠጥ ጠላና 
ጠጁን አሰናድቶ ከቤተሰብ፣ ከጎረቤት፣ ከወዳጅ 
ዘመድ ጋር ለማሳለፍ ከወዲሁ ላይ ታች ይላል። 

ይህ ወቅትም ሸማችና ነጋዴው በስፋት 
የሚገናኙበት በመሆኑ በአደባባይ የሚስተዋለው 
የሰው ፍሰት ከወትሮው ይለያል። በምግብና 
በመጠጥ ለበዓል ከሚደረገው ዝግጅት በተጨማሪ 
አንዱ ለሌላው መልካም ምኞቱን ለመግለጽ የስጦታ 
እቃዎችን ስለሚሸምት ገበያው በየአቅጣጫው 
ይደራል።  ሰዎች የኑሮአቸውን መሠረት ለመጣልም 
አዲስ እቅድ የሚይዙበት በመሆኑ አዲስ ዓመት 
በብዙዎች ዘንድ ልዩ ቦታ ይሰጠዋል። 

አንዳንዶች አዲስ ዓመትን እንደ ቃል መግቢያም 
ይጠቀሙበታል።  በኑሮአቸው ያላሳኩትን 
ለማሳካት፣ ያለፈ የቆሸሸ ሕይወት ያሳለፈም 
ከነበረበት ለመውጣት፣ እራስን ለመልካም ነገርም 
ዝግጁ ለማድረግ በአዲስ መንፈስና ተስፋ ይነሳሳል።  
እንደሀገርም ቢሆን ያለፉ ድክመቶችን ለይቶ 
መፍትሔ በመስጠትና በጥንካሬ የተሰራውንም 
የበለጠ አጠናክሮ የተሻለ ስኬት ለማስመዝገብ 
በአዲስ ዓመት እቅዶች ይነደፋሉ። 

በዚህ መልኩ የሚደረገው እንቅስቃሴ አሁን 
በምንቀበለው በ2016 ዓ.ም በተመሳሳይ ሰዎች 
ተስፋና ምኞታቸውን፣እቅዳቸውንም ለማሳካት 
ለራሳቸው ቃል እንደሚገቡ እምነቱ አለ።  በሀገር 
ደረጃም ያለፈውን ሥራ ፈትሾ የአፈፃፀም ጥንካሬንና 
ድክመትን ለይቶ ካለፈው በተሻለ በመሥራት 
ኢኮኖሚያዊ ስኬቶችን ለማስመዝገብ የአጭርና 
የረጅም ጊዜ እቅዶች ይነድፋሉ። 

በሀገራችን ያለፉት ጥቂት ዓመታት በተለይ 
በግለሰቦች ደረጃ በዚህ ስሜት ውስጥ እንዲያልፉ 
ያስቻሉ እንዳልነበሩ ሁላችንም የምናውቀው ነው።  
በራሳቸውና በሀገራቸው ላይ ለውጥ ለማምጣት፣ 
ለማቀድ ቀርቶ የእለት ኑሮንም ለመቋቋም አስቸጋሪ 
ሁኔታዎችን ለማለፍ የተገደዱባቸው ወቅቶች 
ነበሩ። 

እንደሀገርም ቢሆን በየዘርፉ ስኬት 
በማስመዝገብ ሀገራዊ ምጣኔ ሀብትን ከፍ 
በማድረግ ያደጉ ሀገሮች የደረሱበት የእድገት 
ደረጃ ለመድረስ የአስር ዓመት እቅድ ተነድፎ 
እንቅስቃሴዎች ቢደረጉም ከዳር ለማድረስ የነበሩት 
እንቅፋቶች አላንቀሳቀሱም። የትኩረት ሚዛኑ ወደ 
አንድ አቅጣጫ እንዲያመዝን የሚያደርጉ ነበሩ።   

ሀገራዊ ለውጥ ከተደረገ ጊዜ ጀምሮ ሀገራችን 
ሁከትና ግርግር፣ ጦርነት ሳይለያት 2015 ዓ.ም 
አጠናቅቀን 2016 ዓ.ም ልንቀበል የቀናት እድሜ 
ነው የቀረን።  በአንዱ በኩል ተነስቶ የነበረው 
ሁካታና ግርግር ተባብሶ መልኩን ቀይሮ ወደ 
ጦርነት ሲቀየር፣ጦርነቱ መልሶ  ሲቀዘቅዝ፣ ሰላም 
ተገኘ ተብሎ ከጦርነቱ ለማገገም እንቅስቃሴ 
ሲጀመር ደግሞ በሌላኛው ወገን ሳይታሰብ ጦርነት 
ተቀስቅሶ፣ ግሎና ተፋፍሞ ፋታ ሲያሳጣ፤ በሰላም 

እጦት ውስጥ ነው የቆየነው። 
እዚህም እዚያም የነበረው ግጭት እና ጦርነቱ 

ማህበራዊና ኢኮኖሚያዊ ቀውስ በማስከተል ነገሮች 
እንዲከፉ አድርገዋል። ሰዎች ስለግጭትና ስለሰላም 
እጦት እንዲያሰቡና እንዲጨነቁ በማድረግም 
ያሳደረው ጫና በቀላል የሚገለጽ አይደለም። 
የነበረው ሁኔታ ስለ ለውጥና እድገት ጉዳይ አርቆ 
ማሰብ ቀርቶ ብዙዎችን ተስፋ የሚያስቆርጥ 
እንደነበር የምናስታውሰው ነው ። 

እንደ ሀገር ላለንበት ሰላም እጦት ምክንያት 
ተደርገው  የሚቀርቡ የሰላም እጦቶች ኢትዮጵያን 
ከነበራቸውና ካላቸው የችግር መፍቻ ሰፊ 
መንፈሳዊ፤ ማህበራዊ እና ባህላዊ እሴቶች አንጻር 
ብዙም አሳማኝ አይደሉም።  ቀደም ባለው 
ዘመን መንደርን ሆነ አካባቢን መሠረት ያደረጉ 
አለመግባባቶች ሲፈጠሩ የዳበረና ከትውልድ 
ትውልድ ሲሸጋገር የመጣ ባህላዊ የግጭት መፍቻ  
የእርቅ ሥርዓቶች ነበሩ፤ አሁንም አሉ። 

እነዚህን  ሥርዓቶች  አልፎ ለፀብ የሚጋበዝ 
ሳይሆን ሥርዓቱን የሚያስፈጽሙትን አባቶች 
አክብሮ የሚቀበል፣ የሚታዘዝና ለሰላም ፈቃደኛ 
የሚሆን ማህበረሰብ እንዳለንም ይታወቃል።  
ለዚህም የጋሞ አባቶች እርጥብ ሣር ይዘው ለጥፋት 
ተነስተው የነበሩ ወጣቶች እንዴት እንዳስቆሙ፣ 
ወጣቶቹም አባቶችን አክብረው ከጥፋታቸው 
ተመልሰው ለሰላም ተገዥ የሆኑበት አጋጣሚ 
የቅርብ ጊዜ ትውስታችን ነው። 

ለችግራችን ዋነኝ ምክንያት የሆነው ተነጋግሮ 
ችግሮችን የመፍታት ባህል አለመዳበር፤ በሃሳብ 
የበላይነት አምኖ  ለእውነታው አለመገዛት እንደሆነ 
ብዙዎች ይስማሙበታል።  ኢትዮጵያ ከ80 በላይ 
ብሔር ብሔረሰቦችና ሕዝቦች፣ የተለያየ እምነት 
ተከታዮች ተቻችለው በሰላም የሚኖሩባት መሆኗ 
ይታወቃል።  ይሄን መልካም የሆነውን መገለጫዋን 
ለማሳጣትና ሰላሟን ለማደፍረስ ተኝተው የማያድሩ 
ጠላቶች እንዳሏት ይታወቃል። 

ጠላቶችዋ ኢትዮጵያ የምትባል ሀገር እንዳትኖር 
እስከማፍረስ የደረሰ ነው እንቅስቃሴያቸው።  
እንዲህ ያለውን እንቅስቃሴ የሚያደርጉትም 
አክቲቪስት፣ አንቂ ነን እያሉ ሲሆን፣ እነዚህ አካላት 
ግጭት በመቀስቀስና በማጋጋል እሳት በማስነሳት 
ሀገር ላይ ያደረሱት ኪሳራ አይዘነጋም።  በእነዚህ 
አካላት ይተላለፉ በነበሩ አፍራሽ የሆኑ መልእክቶች 
ዜጎች ተንገላተዋል። ተጎድተዋል።  ተሰደዋል።  
በአጠቃላይ ሀገር በእጅጉ ተፈትናለች። 

‹‹ውሸት ሲደጋገም እውነት ይሆናል›› 
እንደሚባለው የሀሰት ፕሮፖጋንዳቸውን በመንዛት 
በሚያሳድሩት ተጽእኖ ሰዎች ተረጋግተው ስለ 
ወደፊት ኑሮአቸው፣ እድገታቸው፣ ስለሀገራቸውም 
መልካም ነገር እንዳይመኙ እንቅፋት ሆነዋቸዋል።  
በነዚህ አካላት በተፈጠሩ  ችግሮች የግለሰቦች  
ሕይወት ጠፍቷል፤ አካል ጎድሏል፤ የሀገር 
ሀብትና ንብረት ወድማል።የብዙዎችም ሕይወት 
ተመሰቃቅሏል። 

ይህ ሀገራዊ ፈተና  እንዳይደገም፤ አዲሱን ዓመት  
2016 ዓ.ም  በተሻለ ተስፋና በአዲስ መነቃቃት 
ለመቀበል፤ ከሁሉም በላይ  የሀገር ሕልውና  
በአስተማማኝ ሁኔታ ለማስቀጠል እያንዳንዱ 
ዜጋ የየራሱን የቤት ሥራ መሥራትና ኃላፊነቱንም  
ለመወጣት ዝግጁ መሆን ይጠበቅበታል። 

በአዲሱ ዓመት  ተምሮ እራስን ለመለወጥ፣ 
በሥራ ተግቶ መሥራት፣ በሥነ ምግባር መታነጽ፣ 
በአጠቃላይ ሀገርን የሚያኮራ በጎ ተግባር መፈጸም 
የሚቻለው እያንዳንዱ ዜጋ እራሱን ዝግጁ ሲያደርግ 
ነው።  ማቀድም ሆነ እቅድን መፈጸም የሚቻለው 
ከሁሉም በላይ ሰላም ሲኖር በመሆኑ ለሰላም ከፍ 
ያለ ዋጋ በመስጠት ለተግባራዊነቱ መንቀሳቀስ 
ያስፈልጋል።  አዲሱ ዓመት የእድገትና የብልጽግና 
እንዲሆን ለሰላም ዋጋ እንክፈል።  ለዚህም ዛሬ ላይ 
ዝግጁ እንሁን። 

እኛ ኢትዮጵያውያን በረጅም ዘመን የመንግሥት ታሪካችን በብዙ ከፍታና ዝቅታዎች ውስጥ አልፈናል። 
በነዚህ ዘመናት ዓለምን ያስደመምንባቸው ሥልጣኔዎች ፣ ማኅበራዊ  መስተጋብሮች ፣ የነጻነት  ተጋድሎ  
ትርክቶች ባለቤት ሆነናል። ከዚህ በተቃራኒም  ዓለምን ያሳዘንባቸው ፣ ” ምን ነካቸው እስከመባል”  
የደረስንባቸው ክስተቶችንም አስተናግደናል፤ አሁንም እያስተናገድን እንገኛለን። 

ሀገር ሆነን በዘለቅንባቸው  በነዚህ   ረጅም  ዘመናት ውስጥ  የነበሩ ፤ አሁን ላለው  ትውልድ  ሥነ ልቦናዊ 
ከፍታ ሆነ  ነገን ብሩህ አድርጎ ለመሥራት መነቃቂያ  የሆኑ  እንደ  አክሱም ፣  ላሊበላ  ወዘተ   የመሳሰሉ  የአንድ 
ወቅት  የሀገራዊ አዕምሮ  ከፍታ  መገለጫ  የሆኑ ቅርሶች  ባለቤት  ነን።

እነዚህ ብዙ ትውልዶችን ተሻግረው ፤ በትናንቶቻችን አንገታችንን አቅንተን እንድንሄድ ያስቻሉን  እነዚህ 
ቅርጾች ፣  ከኪነጥበባዊ ዋጋቸው/ፋይዳቸው ባልተናነሰም በቀደመው ትውልድ ውስጥ  ስለነበረው  አንድነት 
እና መደማመጥ ሁነኛ ማሳያ ሆነው ሊጠቀሱ የሚችሉም ናቸው። 

ትናንት  በዓለም አቀፍ ደረጃ የነጻነት  ቀንዲል  ያደረገን  የዓድዋ ድል፤ ዛሬ ስኬታማ ሆነን እንደ ትውልድ 
እየጻፍን ያለነው  የዓባይ  ግድብ  አዲስ  ትርክት የዚሁ በአንድነት  የመንቀሳቀሳችን / የአንድነታችን መገለጫ፤ 
ከዚያም ባለፈ  አንድነታችን የቱን ያህል  የብርታታችን መገለጫ መሆኑን እያመላከተ ያለ ታሪካዊ ክስተት ነው።  

በተቃራኒው በአንድ ወቅት አብበውና ዓለም አቀፍ እውቅና አትርፈው የነበሩ ሥልጣኔዎቻችን ሆኑ ፤ 
ከዚያም በኋላ በተለያዩ ዘመናት ወደቀደመው የስልጣኔ ማማችን ለመመለስ  የተደረጉ ጥረቶች  ፍሬ አፍርተው  
ትውልዶች እንደተመኙት የምኞታቸውን ኖረው ለማለፍ ያልቻሉት ፤ በአንድነታችን ውስጥ በሚገባ ንፋስ፤ 
ንፋሱ በሚፈጥረው እና እየፈጠረ ባለው  መለያየት እንደሆነ ተጨባጭ እውነታዎች የሚያትቱት ነው።

እንደ ሀገርና ሕዝብ በጎ የማያስቡልን፤ ለውድቀታችን ሌት ተቀን የማይተኙልን ፣ ታሪካዊ ጠላቶቻችን 
አንድነታችን  የትናንት  ከፍታችን ሆነ  የነገ ተስፋችን  መሠረት ፤ ሁለንተናዊ አቅም መሆኑን በመረዳት  
የአንድነታችን ፈተና  ሆነዋል። በዚህም ተሳክቶላቸው  በየዘመኑ  ትውልዶች አምጠው ለመውለድ ብዙ  
የተጉበት  የተሻለች ሀገር የመገንባት ራዕይ  አምክነዋል። 

ከዚያም ባለፈ ለዘለቄታውም ቢሆን እንደ አንድ ሀገር ሕዝቦች የጋራ የሚያደርጉንን  ማኅበራዊ ፣ ፖለቲካዊና 
ኢኮኖሚያዊ  ትርክቶቻችንን  ከማጣመም ጀምሮ ፤  አዳዲስ የልዩነት ትርክቶችን በመፍጠር  አንድነታችን 
ከቀደሙት ዘመናት  ባልታየ መልኩ   በመሸርሸር   ብሔራዊ  አንድነታችን  ሥጋት ውስጥ  እንዲወድቅ 
አድርገዋል።

ለዚህም ጦር ሰብቆ   ለወረራ  ከመሰለፍ   ለጥቅም ያደሩ / ባንዳዎችን ጨምሮ   ባለማወቅ   በወጥመዳቸው 
የገቡ ዜጎችን  መጠቀሚያ አድርገዋል። በፍጥረታቸው  ኢትዮጵያዊ ባህሪ የሌላቸውን የልዩነት  አጀንዳዎች 
ከመቅረጽ ጀምሮ በዓለም አቀፍ መድረኮች ልዩነቶቹ  የፈጠሯቸውን ተግዳሮቶች  አጉልቶ በማሳየት  ጫና 
ለመፍጠር ረጅም ርቀት ተጉዘዋል።     

እነዚህ ኃይሎች ትናንት  ከሆነው ባልተናነሰ  ዛሬ ላይ  በይቅርታና  በፍቅር ላይ የተመሠረተ ሀገራዊ ውህደት/
አንድነት   በመፍጠር  በዘመናት መካከል የተለያዩ ትውልዶች ተመኝተው  ያለፉትን  በልጽጎ የመገኘት፤ ቀድሞ 
ወደ ነበርንበት ስልጣኔ ማማ የመመለስ መሻትን እውን ለማድረግ በሚደረገው እልህ አስጨራሽ  ትግል ውስጥ  
ግንባር  ቀደም   ተግዳሮት ሆነዋል።

ከለውጡ ማግሥት ጀምሮ  ሀገርን የሁከትና  የግርግር ማዕከል ለማድረግ  በውስጥ ችግሮቻችን  ጣልቃ 
በመግባት  ልዩነቶችን በሚያሰፉ፣ መደማመጥን በሚያጠቡ ተግባራት ላይ በስፋት ሲሳተፉ ተስተውሏል። 
በዚህም እንደ ሀገር የደረሰብን ሰብዓዊና ቁሳዊ ጥፋት ተጽእኖው  የሕዝባችንን ዛሬ እየተፈታተነ ያለና ጠባሳው 
ገና  ያልደበዘዘ  ነው።

ይህን  የሀገራዊ ብርታት ምንጭ በሆነው አንድነታችን ላይ  የሚካሄዱ ሴራዎችን/የተቀናጁ  ዘመቻዎች  
እንደ ሀገር በየዘመኑ  ተስፈኛ የነበሩ ትውልዶችን  ተስፋ ያመከኑ ፤ ሀገርን እንደ ሀገር  ጽልመት አልብሰው  
በብዙ መደነቃቀፍ ውስት የከተቱ ፤ ዜጎችም ስለሀገራቸው ተስፋ አጥተው ቆዛሚ እንዲሆኑ ያስገደዱ ናቸው።   

የአሁኑ ትውልድ ይህን ታሪካዊና አሁናዊ እውነታ በአግባቡ በመረዳት፤ ብዙ ዋጋ እያስከፈሉት ላሉት 
የጠላቶቻችንን   የልዩነት ትርክቶች ጆሮ ባለመስጠት፤ ለራሱም ሆነ ከአብራኩ ለሚወጡ ትውልዶች ነገዎች 
ብሩህነት አንድነቱን በሚያጠነክሩ  ማኅበራዊ፣ ፖለቲካዊና ኢኮኖሚያዊ  አጀንዳዎች ትኩረት ሊሰጥ ይገባል። 
ይህንን  በማድረግ የራሱን ሆነ የቀደሙ ትውልዶችን ሀገር በልጽጋ የማየት ተስፋን እውን ማድረግ ይጠበቅበታል!   

ለምለም መንግሥቱ



ዜና

ከ1ኛ ገጽ የዞረ

አዲሱ ገረመው

አዲስ አበባ፡- ዓባይ ግድብ ለብዙ አፍሪካውያን 
ዳግም ዓድዋ ተደርጎ የሚቆጠርና የይቻላልን መንፈስ 
ያረጋገጠ  መሆኑ ተገለጸ::   የግድቡ መሰል ግድቦችን  
ለመሥራት የሚያስችል  አቅም የፈጠረ መሆኑ 
ተመልክቷል::   

የመንግሥት ከፍተኛ ባለሥልጣናት የ2016 
አዲስ ዓመት ልዩ ዝግጅትን በታላቁ የዓባይ ግድብ 
ባከበሩበት ወቅት፤ ጠቅላይ ሚኒስትር ዐቢይ አሕመድ 
(ዶ/ር) እና ምክትል ጠቅላይ ሚኒስትርና የውጭ 
ጉዳይ ሚኒስትር አቶ ደመቀ መኮንን ባደረጉት ወግ፤ 
ታላቁ የኢትዮጵያ ሕዳሴ ግድብ ለብዙ አፍሪካውያን 
ዳግም ዓድዋ ተደርጎ የሚቆጠር መሆኑን፤ የግድቡ 
ሥራ የይቻላል መንፈስን ያረጋገጠና ኢትዮጵያ ኩባንያ 
ኖሯት  መሰል ግድቦች የምትሠራ ሀገር እንድትሆን 
የሚያስችል አቅም የፈጠረ መሆኑ አንስተዋል::   

ጠቅላይ ሚኒስትር ዐቢይ እንዳሉት፤ የዓባይ 
ግድብ ብዙ ስም፣ መልክና መለያ ያለው ነው::   
በአንድ ገጹ ብቻ የማይነበብ ግድቡን በሚሠሩ ሰዎች፣ 
እንዲሠራ በሚፈልጉ የኢትዮጵያ ሕዝቦች እንዲሁም 
ግድቡን መሥራት ለአፍሪካውያን ባለው ትርጉም 
የሚደግፉና የሚቃወሙ ኃይሎችም በርካታ መገለጫ 
ያለው ሥራ ነው::   

ከዲፕሎማሲ አንጻር ኢትዮጵያ ትልቅ ሀገር ናት 
ያሉት ጠቅላይ ሚኒስትሩ፤ ትልቅ ግድብ፣ ትላልቅ 
ፓርኮችና ኢንዱስትሪዎች እንደሚያስፈልጓት 
ጠቅሰዋል::   «ከለውጡ በኋላ በጀመርነው ሥራ ትልቅ፣ 
ጽዱና ተሻጋሪ ሥራ እንሥራ የሚል ህልም ነው ያለን::    
በዚሁ መሠረት እየሠራን እንገኛለን» ብለዋል::   

የዚህ ማሳያ አንዱ የዓባይ ግድብ መሆኑን 
በመግለጽ፤ «ግድቡ ለብዙ አፍሪካውያን የዳግም ዓድዋ 
እንዲሁም የነፃነት፣ ራስን የመቻል፣ ከልመና የመገላገል፣ 
የልማት ምልክት በመሆኑ፤ ለእኛ ብቻ ሳይሆን ለብዙ 
አፍሪካውያን ትምህርት ይሆናል» ሲሉ ነው የተናገሩት::   

በቁጥር የበዙ ዓሣዎች  በግድቡ እንደሚገኙና 
ይህም ዓባይ ምግብ መሆኑን አመልክተው፤ 
የኢትዮጵያን ሕዝብ ለብዙ ዓመታት ሊያጠጣ የሚችል 
ውሃን ያየዘ  እና ከፍተኛ የሆነ የኤሌክትሪክ ኃይል  
እንደሚያመነጭና በዚህም መብራት በማግኘት ለየቤት 
ውስጥ ሥራና  ለኢንዱስትሪ መስፋፋት ትልቅ ፋይዳ 
ያለው መሆኑን አብራርተዋል::  

  የልማት ሥራው አካባቢን እያቀዘቀዘውና 
አረንጓዴ እያደረገው ተፈጥሯዊ ውበቱን ለማግኘት 
እንዳስቻለውና ከኢኮ ቱሪዝም አንጻር ዘርፈ ብዙ 
ጠቀሜታ ያለው መሆኑን ጠቅላይ ሚኒስትሩ 
አንስተዋል::  

በስፍራው ላይ በብዙ ሺህ የሚቆጠሩ ሠራተኞች 
እንዳሉ በመጥቀስ፤ ከእነዚህ ውስጥም 99 በመቶ 
ያህሉ ኢትዮጵያውያን መሆናቸውንና እየሠሩ ያገኙትን 
እውቀት ሳይበተኑ ሰብሰብ ብለው ኢትዮጵያ ኩባንያ 
ኖሯት  መሰል ግድቦች የምትሠራ ሀገር መሆን 
የሚያስችል አቅም የፈጠሩበት ነው ብለዋል::   

«ይህን አቅም እንዳይባክን መጠበቅ ከቻልን ለእኛ 
አዳዲስ ግድቦች ለመሥራትና ለሌላው ሀገር ደግሞ 
የሚተርፍ አቅም የተገነባ ይመስለኛል::   ሂደቱ ግን 
ግድብ ብቻ ሳይሆን አብሮ የፈጠረው አቅምም ጭምር 
ነው» ሲሉ ገልጸዋል::   

የውሃ ክምችቱ ትልቅ ሀብት መሆኑን በመግለጽ፤ 
ለሱዳንና ለግብጽ ትልቅ ኢንቨስትመንት መሆኑን 
ጠቁመዋል::   «ይህን የሚያህል ውሃ እኛ ይዘን ሱዳንና 
ግብጽ አይራቡም::   የከፋ ነገር ካለ ባንክ እንደተቀመጠ 
ገንዘብ የሚመነዘር ማለት ነው::    ብዙ ውሃ መያዝ 
ከኢትዮጵያ አልፎ ድንበር ተሻጋሪ ጠቀሜታ ያለው 

ስለሆነ ለሁሉም ጉልህ ጥቅም አለው» ነው ያሉት::   
«ኢትዮጵያ የተሰጣትን አደራ ተቀብላ ማስተናገድ 

የምትችል መሆኑን አምኖ ፈጣሪ ስለሰጠን እኛም 
ታምነን በተረጋጋ መንፈስ ማንንም ሳንጎዳ ነው 
ውሃውን የያዝነው» በማለት፤ ለሱዳን፣ ለግብጽና 
ለኢትዮጵያ በረከትና እድገት ለአፍሪካ ደግሞ መጪው 
ጊዜ ብሩህ መሆኑን ማሳያ እንደሆነ ተናግረዋል::   

ኢትዮጵያ ብዙ ፈተናዎች ቢኖሩባትም 
በቀላሉ የማትናወጥ ያሰበችውን የምታሳካ፣ በጫና 
የማትንበረከክ፣ መሆኗን ዳግም ይህ ትውልድ 
ያረጋገጠበት ስለሆነ ዓባይ መገለጫው ብዙ  ነው 
ብለዋል::   

እንደ ጠቅላይ ሚኒስትሩ ገለጻ፤ በሚቀጥሉት 
ዓመታት ኢትዮጵያ የስንዴ ልመና ታሪኳ ይቀራል::   
በኢነርጂ ለብዙዎች ምሳሌነቷን የምታጋራ ሀገር 
ትሆናለች::   በእርሻ፣ በኢነርጂና በአካባቢ ጥበቃ 
የተጀመሩት ሥራዎች ይቀጥላሉ::   እድገቷን 
የማይፈልጉ ሀገርን ለማወክ ይጥሩ ይሆናል ነገር ግን 
አይሳካላቸውም::   

«የኢትዮጵያ ፈተና ለመወንጨፍና ለማደግ የሚረዳ 
የምንጠቀምበት እንጂ የምንንበረከክበት አይደለም» 
በማለት፤ የኢትዮጵያ መጪው ዘመን ተስፋ ሰጪና፣ 
በአፍሪካ ትክክለኛ ቦታዋን የምትይዝበት፣ ሰዎች 
በጥቂት ገንዘብና በጥቂት ኪሎ ስንዴ የማይገዟት፣ 
የማትንበረከክ በነፃነት በትብብርና በፍቅር ከሌሎች 
ጋር የምትኖር፣ በዓለም ሕግ የምትገዛ፣ ወንድሞቿን 
የምታከብር፣ ሰጥታ የምትቀበል፣ በትብብር 
የምታምን፣ ከሁሉም ጎረቤቶቿ ጋር በሠላምና 
በትብብር በፍቅር የምትኖር ሀገር መሆኗን በተግባር  
እንደምታረጋግጥ ገልጸዋል::   

ምክትል ጠቅላይ ሚኒስትርና የውጭ ጉዳይ 
ሚኒስትር አቶ ደመቀ መኮንን እንዳሉት፤ ዓባይ 
እንዲሁ ግድብ ብቻ አይደለም::   ራሱን የቻለ የውሃ 
ቋት ነው::   ይህ ደግሞ በኢኮኖሚ ትርጉሙ ሲወሰድ 
የያዘው ውሃ በኢትዮጵያ ኢኮኖሚ ውስጥ ያለው 
ፋይዳ ትልቅ ነው::   

አቶ ደመቀ፤ ታላቅ ነበርን አሁንም ታላቅ እንሆናለን 
የሚል ጉዞ መያዙን ጠቁመዋል::   በታላቅነት ጉዞ 
ውስጥ ከዓድዋ የጥቁር ሕዝብ ትግል ጋር በተያያዘ 
ኢትዮጵያውያን የተጫወቱት ሚና የነፃነትና 
የታላቅነት ተምሳሌት መሆኑንም ጠቅሰዋል::   በሌላ 
በኩል በተፈጥሮ ደረጃ የሰሜን ተራሮች፣ ታላቁ ሐይቅ 
ጣና፣ ታላቁ ወንዝ ዓባይ አሁን ላይ ደግሞ በሰው 
ሠራሽ ኢትዮጵያውያን ተባብረው የሠሩት ግድብና 
ሐይቅ በራሱ የላቀው ታላቅ ሆኖ መታየቱ፤ ታላቅነት 
በተባበረው ክንድ ሲሠራ ትልቅ ትርጉም ያለው ነው 
ብለዋል::   

በመተባበር  እንደ ዓባይ ግድብ እውነት የሆነውን 
ታሪክ መሥራት ይቻላል ያሉት አቶ ደመቀ፤ ብርቱ 
ሆነን ብዙ ችግሮችን እንሻገራለንም ሲሉ ገልጸዋል::   
በመተባበር፣ በማበርና በመደማመጥ የአንዱን ችግር 
አንዱ በመጋራትና ወደ ዘላቂ መፍትሄ በመጓዝ ሰላምን 
ማምጣት በእጅጉ ያስፈልጋል ብለዋል::   

የዓባይ ግድብ የይቻላል መንፈስን ያረጋገጥንበት 
ነው በማለት፤ ችግሮች ቢኖሩም ኢትዮጵያውያን 
ተባብረውና ተደማምጠው መፍታት እንደሚችሉም 
ጠቅሰዋል::   

የታላቁ ኢትዮጵያ ሕዳሴ ግድብ ሥራ አስኪያጅ 
ኢንጂነር ክፍሌ ሆሮ እንደገለጹት፤ ግድቡ ዛሬ ላይ 
93 በመቶ አፈጻጸም ላይ የደረሰ ሲሆን፤  የሲቪል 
ሥራውም 98 በመቶ  ደርሷል::   ዋናውን ግድብ 
በሚመለከት 98 በመቶ  የደረሰ ሲሆን፤ የኮርቻ 
ግድብ ሙሉ በሙሉ ተጠናቅቆ አገልግሎት መስጠት 
ጀምሯል::  

ዓባይ ግድብ፤
- ለብዙ አፍሪካውያን ዳግም ዓድዋ ነው
- የይቻላል መንፈስን ያረጋገጠ ነው
- መሰል ግድቦችን ለመሥራት አቅም የፈጠረ ነው

ቃልኪዳን አሳዬ

አዲስ አበባ፡- ቻይና ከአፍሪካ ኅብረት ጋር ያላትን 
ግንኙነት ይበልጥ ማጠናከር ትፈልጋለች ሲሉ በአፍሪካ 
ኅብረት  የቻይና ሚሲዮን አምባሳደር ሁ ቻንግቹን 
ተናገሩ፡፡

የአፍሪካ አንድነት ድርጅት 60ኛ ዓመት የምሥረታ 
በዓልና የአፍሪካ ኅብረት ቀን በአፍሪካ ኅብረት የቻይና 
ሚሲዮን አዘጋጅነት ተከብሯል። 

በመርሀ ግብሩ ላይ የተገኙት በአፍሪካ ኅብረት 
የቻይና ሚሲዮን አምባሳደር ሁ ቻንግቹን እንደገለጹት፤ 
ቻይና በኢኮኖሚ፣ በፖለቲካና በማኅበራዊ ዘርፎች 
ከአፍሪካ ኅብረት ጋር ያላትን ግንኙነት የማጠናከር 
ፍላጎት አላት። 

ቻይናም ከአፍሪካ ጋር ያላትን ዘርፈ ብዙ ግንኙነት 
ለማጠናከር በምታደርገው ጥረት የጋራ ተጠቃሚነትን 
መሠረት ያደረገ ሥራ ታከናውናለች ሲሉ ተናግረዋል።

ከቅርብ ዓመታት ወዲህ የቻይና አፍሪካ የትብብር 
መድረክና የቤልት ኤንድ ሮድ ኢኒሼቲቭ የቻይና 
አፍሪካ የሕዝብ ለሕዝብ ግንኙነቱን በማሳደግና የባህል 
ልውውጦችን በማጎልበት ረገድ ዓይነተኛ ጠቀሜታ 
መፍጠራቸውን ጠቁመዋል።

በአፍሪካና በቻይና መካከል በተለያዩ መስኮችም 
የሚደረገው የኢኮኖሚ ትብብር አመርቂ ውጤት 
ማስመዝገቡን ጠቁመዋል።   

ቻይናም ከአህጉሩ ጋር ዓለም አቀፍ የሕዝብ 
ለሕዝብ ግንኙነቶችንና ትብብርን ለማጠናከር 
እንደምትሠራ አስታውቀው፤ በቀጣይም ቻይና 
ለዓለም አቀፍ የሥልጣኔ ምንጭ የሚረዱ ሥራዎችን 
በመተግበር  በጋራ  ተጠቃሚነት ላይ መሠረት ያደረገ 
አሠራርን እንደምትከተል ገልጸዋል።

ከአህጉሩ ጋር ያለውን ሁሉን አቀፍ የትብብር 
ልውውጦች፣ የጋራ መግባባቶችንና የሕዝብ ለሕዝብ 
ትስስሩን ለማጠናከር ቻይና እንደ ሁልጊዜው ከአፍሪካ 
ኅብረት ጋር በቅርበት ለመሥራት ዝግጁ መሆኗን 

አስታውቀዋል። 
ቻይናም ሆነች አፍሪካ የሥልጣኔ መፍለቂያዎች 

ናቸው ያሉት አምባሳደሩ፤ በጊዜ ሂደት የተዋቀረ 
ታሪክ፣ ባህልና ድንቅ ጥበባዊ ቅርሶች እንዲሁም 
ሥልጣኔዎች ለሰው ልጅና ለዓለም ዕድገት የማይተካ 
ሚና መጫወታቸውን ተናግረዋል። 

አምባሳደር ሁ ቻንግቹን እንዳመለከቱት፤ የዓለም 
ሥልጣኔን ጥቅም ላይ በማዋል ረገድ  ብዝሃነት 
መሠረት ያደረገ አሠራር ያስፈልጋል።

በተጨማሪ የሰው ልጅ የጋራ እሴቶችን 
በማስተዋወቅ፣ የሥልጣኔ ውርስና ፈጠራን 
በማበረታታት ለጋራ ዕድገት መሥራት ይገባል 
ብለዋል።

በዚህ መንገድ የአፍሪካውያንን አንድነትና 
አብሮነት በማሳደግ የጋራ ተጠቃሚነትን ማጎልበት 
እንደሚቻል  አስረድተዋል። 

በአዲስ አበባ የሚገኘው የአፍሪካ ኅብረት 
የአንድነትና የጥንካሬ ምልክት ነው ያሉት አምባሳደሩ፤  
ኅብረቱ ከቻይና ጋር ያለው ግንኙነት ለማጠናከር 
የሚያከናውናቸው የትብብር ሥራዎች የሚበረታቱ 
ናቸው ብለዋል። 

እንደ አምባሳደሩ ገለጻ፤ ኅብረቱ ያዘጋጀው አጀንዳ 
2063 ኢኮኖሚውን በማነቃቃትና የባህል ብልጽግናን 
በማሳደግ የአፍሪካውያንን አንድነት ለማጠናከር 
ይረዳል። 

አምባሳደሩ ለመላው አፍሪካ ወዳጆች እንኳን 
ለአፍሪካ ኅብረት 60ኛ ዓመትና ለኢትዮጵያውያን 
2016 አዲስ ዓመት እንኳን አደረሳችሁም ሲሉ 
መልዕክት አስተላልፈዋል።

የአፍሪካ አንድነት ድርጅት 60ኛ ዓመት የምሥረታ 
በዓልና የአፍሪካ ኅብረት ቀን  ሲከበር፤ በኢትዮጵያ 
የሚኖሩ ትውልደ ቻይናውያንና ጥሪ የተደረገላቸው 
እንግዶች ተገኝተዋል። በዜጂያንግ ዉ ኦፔራ የምርምር 
ማዕከል የተዘጋጁና የቻይናውያንን የአኗኗር ዘይቤ 
የሚያሳዩ ኪነጥበባዊና ሙዚቃዊ ቴያትሮች ቀርበዋል።

«ቻይና ከአፍሪካ ኅብረት ጋር ያላትን ግንኙነት 
ይበልጥ ማጠናከር ትፈልጋለች» 

         - አምባሳደር ሁ ቻንግቹን
         በአፍሪካ ኅብረት  የቻይና ሚሲዮን

በዘረኝነት ምክንያት ጥቃት ደረሰብኝ የሚሉ ሃሳቦች 
እንደሚቀነቀኑ አመላክተዋል።

ይሁንና በዘሬ ምክንያት ጥቃት ደረሰብኝ የሚሉ 
ሰዎች በብሔር ምክንያት አሊያም በሃይማኖትና በጎሳ 
የተነሳ በተቧደኑ ሰዎች ችግር የደረሰባቸው ናቸው::   
ይህ የሚያሳየው ሀገራችን ውስጥ ዘረኝነት ሳይሆን 
ብሔርን ማዕከል ያደረገ ሽኩቻ መኖሩን ነው ሲሉ 
አስረድተዋል። 

ዘረኝነት «አንተ ጥቁር ነህ፤ አንተ ነጭ ነህ» በሚል 
አሊያም እንደናዚዎች የእኛ ደም ከሌላው የተለየ 
በሚል እራስን የበላይ ለማድረግና ሌላውን ለማግለል 
የሚደረግ ጥፋት መሆኑን አቶ አሽኔ ገልጸዋል።

ዘረኞች በአፓርታይድ ጊዜም ሆነ በተለያዩ ዓለማት 
በተነሱበት ወቅት እነሱ የሚጠቀሙበት የሃይማኖት 
ተቋም አሊያም የገበያ ስፍራቸው ውስጥ ሌላው 
እንዲገባ አይፈቅዱም ነበር ሲሉ ተናግረዋል። 

ብሔርተኝነት በአንጻሩ የፖለቲካ ፍላጎቴ 
አልተሟላም የሚል አካል ሃይማኖትን፣ ጎጠኝነትን፣ 
ቋንቋን ምክንያት በማድረግና ቡድን በመፍጠር 
አላማውን ለማሳካት የሚመርጠው አካሄድ መሆኑን 
ጠቁመዋል። 

ኢትዮጵያ ውስጥም ብሔርን መነሻ አድርጎ 
የሚቀነቀኑ የፖለቲካ ፍላጎቶች አሉ፤ እነዚህ ፍላጎቶች 
አንድ ወገንን መደበቂያ በማድረግ የሚፈጸሙ 
መሆናቸውን መረዳት ያስፈልጋል ሲሉ ተናግረዋል።   

አዳዲስ ፓርቲዎች ሲመሰረቱ እንኳን ብሔርን 
መሠረት አድርገው ነው፤ ይህ የሚሆነው ፖለቲከኞች 

በቀላሉ የሕዝብን ቀልብ ለመግዛት የሚመቻቸው 
ማንነትን ወይም ብሔርን መሠረት አድርገው 
በሚሰራጩ መረጃዎች መሆኑን በማወቃቸው የተነሳ 
ነው ብለዋል። 

በመሆኑም ችግሩ ከታወቀ ለመፍትሄው 
ብሔርተኝነትን መሠረት ያደረገውን ችግር ለመቀነስ 
ምን መሠራት አለበት በሚለው ጉዳይ ላይ ትኩረት 
መደረግ አለበት ብለዋል።

ለመፍትሄውም ብሔርተኝነትን ማዕከል አድርገው 
የሚመጡ የፖለቲካ ሽኩቻዎችን ማስቀረትና በብሔር 
ላይ ተመርኩዘው የሚመጡ የአካታችነት ጥያቄዎችን 
መመለስ የሚያስችሉ የሕግ ማዕቀፎችን በስፋት 
መጠቀም እንደሚገባ ጠቁመዋል።

የብሔር ማንነቶችና የቋንቋ ልዩነቶች ያሉና 
ወደፊትም የሚኖሩ ናቸው ያሉት አቶ አሽኔ፤ 
ስለዚህ አካታችነትን በተለያዩ መስኮች ላይ ማስፋት 
እንደሚያስፈልግ አመላክተዋል። 

በተለይ የወል አገልግሎት መስጫ ተቋማት 
ውስጥ የብሔር ጥያቄ በማንሳት አሊያም የማንነትና 
የቋንቋ ሁኔታን በማንሳት ለሚመጡ ሰዎች 
የሚስተናገዱባቸውን የሕግ ማዕቀፎች ከወዲሁ 
በማዘጋጀት አካታችነትን ማጎልበት እንደሚገባ 
አስታውቀዋል።  

አንዳንዶች ዘረኝነት ነው አካታች እንዳንሆን 
ያደረገን፤ ችግራችን እሱ ነው ይላሉ። ነገር ግን 
ኢትዮጵያ ውስጥ ያለው በዘረኝነት ስም ወይም በሰፈር 
ስም የሚቀነቀን የፖለቲካ ሽኩቻ ነው ብለዋል::  

«ኢትዮጵያ ውስጥ ያለው...



ፖለቲካና ወቅታዊ

ወቅታዊ

ለምለም መንግሥቱ

አዲስ ዘመን፦ ወደሌሎች ጥያቄዎች ከመግባታችን 
በፊት ስለኢንዱስትሪ ስናወሳ መገለጫዎቹ ምን 
እንደሆኑ ቢገልጹልን?

አቶ ታረቀኝ፦ ኢንዱስትሪን አንዳንድ ሰዎች 
እንደሚያስቡት ትላልቅ የሆኑ ተቋማት ማለት ብቻ 
አይደለም።  ሰዎች በቤታቸው ውስጥ ሆነው ሊሰሯቸው 
የሚችሉ ሥራዎችን መሠረት ያደርጋል።  እንጀራ አዘጋጅቶ 
ለገበያ ማቅረብ፣የብረትና የእንጨት ውጤቶች፣እንደ ባህል 
ሽመና እና እደጥበብ ያሉ ሥራዎች ሁሉ ኢንዱስትሪ ውስጥ 
የሚጠቃለሉ ናቸው። ከግንዛቤ ማነስ እንዲህ ያሉ ሥራዎችን 
አሳንሶ የማየት ሁኔታ ይስተዋላል።  ነገር ግን እሴት ጨምረው 
ማንኛውንም ምርት የሚያመርቱ ሁሉ ለሀገር ምጣኔ 
ከፍተኛ ድርሻ ያላቸው ናቸው።  ትልቅ ነው የሚባለው 
ኢንዱስትሪ የትናንሾቹ ኢንዱስትሪዎች ስብሰብ መሆኑ 
ግንዛቤ ሊያዝ ይገባል።  ለአብነት አንድ መኪና አምራች 
ኢንዱስትሪ የመኪናውን ክፍል ከሚያመርቱ የተለያዩ አነስኛ 
አምራቾች በሚያገኘው ግብዓት ነው መኪና አምርቶ ለገበያ 
የሚያቀርበው። 

አዲስ ዘመን፦በአጠቃላይ ኢንዱስትሪዎችን 
በስንት መክፈል እንችላለን?

አቶ ታረቀኝ፦ኢንዱስትሪዎች በአራት ይከፈላሉ።  
አንደኛው አዲስ ሥራ የሚፈጥሩ አዳዲስ ኢንዱስትሪዎች 
አሉ።  እነዚህ በመጠናቸው አነስ ብለው የሥራ ፈጠራ 
የታከለበትና ለፈጠራቸው እውቅና ወይንም ፓተንት ያላቸው 
ናቸው። ሥራውም በጥቃቅንና አነስተኛ ዘርፍ ውስጥ ነው 
የሚካተተው። ቀጥሎ ያለው ደግሞ አነስተኛ ኢንዱስትሪ 
ነው። ይሄም አነስ ያለ፣የሥራ እድል የሚፈጥር፣ ምርት 
ያለውና ለገበያ የሚያቀርብ ነው።  ሦስተኛው መካከለኛ 
ተብሎ ነው የሚጠራው። ከፍተኛው ወይንም ትልቁ አራተኛ 
ደረጃ የሚይዘው ነው። አሁን ባለው ሁኔታ ኢትዮጵያ 
የአምራች ሀገር አይደለችም የሸማች ሀገር ናት።  በመሆኑም 
ማንኛውም ሰው በቤቱ ውስጥ በማምረት ሊንቀሳቀስ ይገባል።  
መንግሥትም ትኩረት ሰጥቶ እየተንቀሳቀሰ ያለው ከጥቃቅን 
እስከ ከፍተኛ ደረጃ ያለውን አምራች የመደገፍ ሥራ ነው። 

አዲስ ዘመን፦ በኢትዮጵያ የኢንዱስትሪ 
እንቅስቃሴ ውስጥ ዘርፉ በምን ሁኔታ እያለፈ እንደመጣ 
ቢያስታውሱን፤

አቶ ታረቀኝ፦ በኢትዮጵያ የኢንዱስትሪ ታሪክ በተለይ 
በንጉሱ ሥርዓት የጎጆ አንዱስትሪን የሚያበረታታ ነበር።  
በወታደራዊው የደርግ መንግሥት ደግሞ የምርት ሂደትን 
ሊያቀጭጩ የሚችሉ በተለይም ከሶሻሊስት አስተሳሰብ ጋር 
ተያይዞ አምራችነት እንዳይኖር፣ኢንዱስትሪው እንዳይሰፋ 
የሚያደርግ፣በጀትንና ፋይናንስን የሚወስን ሁኔታ ነው 
የነበረው።  በዚህ ውስጥ አምራች ኢንዱስትሪው  አላደገም። 
በኢህአዴግ አገዛዝ ደግሞ እራሱን የቻለ የኢንዱስትሪ 
ስትራቴጂ ነበር።  ከኢንዱስትሪ ፓርኮች ልማት ጋር በተያያዘ 
ሥራዎች ተሰርተዋል። ጥሩ የሆነ መነቃቃትም ተፈጥሮ ነበር። 
ይሁን እንጂ አገዛዙ የተለያየ የፖለቲካ ተቃውሞ በገጠመው 
ጊዜ ኢንቨስትመትን የማውደም ሁኔታ በስፋት ተስተውሏል። 
በተለይም የውጭ ኢንቨስተሮች ወይንም ባለሀብቶች ደህንነት 
እንዳይሰማቸው አድርጓል።  አጠቃላይ የነበረው የተቃውሞ 
እንቅስቃሴ አምራችነትን የሚያወድምና የሚያጠፋ ነው 
የነበረው። ይህም አምራች ኢንዱስትሪው እንዲቀዛቀዝ 
አድርጓል። ከሀገራዊ ለውጥ በኋላም ዘርፉን የሚጎዱ ነገሮች 
ተከስተዋል። በተለይም በሰሜን ኢትዮጵያ በተካሄደው 
ጦርነት የአገዋ ገበያን ለመጠቀም የነበረውን እንቅስቃሴ 

አስቀርቷል። አገዋን ተስፋ በማድረግ በእንቅስቃሴ ላይ 
የነበሩ የኢንዱስትሪ ፓርኮች በጦርነቱ የገበያ መዳረሻቸው 
ተስተጓጉሏል።  ይህም በአምራች ኢንዱስትሪው እንቅስቃሴ 
ላይ አሉታዊ ተጽእኖ አሳድሯል። 

አዲስ ዘመን፦ በኢትዮጵያ ከግብርና መር ወደ 
ኢንዱስትሪ ያለው ሽግግር ምን ደረጃ ላይ ይገኛል? 

አቶ ታረቀኝ፦ አሁን ላይ የሀገራችን ስልተ ምርቷ 
መሠረት ያደረገው ግብርና ነው።  የሀገሪቱን ጂዲፒ ድርሻ 
የያዘው ግብርና ነው።  አገልግሎት ሁለተኛውን ደረጃ 
ይይዛል። ኢንዱስትሪ በጂዲፒ ከሰባት በመቶ ያለበለጠ 
ድርሻ ነው ያለው። ይሄ በጣም ዝቅተኛ ነው። አሁን ላይ 
ዝቅተኛ ቢሆንም ዘርፉ ለማደግ ምቹ ሁኔታ ላይ ነው ያለው።  
ለዚህም እንደምቹ ሁኔታ ከሚወሰዱት አንዱ በኢትዮጵያ ሰፊ 
መሬት መኖሩ ሲሆን፤ ይሄም ዘርፉን ተወዳዳሪ ለማድረግ 
ያስችላል። በሁለተኛ ደረጃ ደግሞ ሰፊ ቁጥር ያለው አምራች 
ኃይል መኖሩ ነው። የመንግሥት ፖሊሲ ደግሞ በሦስተኛ 
ደረጃ ይገለጻል። ለዚህም መገለጫው በሀገር በቀል ኢኮኖሚ 
ማሻሻያ የተወሰደው እርምጃ ነው።  በመጀመሪያው ዙርም ሆነ 
በሁለተኛው ዙር የማሻሻያ እርምጃ አምራች ኢንዱስትሪውን 
ለመደገፍ ከፍተኛ ትኩረት ተሰጥቶ ሥራውም ተግባራዊ 
እየሆነ ነው። ይሄ ሁሉ እንቅስቃሴ ወደፊት አምራች ሀገር 
ለመሆን የሚያስችል ነው። እንደሀገር በተቀረፀው የአስር 
አመት መሪ እቅድ ኢንዱስትሪ በጂዲፒ 17 በመቶ ድርሻ 
እንዲኖረው ነው። ይህንን ከስኬት ለማድረስም መንግሥት 
በቁርጠኝነት እየሰራ ይገኛል። በዚሁ መሠረትም መንግሥት 
በተመረጡ አምስት ዘርፎች ላይ ትኩረት ሰጥቶ እየሰራ 
ይገኛል። ዘርፎቹም ግብርና፣ኢንዱስትሪ፣ቱሪዝም፣ማዕድንና 
አይ ሲቲ ናቸው። አሁን ባለው ተጨባጭ ሁኔታ በነዚህ ላይ 
በትኩረት እየተሰራ ቢሆንም በሂደት ግን ኢንዱስትሪው 
የመሪነት ሚና እንዲኖረው ይፈለጋል። መዋቅራዊ ሽግግሩ 
ኢንዱስትሪ መር እንዲሆን የመንግሥት ፍላጎት ነው። 

አዲስ ዘመን፦ አነስተኛና መካከለኛ ኢንዱስትሪዎች 
የመሥሪያ ቦታና ሌሎችም ድጋፎች እንደማያገኙ  
ቅሬታ ሲያነሱ ይሰማል። እዚህ ላይ እርስዎ ምን 
ይላሉ?

አቶ ታረቀኝ፦ የድጋፍ ማዕቀፍን በተመለከተ፤የተለያዩ 
ሀገራት ተሞክሮም የሚያሳየው ለኢኮኖሚው እድገት ወሳኝ 
ተደርገው የሚወሰዱት አነስተኛና መካከለኛ ኢንዱስትሪዎች 
ናቸው። በኢትዮጵያ ተጨባጭ ሁኔታም፣ለኢንዱስትሪ 
ሚኒስቴር ተጠሪ የሆነ እነዚህን አነስተኛና መካከለኛ 
ኢንዱስትሪዎች የሚመራ ተቋም አለ።  የኢትዮጵያ 
ኢንዱስትሪ ኢንተርፕራይዝ ልማት የተባለው ተቋም ነው 
ድጋፍ የሚያደርግላቸው። የድጋፍ ማዕቀፎቹም ከመደራጀት 
ጀምሮ የምርት ሂደት፣ስለሚጠቀሙበት የማምረቻ 
መሣሪያ፣ያላቸውን የክህሎት ክፍተት የሚሞላ ስልጠና 
በመስጠት ሲሆን፣ስልጠናው አዲስ ወደ ሥራው የሚገቡና 
በሥራ ላይ የሚገኙትን ያካትታል። ሁለተኛው  ድጋፍ የሥራ 
መሣሪያ አቅርቦት ነው። ይሄም በሊዝ ፋይናንስ ተቋም 
አማካኝነት ነው ድጋፍ የሚደረገው። አምራቾቹ በሊዝ 
ፋይናንስ ያገኙትን የሥራ መሣሪያ እየተጠቀሙ ለመሣሪያው 
ክፍያ የሚፈጽሙበት አሠራር ነው። ሌላው የፋይናንስ 
አቅርቦት ድጋፍ ነው።  በዚህ ረገድም በ2015 በጀት ዓመት 
ከልማት ባንክ ወደ አራት ቢሊዮን ብር ነው ለአነስተኛና 
መካከለኛ አምራች ኢንዱስትሪዎች ቀርቧል።  ከዚህ ውስጥ 
ወደ ሁለት ነጥብ አንድ ቢሊዮን ብር ለማምረቻ መሣሪያ የዋለ 
ሲሆን፣አንድ ነጥብ ዘጠኝ ቢሊዮን ብር ደግሞ ለሥራ ማስኬጃ 

ጥቅም ላይ እንዲውል የቀረበ ነው። በዚህ መልኩ በመንግሥት 
የሚደረገው ድጋፍ እንዳለ ሆኖ ከዓለም አቀፍ ድርጅቶች ጋር 
በሚደረግ ስምምነትም ድጋፍ የማድረጉ ተግባር የተጠናከረ 
ነው።  ለምሳሌ ከዓለም ባንክ ጋር 25 ሚሊዮን ዶላር ድጋፍ 
ተገኝቷል።  ድጋፉ በተለያየ መንገድ እየተደረገላቸው ቢሆንም 
በቂ ነው ተብሎ አይታመንም። አምራች ኢንዱስትሪዎቹ 
የማምረቻና የመሸጫ ቦታ የማያገኙበት ሁኔታ አለ።  ቅሬታም 
ይነሳል።  በዚህ በኩል ያለውን ችግር ለመፍታት ትኩረት 
ሰጥቶ መሥራት ይገባል። አለበለዚያ አነስተኛ መካከለኛውን 
ኢንዱስትሪ በሚፈለገው ደረጃ አምራች እንዲሆን ማድረግ 
አይቻልም። ይህ ካልሆነ ደግሞ ትላልቅ ኢንዱስትሪዎችን 
እንደሀገር ማፍራት እንችልም። 

አዲስ ዘመን፦ ኢንዱስትሪዎች አምራች እንዲሆኑ 
ምን ድጋፍ ተደርጎላቸዋል ?

አቶ ታረቀኝ፦ ሚኒስቴር መሥሪያ ቤቱ 
ከሚያከናውናቸው ተግባራት አንዱ ትስስር መፍጠር 
ነው።  የኢንዱስትሪ ኤክስቴንሽን ሥራ አንዱ አምራቾች 
ለማምረት የሚያስችላቸውን ምቹ ሁኔታ መፍጠር ነው።  
ትስስሩ በአራት መንገድ ነው የሚገለጸው።  አንዱ ግብርና 
ነው።  ምግብን በተመለከተ የግብርና ምርትን ተጠቅሞ 
የተለያዩ የታሸጉ ምግቦችን ማዘጋጀት ነው።  ግብአቱንም 
ከኅብረት ሥራ ማህበራት ወይንም ከገበያ ላይ እንዲያገኙ 
ሁኔታዎች ይመቻቻሉ። የቆዳ ውጤቶችን የሚያዘጋጁትም 
እንዲሁ በተመሳሳይ ትስስር ይፈጠርላቸዋል። የጎንዮሽ 
በሚባለው የትስስር ዘዴም እርስ በርሳቸውም አንዱ ለሌላው 
የሚፈልገውን እንዲያቀርብ በማድረግ ክፍተቱን ለመሙላት 
ጥረት ይደረጋል።  የገበያ ትስስር ላይም እንዲሁ ያሉባቸውን 
ችግሮች ለመፍታት ክትትሉና ድጋፉ አለ። 

አዲስ ዘመን፦ በሀገራዊ ምጣኔ እድገት ላይ 
አምራች ኢንዱስትሪው  እያበረከተ ያለውን አስተዋጽኦ 
እንዴት ይገልጹታል?

አቶ ታረቀኝ፦ አምራች ኢንዱስትሪው እንዲጠናከር  
መንግሥት ከፍተኛ ትኩረት ሰጥቶ እየሰራ ነው።  አሁን ባለው 
ሁኔታ ኢንዱስትሪው በጂዲፒ ውስጥ ያለው ድርሻው አነስተኛ 
ነው። ሌላው ደግሞ የገበያ ድርሻ ማሳደግ ነው። አሁን ባለው 
መረጃ የሀገራችንን ምርት በመጠቀም ረገድ የገበያው ድርሻ 
38 በመቶ ነው።  ይሄ የሚያሳየው 62 በመቶ እየተጠቀምን 
ያለው ከሌሎች ሀገሮች ተመርቶ የሚገባውን ነው። ይሄ 

ደግሞ ቀጥታና ቀጥታ ባልሆነ ንግድ ውስጥ አልፎ የመጣ 
ሊሆን ይችላል። ከሸማችነት ወደ አምራችነት መሸጋገር ግድ 
ይላል።  ራሳችንን ያልቻልንባቸው ብዙ ነገሮች ይቀሩናል።  
የምንጠቀምባቸው ቴክኖሎጂዎች ሳይቀሩ ከውጭ የሚገቡ 
ናቸው።  ስለዚህ ተኪ ምርቶች ያስፈልጉናል። ለዚህ ነው 
ኢትዮጵያ ታምርት ወደ ሚል ንቅናቄ ውስጥ የገባነው። ሌላው 
የሥራ ዕድል ፈጠራ ጉዳይ ነው።  የአምራች ኢንዱስትሪው 
ዋና ግብም ለዜጎች የሥራ ዕድል እንዲፈጠር ማስቻል ነው።  
በአሁኑ ጊዜ ከዩኒቨርሲቲ፣ከቴክኒክና ሙያ በተለያየ ዘርፍ 
የሰለጠኑ ግን ሥራ የሌላቸው ዜጎች በርካታ ናቸው። ለነዚህ 
ዜጎች ሥራ ፈጣሪ መሆን የሚችለው የአምራች ኢንዱስትሪው 
ዘርፍ ነው። በሚቀጥሉት አስር ዓመታት ወደ አምስት 
ሚሊዮን የሚሆኑ ዜጎች በአምራች ኢንዱስትሪው ውስጥ 
የሚገቡበት ሁኔታ እንዲመቻችት ታቅዷል።  በ2015 በጀት 
ዓመት በዘርፉ የሥራ ዕድል የተፈጠረላቸው 225ሺ ዜጎች 
ናቸው።  በ2016 በጀት ዓመት ደግሞ ለ327ሺ ዜጎች በዘርፉ 
የሥራ ዕድል ለመፍጠር ነው የታቀደው። ምርታማነትን 
በተመለከተም፤ምርታማ አይደለንም። አንድ ሰው በቀን ስንት 
ያመርታል? አንድ ኢንዱስትሪ በቀን ስንት ያመርታል?ብለን 
ስናይ የማምረት አቅማችን ከግማሽ የበለጠ አይደለም። 
ይሄንን ማሻሻል ያስፈልጋል። እንዲህ ያሉ የማሻሻያ ሥራዎች 
ለመሥራት የኢንዱስትሪ ፖሊሲ ስለሚያስፈልግ አዲስ 
የኢንዱስትሪ ፖሊሲ አዘጋጅተናል። የኢንዱስትሪ ፖሊሲውን 
ማሻሻል ያስፈለገው በዘርፉ ላይ ለሚሰማራው ምቹ ከባባዊ 
ሁኔታ ለመፍጠር ነው። ሌላው ደግሞ የአሰራር ሥርዓት 
መዘርጋት ነው። በ2014 እና 2015 ብቻ  ወደ 18 የሚሆኑ 
የአሰራር ሥርዓቶች ተለይተዋል። የተለያዩ ስትራቴጂዎች 
ተዘጋጅተው ወደ ተግባር ተገብቷል። አንዱ የተኪ ምርት 
ስትራተጂ ነው።  በዚህም ወደ 96 የምርት አይነቶች 
ተለይተዋል።  በመቶኛ ስንት ላይ እንደምንገኝ፣እነዚህን 
በስንት ዓመት ልንለያቸው እንደምንችል፣ከመንግሥት 
የሚያስፈልጉ የድጋፍ ማዕቀፎችን ያካተተ አንድ የተኪ ምርት 
ስትራቴጂ ተዘጋጅቶ እየተሠራ ነው። ይሄ ትልቅ መነሳሳት 
ነው። በዚህ የተኪ ምርት ሥራ እንቅስቃሴ ሥራው አምና ነው 
የተጀመረው። አንድ ትልቅ ውጤት ማስመዝገብ ተችሏል። 
ለሠራዊቱ የሚሆን አልባሳት  ሙሉ ለሙሉ በሀገር ውስጥ 
ማቅረብ ተችሏል።  በዚህም ለግዥ ወደ 60 ሚሊዮን ዶላር 

-አቶ ታረቀኝ ቡሉልታ የኢንዱስትሪ ሚኒስትር ዴኤታ

የኢንዱስትሪው ዘርፍ በሀገር ምጣኔ እድገት ውስጥ የላቀ ድርሻ እንዲኖረው በሀገር በቀል የኢኮኖሚ ማሻሻያ 
እርምጃ ከተለዩት አምስት የኢኮኖሚ ምንጭ ምሶሶዎች(ፒላሮች) አንዱ  ነው። ዘርፉ ለዜጎች ሰፊ የሥራ ዕድል 
ከመፍጠር ጀምሮ በኢኮኖሚው ውስጥ ያለው አበርክቶ ከፍተኛ በመሆኑ መንግሥት አስፈላጊውን ድጋፍ በማድረግ 
የዘርፉን ተወዳዳሪነት ለመጨመር የሚያስችሉ የተለያዩ ተግባራት ሲያከናውን ቆይቷል።  

ዘርፉን ወደላቀ ደረጃ የሚያሸጋግር ሥራ ሲሠራ ቢቆይም ሀገራዊ ለውጥን ተከትሎ ተከስተው የነበሩ 
ሁከቶች፣ግርግሮችና ጦርነት እንዲሁም የዓለም ስጋት ሆኖ ያለፈው ኮቪድ 19 ቫይረስ ወረርሽኝ ለዘርፉ እንቅስቃሴ 
ከፍተኛ ማነቆዎች እንደነበሩ አይዘነጋም። የነበሩትን ተግዳሮቶች ተቋቁሞ ዘርፉን ወደ ላቀ ደረጃ ለማሸጋገር 
ሲከናወኑ ስለነበሩ ተግባራትና የተገኙ ውጤቶችን እንዲሁም የቀጣይ ተግባራትን በተመለከተ ከኢንዱስትሪ 
ሚኒስትር ዴኤታ አቶ ታረቀኝ ቡሉልታ ጋር ያደረግነውን ቆይታ እንደሚከተለው አቅርበናል። 

ይወጣ የነበረውን ወጪ ማዳን ተችሏል።  ትልቅ ልምድ 
የተገኘበትን ይሄን ተሞክሮ ለማስፋት ነው ጥረት እየተደረገ 
ያለው። በሁለተኛ ደረጃ በተኪ ምርት ጥሩ ውጤት እየታየበት 
ያለው ለቤትና ለቢሮ የሚሆኑ ቁሳቁሶች(ፈርኒቸር) ላይ 
እየተሠራ ያለው ሥራ ነው።  በተለይ በ2016 በጀት ዓመት 
በከፍተኛ ደረጃ በርብርብ የሚሰራበት ዘርፍ ነው የሚሆነው።  
ምክንያቱም የእንጨትና ሌሎች ግብአቶችን በሀገር ውስጥ 
በቀላሉ ማግኘት ይቻላል። የሰው ኃይልም ቢሆን በስፋት 
ስላለ ምርቱን በሀገር ውስጥ መተካት የሚያስችል አቅም አለ። 
ሌላው ከምግብ ጋር የተገናኘ ሲሆን፤ ይሄም በጥሩ ሁኔታ 
እየሄደ ነው።  ከግብርናው ጋር ስለሚተሳሰር ምቹ ነው።  ከዚህ 
ቀደም በስፋት ከውጭ በግዥ ይገባ የነበረ ፓስታ፣ማካሮኒና 
ሌሎችም የታሸጉ ምግቦች በሀገር ውስጥ እየተተኩ ነው።  
አልሚ ምግቦችን የማቅረብ አቅምም ተፈጥሯል።  ለዓለም 
ምግብ ድርጅት (ዎርልድ ፉድ ፕሮግራም) እያቀረብን ነው። 
ተወዳዳሪ መሆን የሚችል ምግብ በሀገር ውስጥ ማቅረብ 
እየተቻለ ነው።  ወደፊት በልዩ ትኩረት አጠናክረን ከሠራን 
የገበያ ድርሻችንን ማሳደግ እንችላለን። አሁን ላይ ያለውን 38 
በመቶ ወደ 60 በመቶ ለማድረስ ነው እቅድ ተይዞ እየተሠራ 
ያለው። በጣም መሥራት ይገባል።  ለውጭ ገበያ የምናቀርበው 
የውጭ ምንዛሪ ስለሚያስፈልገን ነው እንጂ ትርፍ አምራች 
ስለሆንን አይደለም።  እየተገኘ ያለው የውጭ ምንዛሪም 
በቂ ነው የሚባል አይደለም።  በብዛት ለውጭ ገበያ እየላክን 
ቢሆንም ነገር ግን እያገኘን ያለው ገቢ ከአራት ቢሊዮን ዶላር 
የበለጠ አይደለም። ከዘርፉ የተገኘው ከጂዲፒ አኳያ እንዲሁ 
በቂ አይደለም። ኢኮኖሚያችንን እየደገፈ አይደለም።  ዘላቂ 
ተወዳዳሪ የሚያደርገን ኢንዱስትሪው በመሆኑ በግብርናው 
የሚመራው ኢኮኖሚ ወደ ኢንዱስትሪው መሸጋገር 
ይኖርበታል።

አዲስ ዘመን፦ በ2015 ለዜጎች የተፈጠረው የሥራ 
ዕድልና በ2016 የተያዘው እቅድ ዘርፉ ከሚጠበቅበት 
የሥራ እድልን ከመፍጠርና ካለው ሥራ ፈላጊ አኳያ በቂ 
ነው?

አቶ ታረቀኝ፦ በእቅድ የተያዘው ለሦስት ሚሊዮን 
ዜጎች የሥራ ዕድል ለመፍጠር ነው። በአነስተኛውና 
በመካከለኛው ኢንዱስትሪ ላይ ወደ 327ሺ መፍጠር ከቻልን 
አምና ከተፈጠረው የሥራ ዕድል ላይ ነው የሚደመረው። 
በዓመት በመቶሺ የሥራ ዕድል መፍጠር ከቻልን በሂደት ሰፊ 
የሥራ ዕድል የመፍጠር አቅም እናዳብራለን። 

አዲስ ዘመን፦ በሀገር ውስጥ ተመርተው የሚቀርቡ 
ምርቶች ውድ ከመሆናቸውም ሌላ የጥራት መጓደል 
ጉዳይም ይነሳል። ግብአቱም ፣ምርቱም፣ የሰው 
ጉልበቱም በሀገር ውስጥ በመሆኑ በተመጣጣኝ ዋጋ 
መቅረብ ሲገባው ለምን የቅሬታ ምንጭ ሆነ?

አቶ ታረቀኝ፦ አንድ ምርት ሊያድግ የሚችለው በጥራት 
መቅረብ ሲችል እንደሆነ ይታወቃል።  በመሆኑም ከጥራት 
አንጻር የተነሳው ጥያቄ አግባብ ነው።  እኛም የምንቀበለው 
ነው። ምክንያቱም የኢንዱስትሪ ምርቶች በጥራት ማረጋገጫ 
ቤተሙከራ ውስጥ በፍተሻ እንዲያልፉ ይደረጋል። ሆኖም 
በሚባለው ደረጃ የኢትዮጵያ ምርቶች ጥራታቸው የተጓደለ 
ነው ለማመን እቸገራለሁ። አይሶ(ISO) የሚባለው የጥራት 
ማረጋገጫ የምስክር ወረቀት ተሰጥቷቸው ነው ለተጠቃሚው 
እንዲቀርቡ የሚደረገው። በጥራት ማረጋገጫ ፍተሻ ውስጥ 
የምርቶች ማከማቻ ክፍሎች ሳይቀር ነው በመፈተሽ፣የተለያዩ 
ሂደቶች እንዲያልፍ ነው የሚደረገው።  በዚህ ሂደትም ቢያንስ 
የመጨረሻውን አስገዳጅ ሂደት ያለፈ ምርት ነው ለገበያ 
የሚቀርበው። በእርግጥ ክፍተት የለም ማለት አይደለም። 
በቱርክና በቻይና የተሰሩ ለማስመሰል የሚደረግ ጥረት አለ። 
የሌላ ሀገር ታግ የሚደረግባቸው በአጠቃላይ የኢትዮጵያ 
ምርቶች ናቸው። ይሄ በህብረተሰብ ላይ ያለውን አመለካከት 
ያሳያል። የኛ ምርት ጥራት የለውም የሚለው ከሰው አእምሮ 
ውስጥ ባለመውጣቱ የተፈጠረ ችግር ነው። የግንዛቤ 
ማስጨበት ሥራ ያስፈልጋል። ሆኖም ከጥራት ጋር በተያያዘ  
ችግር የለም ብሎ ሙሉ ለሙሉ መናገር አይቻለም። ጥራት 
ከክህሎት የሚመነጭና በሂደት የሚታይ በመሆኑ የበለጠ 
ጥራትን እያረጋገጡ መሄድ ይጠይቃል። ስለጥራት ስናነሳ 
ምርቱ ብቻ ሳይሆን ግብአቱም በጥራት መቅረቡን ማረጋገጥ 
ይገባል። ተወዳዳሪነትን መጨመር የሚቻለው በጥራት 
በማምረት በመሆኑ የጥራት ንቅናቄ ሥራ ያስፈልጋል። 
ሚኒስቴር መሥሪያቤቱም ከሚመለከታቸው አካላት ጋር 
እየሰራ ይገኛል። ከዋጋ ጋር ተያይዞ ለተነሳው፤በሀገራችን ትልቁ 
ችግር የዋጋ ጭማሪ ጉዳይ ነው። አንዳንዴ ከማምረቻ ዋጋ 
መጨመር ጋር ተያይዞ የዋጋ ጭማሪ ሊኖር እንደሚችል ታሳቢ 
ይደረጋል። ነገር ግን ምክንያታዊ ያልሆነ የዋጋ ጭማሪ በስፋት 

ይስተዋላል። ይሄ አይነቱ የዋጋ ጭማሪ ፍትሐዊ አይደለም። 
ስለዚህ ሊታረም ይገባል። አዲስ ዘመን፦ ከተቋማዊ 
አደረጃጀት ጋር በተያያዘ በየጊዜው መቀያየር መኖሩ 
የዘርፉን እድገት ጎድቶት ይሆን ?

አቶ ታረቀኝ፦ እውነት ነው አደረጃጀት እንደ ችግር 
ይነሳል። መዋቅር ሲቀያየር መረጋጋት አይፈጠርም።  ይሄ 
ደግሞ ሠራተኞችም ሆኑ ኢንዱስትሪዎች ተረጋግተው 
እንዳይሰሩ ያደርጋል።  አደረጃጀት ሲታጠፍና ሲዘረጋ 
የሚወስደው ጊዜ አለ።  የሚበላው በጀት አለ። ነገር ግን 
በ2014ዓም በአዋጅ 2012/63 ላይ ተመስርቶ የተደራጀው 
የኢንዱስትሪ ሚኒስቴር አደረጃጀት ሊያሰራ የሚችል 
ነው።  በተለይም ሚኒስቴር ከንግድ ጋር በነበረበት ወቅት 
በአብዛኛውን ጊዜውን ያውል የነበረው ከንግድ ጋር በተያያዘ 
ነው።  የንግድ ሥራ ደግሞ በባህሪው የእለት ተእለት 
እንቅስቃሴ ያለው በመሆኑ ቁጥጥርና ክትትል ይፈልጋል።  
በዚህ ምክንያት ለኢንደዱትሪው ዘርፍ ይሰጥ የነበረው 
ትኩረት አናሳ ነው። 2014ዓም ላይ መልሶ ከተደራጀ በኋላ 
ኢንዱስትሪ ሚኒስቴር ትኩረቱ ለኢንዱስትሪ ሆኗል።  በዚሁ 
መሠረትም የኢንዱስትሪ ፖሊሲ ክለሳ፣19 ስትራተጂዎችን 
የማዘጋጀት፣የኢትዮጵያ ታምርት ንቅናቄ ሥራዎችን 
መሥራት ተችሏል።  ለምሳሌ የኢትጵያ ታምርት ንቅናቄ 
ብንወስድ ንቅናቄውን ስንጀምር እንደ ኢንዱስትሪ ሚኒስቴር 
ተወያይተናል።  የንቅናቄው ዋና ዓላማ በአምራች ኢንዱስትሪ 
ዘርፉ ላይ የሚስተዋለውን ችግር በቅንጅት መፍታት መሆን 
አለበት በሚል የጋራ መግባባት ላይ ደርሰን ነው ወደ ትግበራ 
የገባነው።  ዘርፉ ተያያዥ ነገሮችን ይፈልጋል።  መሬት አቅርቦት 
ላይ ከክልሎች፣ፋይናንስ አቅርቦት ከፋይናንስ ተቋማት ፣ 
ከግብአት አኳያ ከግብአት አቅራቢ ድርጅቶች፣ ከተለያዩ 
የመንግሥት ተቋማት ጋር መሥራት ያስፈልጋል።  የዘርፉን 
ማነቆዎች በቅንጅታዊ አሰራር መፍታት ብለን የጀመርነው 
ከዚህ መዋቅር ጋር የተያያዘ ነው። ይሄን በመሥራታችን ምን 
አገኘን ስንል ደግሞ፤ቅንጅቱ ተሻሻለ፣ ከመሠረተ ልማትና 
ከፋይናንስ አቅራቢዎች፣ከትምህርትና ስልጠና ተቋማት 
ጋር ያለው ቅንጅታዊ ሥራ እየተሻሻለ መጣ። በኢትዮጵያ 
ታምርት ንቅናቄ በፋይናንስ፣በኤሌክትሪክ ኃይል አቅርቦትና 
በተለያየ ምክንያት ተዘግተው የነበሩ 352 ተከፍተው ወደ 
ሥራ እንዲገቡ ተደርጓል።  በተጨማሪም አምራች ኢንዱስትሪ 
ዘርፍ ያስፈልገናል የሚል የእይታ ለውጥ ማምጣት ተችሏል።  
አሁን ላይ ኢትዮጵያ ታምርት የንቅናቄ መድረክን ክልሎችና 
የከተማ አስተዳደሮች በራሳቸው መምራት ችለዋል። ስለዚህ 
ከባለሀብቱ ጋር መገናኘትና የሚቆጠሩ ችግሮችን መፍታት 
ጀምረናል።  ይሄ ሁሉ ውጤት ከአደረጃጀት ጋር ተያይዞ የተገኘ 
ፋይዳ ነው ብለን መውሰድ እንችላለን።  በአሁኑ ጊዜ የመሬት 
አቅርቦት ጨምሯል።  በዚህ ሁለት ዓመት ክልሎች ለአምራች 
ኢንዱስትሪ ዘርፍ ቅድሚያ በመስጠት እያቀረቡ ይገኛሉ። 
ከዚህ ቀደም በዘርፉ የፋይናንስ አቅርቦት ማነቆ በሰፊው 
ይነሳ ነበር። አሁን አሰራሩ ተሻሽሏል።  በ2015 በጀት ዓመት 
ብቻ 60ነጥብ 2 ቢሊዮን ብር ነው ለዘርፉ የቀረበው። ይሄ 
ከአጠቃላይ የፋይናንስ አቅርቦት 12 በመቶው ለኢንዱስትሪው 
ዘርፍ ቀርቧል ማለት ነው።  ይሄ ከፍተኛ መሻሻል ያሳየ 
ነው። የፋይናንስ አቀራረብ ዘዴውም አንዱ የፕሮጀክት 
ፋይናንስ ሲሆን፣ይሄም ለኢንዱስትሪዎች ለፕሮጀከት ሥራ 
የሚውል ነው። ሌላው ከአምራች ኢንዱስትሪዎች ጋር 
ተያይዞ የሚከናወነው የሥራ ማስኬጃ የብድር አቀርቦት ነው።  
ከአነስተኛና መካከለኛ አምራች ኢንዱስትሪዎች ጋር በተያያዘ 
ደግሞ የሊዝ ፋይናንስ የሚባለው የማሽን ግዥ አቅርቦት 
ነው።  አጠቃላይ ለጥቃቅን፣አነስተኛና መካከለኛ አምራች 
ኢንዱስትሪዎች የቀረበ ፋይናንስ ማለት ነው። 

አዲስ ዘመን፦ አምራች ኢንዱስትሪውን ለመደገፍ 
እየተከናወኑ ባሉ ሥራዎች ውስጥ የሚያጋጥሙ 
ተግዳሮቶች ምንድን ናቸው?

አቶ ታረቀኝ፤-የአምራች ኢንዱስተሪው ትልቁ ተግዳሮት 
የአምራችነት ባህል አለመዳበር ነው።  በቅንጅት ሆኖ ድጋፍ 
የማድረግና የዘርፉን ችግር ለመፍታት ያለው ዝግጁነት 
ላይ አሁንም ውስኑነት መኖሩ ሌላው ተግዳሮት ነው።  
ከትምህርትና ስልጠና ጋር በተያያዘም አምራች ኢንዱስትሪው 
የሚፈልገውን የሰው ኃይል አቅርቦት ላይም እንዲሁ ውስንነት 
ይስተዋላል። ሌላው አብዛኞቹ አምራች ኢንዱስትሪዎች 
ከውጭ በግዥ በሚገቡ ጥሬ እቃዎች ጥገኞች ናቸው። 
ለግብአቱ ግዥ የሚሆን የውጭ ምንዛሪ ማግኘት ላይ ደግሞ 
ከፍተኛ እጥረት አለ። ምንም እንኳን የኢትዮጵያ ብሄራዊ 
ባንክ ሰሞኑን ያሻሻለው የውጭ ምንዛሪ አቅርቦት ከ20/80 
ወደ አኩል 50/50 እንዲሆን መደረጉ በተሻለ ግብአት 
ለማግኘት የሚያስችል ቢሆንም አሁንም ግን የተጠናከረ 
ሥራ ይጠይቃል። በመሠረተ ልማት አቅርቦት ላይም ከፍተኛ 

ተግዳሮት አለ። ለአንድ ኢንዱስትሪ መብራት አልቀረበም 
ማለት ሥራ ቆሟል ማለት ነው።  ምርት ይቀንሳል።  የሰው 
ኃይሉም ከሥራ ይስተጓጎላል። በሌላ በኩል የፀጥታ መደፍረስ 
አንዱ ተግዳሮት ነው። በኢትዮጵያ በሰሜኑ ክፍል በነበረው 
ጦርነት ኢንዱስትሪዎች ጉዳት ደርሶባቸዋል።  በሌሎችም 
የሀገሪቱ አካባቢዎች በተመሳሳይ ያለው የፀጥታ ችግር ዘርፉን 
እየጎዳው ይገኛል። የዘርፉን ችግሮች ለመፍታት የተቀመጠው 
የመፍትሄ አቅጣጫ፤የቅንጅት ክላስተር መመስረት ነው።  
በዚሁ መሠረትም ስድስት ክላስተሮች ተመስርተዋል።  
ከዚህም አንዱ ኢትዮጵያ ታምርት ንቅናቄን ወደ ተቋማዊ 
አደረጃጀት የመቀየር ስራ ነው ።  ስለዚህ የኢትዮጵያ ታምርት 
ንቅናቄ ይባል የነበረው ኢትዮጵያ ታምርት ፕሮጀክት 
ቢሮ ሆኗል። ሁሉም ሚኒስቴር መስሪያ ቤቶችና የክልል 
አስተዳደሮች የተካተቱበት ብሄራዊ የኢትዮጵያ ታምርት 
ኮሚቴም ተቋቁሟል።  ይህ ኮሚቴ በየስድስት ወሩ እየተገናኘ 
አምራች ኢንዱስትሪ ዘርፉ በምን ሁኔታ እየተደገፈ እንደሆነና 
የደረሰበትን የእድገት ደረጃ ይገመግማል። በተጨማሪም 
ስድስት ክላስተሮች ተደራጅተዋል።  በሥራቸውም ቴክኒካል 
ኮሚቴዎች ይገኛሉ። አንደኛው የፋይናንስና ክላስተር 
ሲሆን፤ በገንዘብ ሚኒስቴር ነው የሚመራው።  ቀሪዎቹ 
የግብአት፣የመሠረተልማት፣የኢንቨስትመት፣ 

የግሉና የአቅም ግንባታ እንዲሁም የክልሎችና የከተማ 
አስተዳደር ክላስተር ናቸው።  ይህን አደራጃጀት መፍጠር 
ያስፈለገው የአምራች ኢንዱስትሪ ሥራ የኢንዱስትሪ 
ሚኒስቴር ሥራ ብቻ እንዳልሆነ ለማሳየት ነው።  በተቀመጠው 
አቅጣጫ ሥራዎችን መሥራት ከተቻለና ተፈጥሮ የሰጠችንንም 
ፀጋ ተጠቅመን በእርግጠኝነት ከሸማችነት ወደ አምራችነት 
መሸጋገር እንችላለን። 

አዲስ ዘመን፦ ኢትዮጵያ ታምርት ንቅናቄ ወደ 
ፕሮጀክት አሠራር መቀየሩ ቀደም ሲል በነበረው አካሄድ 
አይቀጥልም ማለት ነው? 

አቶ ታረቀኝ፦ ይቀጥላል እንጂ፣ተቋማዊ አደረጃጀት 
ኖሮት የበለጠ ኃላፊነትና ዘላቂነት ባለው ሁኔታ እንዲቀጥል ነው 
ጥረት እየተደረገ ያለው። ተቋማዊ መሆኑ ዘርፉን የሚደግፉት 
ሁሉ በኃላፊነት እንዲሰሩ ያስችላል። ቴክኒካል ኮሚቴ በጋራ 
የሚያወጣው እቅድ ወደ ተግባር እንዲለወጥና ሥራው 
ባለቤት እና  ተጠያቂነት ኖሮት ይሰራል። ኢትዮጵያ ታምርት 
ንቅናቄ ዓመታዊ ብቻ ሳይሆን የሁልጊዜም መሆን ይኖርበታል 
የሚል እሳቤ ነው ያለው።  በየጊዜው የተከናወነው ሥራ ደግሞ 
በዓመታዊ የንቅናቄ ሥራ ሊጠናከር ይገባል። እንዲህ ያለው 
መርሀ ግብር በሌሎች ሀገሮችም የተለመደ ነው። ኢትዮጵያ 
ታምርት ንቅናቄ ከተጀመረ ሦስተኛ ዓመቱ ነው። ባለፈው 
ዓመት 126 ኢንዱስትሪዎች የተሳተፉበት ንቅናቄ ተካሂዷል።  
በዚህ ንቅናቄ ትስስር የተፈጠረበት፣አመራር በመፍጠር ልምድ 
የተገኘበት ነው። ሥራ ከተሰራ ችግርም መፍታት እንደሚቻል 
ትምህርት ተገኝቶበታል።  350 ኢንዱስትሪዎችን ዳግም ወደ 
ሥራ እንዲገቡ ማድረግ ለባለቤቶቹ፣ለሠራተኛው፣ለሀገር 
ጠቃሚ በመሆኑ ይሄም እንደተሞክሮ የሚቀመር ነው። 
የንቅናቄ ሥራ በመሰራቱ አዳዲስ የኢንቨስትመንት ፍላጎቶች 
መጥተዋል።  ዘርፉ ከዚህ ቀደም ድጋፍ የለውም፣ትኩረት 
አልተሰጠውም በሚል ተስፋ ቆርጦ የነበረ ባለሀብት ተመልሶ 
ወደ አምራች ኢንዱስትሪው እንዲገባ ያደረግንበት በመሆኑ 
እንደ አንድ መልካም ተሞክሮ እንወስደዋለን። የፋይናንስ 
አቅርቦት መሻሻል፣የኢትዮጵያ ብሄራዊ ባንክ በውጭ 
ምንዛሪ አቅርቦት ላይ ያደረገው ማሻሻያ የንቅናቄው ውጤት 
ነው። ንቅናቄው በፌዴራል ብቻ ሳይሆን በክልሎችም 
ጭምር ይጠናከራል። ለወደፊቷ ኢትዮጵያ ግብርናውን ነው 
ወይንስ ኢንዱስትሪውን ነው የምናስረክበው የሚለው ጥያቄ 
መልስ ማግኘት አለበት። የማንሰራት ኢትዮጵያ ከሆነች 
ግብርናውን ነው የምናስቀጥለው። ከግብርና ጋር የተጣበቁ 
ስል ትምርታቸው የማይቀየር፣የእሴት ሰንሰለት የማይጨምሩ 
ከሆነ ወደ ኋላ ያስቀራል።  አሁን የምናየው ሀገራዊ ቀውስ 
ካለመሥራትና ካለማምረት ጋር ይያያዛል። ነገር ግን 
ያደገች፣የምትበለጽግ፣ተወዳዳሪ የምትሆን፣ቀጣይ ተስፋ ያላት 
ሀገር እንድትሆን ከፈለግን አምራችነትን መደገፍ ይኖርብናል። 
የመንግሥትም ፍላጎት በተለይም ከሁለተኛው ዙር ሀገር በቀል 
የኢኮኖሚ ማሻሻያ ሪፎርም አራቱም ነጥቦች ከአምራችነት 
ጋር የተያያዙ ናቸው። ለምሳሌ የተረጋጋ ማክሮ ኢኮኖሚ 
መፍጠር ነው አንዱ፤የተረጋጋ ኢኮኖሚ እንዲሁም የተረጋጋች 
ሀገር ካለችን የተረጋጋ የውጭ ምንዛሪ ግኝት፣የውጭ ምንዛሪ 
አስተዳደር ካለ ለአምራች ኢንዱስትሪ ዘርፉ ትልቅ ፋይዳ 
ይኖረዋል። ምቹ ከባቢያዊ ሁኔታን መፍጠር ሌላው አስፈላጊ 
ጉዳይ ነው። ምቹ የቢዝነስ ከባቢያዊ ሁኔታ ማለት ለምርት 
ትኩረት፣ለአምራቾች ቅድሚያ የሰጠና የሚደግፍ፣የገበያ 
እድል የሚሰጥ የአሰራር ሥርዓትን የሚያሻሽል ማለት ነው። 

ይሄ ለአምራች ኢንዱስትሪው ትልቅ ተስፋ ነው። ሦስተኛው 
ምርታማነትን ማሻሻል ነው።  የግብርና ምርት ሲሻሻል 
የአምራች ኢንዱስትሪው ዘርፍ ይሻሻላል።  የአሰራር ሥርዓት 
ምርታማነት ሲሻሻል የአምራች ዘርፉ ይሻሻላል። አራተኛው 
አስተዳደራዊ ሁኔታዎችን ማሻሻል ነው።  ይሄ የመንግሥት 
አገልግሎት አሰጣጥ ሥርዓት ማሻሻልን ይመለከታል።  በዚህ 
መልኩ የታቀዱትን መሥራት ከተቻለ በሚቀጥሉት ዓመታት 
ኢትዮጵያን የአምራች ኢንዱስትሪው ማዕከል ማድረግ 
እንችላለን።  ይሄን ካላሳካን ውድቀት ነው የሚጠብቀን። 

አዲስ ዘመን፦ በዘርፉ የአጭር፣የመካከለኛና 
የረጅም ጊዜ እቅዶች በምን መልኩ ነው የተቀመጡት

አቶ ታረቀኝ፦ በረጅም ጊዜ እቅድ የዘርፉ የጂዲፒ 
ድርሻ ማሳደግ አንዱ ተቀዳሚ አላማ ነው።  ከሰባት ዓመት 
በኋላ ለአምስት ሚሊዮን ዜጎች የሥራ ዕድል መፍጠር፣ 
የዘርፉን የገበያ ድርሻ 60 በመቶ ማድረስ፣የማምረት አቅምን 
ማሻሻል፣አዳዲስ ኢንቨስትመንት መሳብ፣ወደ ማምረት 
የሚገቡ ኢንተርፕራይዞችን በማደራጀት በተለያዩ ድጋፎችን 
ማጠናከር፣የወጪ ምርቶችንም ማሳደግ የሚሉት ልናሳካቸው 
የምንፈልጋቸው ዕቅዶቻችን ናቸው። በተለይም በወጪ ንግድ 
በአስር ዓመት ጊዜ ውስጥ ወደ ዘጠኝ ቢሊዮን ዶላር ማግኘት 
የዕቅዳችን አንዱ አካል ነው። ይህን እቅድ ለማሳካት ትልቅ 
ጥረት ይጠይቃል። ከአጭር ጊዜ አኳያ ደግሞ የኢንዱስትሪ 
ፖሊሲ መከለስና ምቹ የሆነ የኢንዱስትሪ ፖሊሲ ሥራ 
ላይ ማዋል ነው።  በዚህ በኩልም ሥራዎች በመጠናቀቅ 
ላይ ናቸው። ረቂቅ ፖሊሲውን ሚኒስትሮች ምክር ቤት 
እስኪያፀድቀው እየጠበቅን ነው።  ቀደም ሲል የተሰሩትን 
የተኪ ምርት፣የሰው ኃይል፣የማበረተቻ፣ከቴክኖሎጂ 
ጋር የማስተሳሰር፣የኢንዱስትሪ ምርቶችን በድረ 
ገጽ(ኦላይን) እንዲገበያይ የማድረግ ስትራቴጂዎችን 
ወደ ሥራ ማስገባት  እንፈልጋለን። ይሄንን ለማሳለጥም 
በ2016 በጀት ዓመት ኢንዱስትሪዎቹ የሚጠቀሙበት 
ቴክኖሎጂ፣ካፒታላቸው፣የፈጠሩት የሥራ ዕድል እና 
የመሳሰሉት የኢንዱስትሪ ቆጠራ (ሰርቬይ) ይካሄዳል። 
ቆጠራውን መሠረት በማድረግ የሚያስፈልጋቸውን ድጋፍ 
በመለየት የማገዝ ሥራ ይሰራል። በተመሳሳይ የተፈጥሮ ሀብት 
ፀጋ ልየታ ሥራ ይሰራል። የዚህ ጥቅሙ ከውጭ ግብአት 
ጥገኛ የሆኑ ኢንዱስትሪዎችን ከጥገኝነት ለማውጣት አዳዲስ 
ኢንቨስትመንትን ለመሳብ ያግዛል። 

አዲስ ዘመን፦ ሚኒስቴር መሥሪያ ቤቱ 
በኢንዱስትሪ ፓርኮች ዙሪያ የሚሰራው ሥራ ካለ 
ቢገልጹልን?

አቶ ታረቀኝ፦ ወደ 22 የሚሆኑ ኢንዱስትሪ ፓርኮች 
ለምተዋል።  ከነዚህ ውስጥ አራት ኢንዱስትሪያል ፓርኮች 
ናቸው ቀጥታ ከሚኒስቴር መሥሪያ ቤቱ ጋር ግንኙነት ያላቸው።  
ከነዚህ ውስጥም ሰልቫዶ የሚባል ድርጅት ከአቮካዶ ዘይት 
በማምረት ዘይት ለውጭ ገበያ ማቅረብ ጀምሯል። መሠረተ 
ልማትን ማጠናከር ከተቻለ ባለሀብቱ በእነዚህ ኢንዱስትሪ 
ፓርኮች ውስጥ የመሥራት ፍላጎት መኖሩን ማረጋገጥ ተችሏል።  
አሁን ላይ በእነዚህ የኢንዱስትሪ ፓርኮች ውስጥ የሀገር ውስጥ 
ባለሀብቶች ኢንዲሰሩ፣በፓርኮቹ ውስጥ የሚመረተው ምርት 
ለሀገር ውስጥ ገበያም እንዲቀርብ   አቅጣጫ ተቀምጧል።  
የገበያ ድርሻን ለማሳደግ ሲባል 50 በመቶ፣ሙሉ ለሙሉ እንደ 
ሁኔታው በሀገር ውስጥ እንዲያቀርቡ ተፈቅዷል።  አገዋ ገበያን 
ተስፋ አድርገው መጥተው የነበሩ ነገር ግን በጦርነቱ ምክንያት 
የአገዋን እድል መጠቀም ባለመቻሉ ለቀው የወጡም አሉ። 

አዲስ ዘመን፦ለአምራቾችም ለተጠቃሚዎችም 
መልእክት እንዲያስተላልፉ እድሉን ልስጥዎት

አቶ ታረቀኝ፦ የአምራች ኢንዱስትሪ ዘርፎች በሀገራችን 
እድገት ውስጥ የማይተካ ሚና አላቸው።  ሀገራዊ ግዴታቸውን 
ለመወጣት የሚያደርጉትን ጥረት አጠናክረው እንዲቀጥሉ 
ነው ጥሬዬን የማስተላልፈው።  ባልተመቻቸ ሁኔታ ውስጥ 
ሆነው እስካሁን ያመረቱት ምርት፣ለዜጎች የፈጠሩት የሥራ 
እድል ያስመሰግናቸዋል። ሠራተኞችም ድርሻቸው ከፍተኛ 
ስለሆነ ምስጋና ይገባቸዋል። ከባባዊው ሁኔታው ሰላማዊ 
እንዲሆን በማድረግ ኃላፊነታቸውን መወጣት፣ጥያቄም 
ካላቸው በተደራጀ ሁኔታ በሰላማዊ ሁኔታ ማቅረብ 
ይኖርባቸዋል። ተጠቃሚዎች በተመለከተ ሀገር መውደድ 
የሚገለጸው የራስን በመጠቀም ነው።  ስለዚህ በሀገራቸው 
ምርት መኩራትና በመጠቀም ተባባሪ ሊሆኑ ይገባል።  
የመንግሥት ተቋማትም ለአምራች ኢንዱስትሪው ምቹ ሁኔታ 
በመፍጠር ኃላፊነታቸውን መወጣት ይኖርባቸዋል።  

አዲስ ዘመን፦ በጣም አመሰግናለሁ።
 አቶ ታረቀኝ፦ እኔም በጣም አመሰግናለሁ። 

‹‹በኢትዮጵያ ታምርት እንቅስቃሴ...
ከገጽ 7 የዞረ

ኢንቨስትመንት
አዲስ ዘመን    ሐሙስ  መስከረም 3 ቀን 2016 ዓ.ም 

ኢኮኖሚ

አንተነህ ቸሬ

የ‹‹ኢትዮጵያ ታምርት›› አምራችነትን አጠናክሮ የማስቀጠል ንቅናቄ

ኢትዮጵያ በኢንዱስትሪ ዘርፍ እምቅ አቅም 
ያላት ሀገር ነች። ይሁን እንጂ በዓይነትም 
ሆነ በብዛት በርካታ የሆኑት የዘርፉ ችግሮች 

የሚገባትን ጥቅም እንዳታገኝ አድርጓታል። በተጨማሪ 
ከረጅም ዓመታት በፊት ጀምሮ ሲነገርለት የቆየው 
መዋቅራዊ የምጣኔ ሃብት ሽግግር እስካሁን ድረስ 
እንዳይሳካ እንቅፋት ሆኗል። ዘርፉ በግብዓት (ጥሬ 
ዕቃ)፣ በሰው ኃይል፣ በቦታ፣  በኃይል፣ በፋይናንስና 
በውጭ ምንዛሬ አቅርቦት ችግሮች ተተብትቦ የተያዘ 
እንደሆነ በተደጋጋሚ ሲገለጽ ቆይቷል። 

በዘርፉ የውጭ ምንዛሬ እጥረት፣ የአጠቃቀም 
ፍትሃዊነት መጓደል፣ ለሀገር ውስጥ ባለሀብቶች 
ተገቢውን ትኩረት አለመስጠት፣ የሥራ ባህል ደካማነት 
ጋሬጣ መሆናቸው ይነሳል። በዚህ ሳያበቃ ዘርፉን 
ለማበረታታት የሚወጡ ፖሊሲዎችና መመሪያዎች 
በአግባቡ አለመተግበሩ ባለሀብቶች ከሚያጋጥሟቸው 
ዋና ዋና ችግሮች መካከል ውስጥ ዋንኞቹ መሆናቸውን 
በተለያየ ሲናገሩ ይደመጣል። 

ከላይ በጠቀስናቸው ምክንያቶች ኢንዱስትሪዎች 
እያመረቱ ያሉት ከአቅማቸው በታች እንደሆነ 
የኢንዱስትሪ ሚኒስቴር መረጃዎች ያሳያሉ። በአሁኑ 
ወቅት የአምራች ኢንዱስትሪው ዘርፍ ከአጠቃላይ 
ሀገራዊ ምርት ከሰባት በመቶ ያልበለጠ ድርሻ ያለው 
ሲሆን በቀጣይ 10 ዓመታት ይህን ድርሻ ወደ 17 ነጥብ 
ሁለት በመቶ ለማሳደግ ታቅዷል። ከዚህ በተጨማሪም 
አሁን ያለውን 50 በመቶ የኢንዱስትሪዎች የምርታማነት 
አቅም ወደ 85 በመቶ የማድረስ መያዙን እነዚሁ 
ማስረጃዎች ያመለክታሉ።  

መንግሥት የኢንዱስትሪው ዘርፍ ችግሮችን 
ለማቃለል እየተገበራቸው ከሚገኙ የመፍትሔ 
ርምጃዎች መካከል በሚያዝያ ወር 2014 ዓ.ም ይፋ 
የተደረገው የ‹‹ኢትዮጵያ ታምርት›› ሀገራዊ ንቅናቄ 
ተጠቃሽ ነው። የሀገራዊ ንቅናቄው ዋና ዋና ዓላማዎች 
የአምራች ኢንዱስትሪውን ችግሮች በጋራ በመፍታት 
ለዘላቂ ልማትና ተወዳዳሪነት ምቹ ሁኔታዎችን 
በመፍጠር ዘርፉ ለኢኮኖሚያዊ መዋቅራዊ ሽግግር 
የበኩሉን አስተዋጽኦ እንዲወጣ ማስቻል ነው። 
በተጨማሪም በዘርፉ ያለውን የሥራ ባህል ማሻሻል፣ 
የኢንዱስትሪ ምርቶችን ጥራትና ተወዳዳሪነት በማሳደግ 
የገቢ ምርቶችን የመተካት አቅምን ማጎልበት ናቸው። 

ንቅናቄው ኢትዮጵያ በዓለም አቀፍ ገበያ ተወዳዳሪ 
የሆኑ የኢንዱስትሪ ምርቶችን አምርቶ ለመሸጥ 
እንዲሁም ከውጭ የሚገቡ የኢንዱስትሪ ግብዓቶችን 
በሀገር ውስጥ ለመተካትና የውጭ ምንዛሬ እጥረትን 
ለመቅረፍ የምታደርገውን ጥረት ወደ ወሳኝ ምዕራፍ 
የሚያሻግር እንደሆነ ታምኖበታል። ሀገሪቷ ያላትን 
ትልቅ የዘርፉን እምቅ ሀብት በአግባቡ ለመጠቀም ይቻል 
ዘንድ በዓለም አቀፍ ደረጃ ያሉ ተሞክሮዎችን በመቀመር 
የተጀመረው የ‹‹ኢትዮጵያ ታምርት›› ንቅናቄ፤ ምሰሶዎች 
ባለድርሻ አካላትን ማሳተፍ፣ ዘርፉን በጥናትና ምርምር 
መደገፍ፣ ለዘርፉ ቀጣይነት ያለው ድጋፍ ማድረግ እና 
የሀገር በቀል ምርቶችንና አመራረትን ማሳደግ ናቸው። 

በአምራች ኢንዱስትሪው ዘርፍ አስቻይ ሁኔታዎችና 
በመፍጠር ለዜጎች ተጨማሪ የሥራ ዕድል መፍጠር፣ 
የውጭ ምንዛሬ ግኝትን መጨመርና እና ገቢ ምርቶችን 
በሀገር ውስጥ በመተካት የውጭ ምንዛሬን ወጪን 
ማዳን ከ‹‹ኢትዮጵያ ታምርት›› መርሃ ግብር የሚጠበቁ 
ዋና ዋና ውጤቶች ናቸው።  

ንቅናቄውን በዋናነት የሚያስተባብረው 
የኢንዱስትሪ ሚኒስቴር የአንድ ዓመት ጉዞ አስመልክቶ 
ይፋ ያደረገው መረጃ እንደሚያሳየው፣ በተጀመረበት 
ዓመት በሀገር አቀፍ ደረጃ ከ50ሺ በላይ ባለሀብቶችና 
ባለድርሻ አካላት በክልሎች፣ በዞኖች፣ በወረዳዎችና 
በከተማ አስተዳደሮች በማሳተፍ ግንዛቤ ለመፍጠር እና 
ባለሀብቱንና አመራሩን ለማቀራረብ ትልቅ አስተዋጽኦ 
አበርክቷል። በዚህም ዘርፉ እንዲነቃቃ አግዟል። ሥራ 
አቁመው የነበሩ ከ352 በላይ የሆኑ ኢንዱስትሪዎች 
ወደ ሥራ እንዲመለሱ ማድረግ ተችሏል። 635 
አዳዲስ ኢንዱስትሪዎች ማምረት ጀምረዋል። አራት ሺ 
አዳዲስ ኢንቨስትመንቶች ወደ ዘርፉ ለመግባት ፈቃድ 
ወስደዋል። 

ክልሎች በኢንቨስትመንት አቅሞቻቸውና ሌሎች 
ነባራዊ ሁኔታዎቻቸው ላይ ተመስርተው ‹‹ኢትዮጵያ 
ታምርት›› ሀገራዊ ንቅናቄን ተግብረዋል፤ ንቅናቄው 
በኢንዱስትሪው ዘርፍ ያጋጠሙ ችግሮችን በቅንጅት 
በመፍታት ውጤታማ ሥራ መሥራት እንዳስቻላቸውና 
በንቅናቄው ትግበራም አበረታች ውጤቶችን እያገኙ 
መሆናቸውንም ገልጸዋል። የግሉ ዘርፍ በአምራች 
ኢንዱስትሪው እንቅስቃሴ ውስጥ ለሚኖረው 
ውጤታማነት ትልቅ ግብዓት ሆነው የሚያገለግሉትና 
ቀልጣፋ አሠራርን ለማስፈን የሚረዱት የአንድ 
መስኮት አገልግሎት እና የተቋማት ቅንጅታዊ አሠራር 
በክልሎችና በየተቋማቱ እየተሻሻሉ መጥተዋል። 
ክልሎችና የከተማ አስተዳደሮች ከዚህ ቀደም ይይዙት 
ከነበረው የኢንዱስትሪ መሠረተ ልማት ማቅረቢያ በጀት 
በላይ ተጨማሪ በጀት በመያዝ አስተዋጽኦ እያደረጉ 
ይገኛሉ። የማምረቻ ማዕከላት (ሼድ) ግንባታና የመሬት 
አቅርቦት ድጋፎች ተሻሽለዋል።

ንቅናቄው አምራቾች በሀገር ውስጥ እንዲያመርቱ 
ትልቅ አቅም ፈጥሯል። ከዚህ ቀደም በሀገር ውስጥ 
ያመርቱ የነበሩ ፋብሪካዎች ምን ዓይነት ምርቶችን 
ያመርቱ እንደነበርና ለሌሎች ፋብሪካዎች ምን ያህል 
ግብዓት ሊሆኑ እንደሚችሉ የሚያመለክት መረጃ 
አልነበረም። ንቅናቄው ይህ መረጃ እንዲታወቅ 
በማስቻሉ በአምራቾችና በገዢዎች መካከል ብቻ 
ሳይሆን በኢንዱስትሪዎች መካከል የተሻለ ትስስር 
እንዲፈጠር አግዟል። በተጨማሪም ቀደም ሲል 
የነበሩባቸውን ችግሮች ለመፍታት እገዛ እያደረገላቸው 
እንደሚገኝና በትግበራውም አበረታች ውጤቶችን 
እያገኙ እንደሆነ አምራቾች ገልጸዋል።  

የኢንዱስትሪ ሚኒስቴር የ2015 የበጀት ዓመት 
አፈፃፀሙን በተመለከተ ሰሞኑን ይፋ ባደረገው 
መረጃ፣ በበጀት ዓመቱ በ‹‹ኢትዮጵያ ታምርት›› ንቅናቄ 
በተከናወኑ ሥራዎች ከሁለት ነጥብ ሁለት ቢሊዮን 
ዶላር በላይ ዋጋ ያላቸው የገቢ ምርቶች በሀገር ውስጥ 
ምርት ተተክተዋል። የሀገሪቱ ኢንዱስትሪዎች የማምረት 
አቅምም 55 በመቶ መድረስ ችሏል። በንቅናቄው 
ትግበራ በሥራ እድል ፈጠራ፣ በምርት አቅርቦትና በተኪ 
ምርቶች ምርት ተስፋ ሰጪ ውጤቶች ከመመዝገባቸው 
በተጨማሪ የአምራች ዘርፉ ተዋንያን የገበያና የጥሬ 
ዕቃ አቅርቦት ትስስር እንዲኖራቸው፣ ግንዛቤያቸው 
እንዲጎለብትና  በሙሉ አቅማቸው እንዲያመርቱ 
በመደገፍ ረገድ የተሻለ ሥራ ተከናውኗል።  

የ‹‹ያናቢ ሸካ ኖርዲክ ማር›› ኩባንያ መሥራችና ሥራ 
አስኪያጅ አቶ ቢኒያም ቡልቻ ‹‹ኢትዮጵያ ታምርት›› 
ንቅናቄ በአምራቾች መካከል ትስስር ለመፍጠር ትልቅ 
ሚና እንዳለው ይገልፃሉ። እርሳቸው እንደሚሉት 
በአምራቾች መካከል የሚኖር ትስስር የግብዓትና 
የምርትና ግብይት እንዲሁም የልምድ ልውውጥ 
እንዲኖር ያስችላል። ይህም ለዘርፉ አዲስ አሰራርና 
አቅም ይፈጥራል። ተጨማሪ አምራቾች በአምራች ዘርፉ 
ኢንቨስትመንት ላይ እንዲሰማሩ ንቅናቄውን አጠናክሮ 
ማስቀጠል እንደሚገባም አቶ ቢኒያም ይናገራሉ።   

በኦሮሚያ ቡና ገበሬዎች ኅብረት ሥራ ዩኒየን 
የ‹‹ዋንኮ ቡና›› ሥራ አስኪያጅ አቶ ሰለሞን ታደለ 
ንቅናቄው ምርትን ለመጨመር፣ አዳዲስ ምርቶችን 
ለማቅረብ፣ የምርት ደረጃዎችን ለማሳደግ እንዲሁም 
ከሌሎች ድርጅቶች ጋር የሥራ ትስስር ለመፍጠር 
እድል እንደፈጠረላቸው ያስረዳሉ። ‹‹ንቅናቄ 
የልምድ ልውውጦችን ለማድረግ፣ በችግሮች ላይ 
በጋራ ለመወያየት እና ምርቶችን ለማስተዋወቅ እና 
ድጋፍ ለማግኘት የሚያግዝ በመሆኑ ንቅናቄው 
ያስገኛቸውን ውጤቶች የበለጠ በማጠናከር የአምራች 
ዘርፉን ችግሮች ለማቃለል የሕዝብና የሀገር ጥቅምን 
በማስቀደም ተቀራርቦ መሥራት ያስፈልጋል። በአምራች 
ዘርፍ የተሰማሩ ባለሃብቶች በምርቶች ላይ እሴት 
ጨምረው እንዲያቀርቡ ሊበረታቱ ይገባል። ለዚህም 
አምራቾች ከመንግሥት ጋር ተቀራርበው በዘርፉ 
ችግሮች ዙሪያ መምከርና፣ መንግሥትም የዘርፉ ችግሮች 
የሚቃለሉበትን አሰራሮች ማመቻቸት ይጠበቅበታል›› 
ይላሉ።  

የ‹‹ሀብቴ ጋርመንት›› ኃላፊነቱ የተወሰነ የግል 
ማኅበር መስራችና ሥራ አስኪያጅ አቶ ሀብተሥላሴ 
ገብረክርስቶስ በበኩላቸው ‹‹ኢትዮጵያ ታምርት›› 

ንቅናቄ ቀላል ግምት የሚሰጠው ርምጃ እንዳልሆነ 
ይገልፃሉ። እርሳቸው እንደሚሉት፣ ንቅናቄው በተለይም 
ለዘርፉ ያለውን የተዛባ አመለካከት በማስተካከል ረገድ 
ትልቅ ሚና ይኖረዋል። ንቅናቄው መተግበር ከጀመረ 
ወዲህ አዎንታዊ የግንዛቤ ለውጦች ታይተዋል። ብዙ 
የዘርፉ ተዋንያን ስለንቅናቄው ግንዛቤ እንዲኖራቸው 
ተደርጓል። ከዚህ በተጨማሪ፣ ንቅናቄው የአምራቾችን 
ምርታማነት ለመጨመር የሚያስችሉ አሠራሮችን 
ያካተተ በመሆኑ ክፍተት የሚታይባቸውን ክፍሎች 
በመደገፍ የተሻለ ምርታማ እንዲሆኑ ያግዛል። እነዚህ 
ሁሉ ርምጃዎች የዘርፉን ችግሮች ለመፍታት ለሚደረገው 
ትግል ጥሩ ግብዓቶች ሆነው ያገለግላሉ። በአጠቃላይ 
ንቅናቄው የአምራች ኢንዱስትሪውን ችግሮች 
ለማቃለል የሚያስችሉ አቅጣጫዎች እንደተቀመጡበት 
የንቅናቄው የአንድ ዓመት ጉዞ አሳይቷል። 

በአሁኑ ወቅት ሀገሪቱን በእጅጉ እየፈተኗት ያሉት 
ዐበይት ምጣኔ ሀብታዊ ተግዳሮቶች የሥራ አጥነት 
እና የምርቶች ዋጋ ንረት ችግሮች መሆናቸውን 
የሚጠቁሙት አቶ ሀብተሥላሴ፣ ችግሮቹ የሚፈቱት 
በአምራች ዘርፉ ስኬት እንደሆነ ይናገራሉ። ‹‹አንድ 
ባለሙያ ወይም የሥራ ኃላፊ አምራች ኢንዱስትሪውን 
ሲደግፍ ሕይወቱን እንደሚያስተካክል አድርጎ ማሰብ 
መቻል አለበት። የሥራ አጥነትም ሆነ የኑሮ ውድነት 
ችግሮች መፍትሔ የሚያገኙት አምራች ኢንዱስትሪውን 
መደገፍና ችግሮቹን መፍታት ሲቻል ነው። ለዚህ ደግሞ 
‹ኢትዮጵያ ታምርት› ንቅናቄን አጠናክሮ ማስቀጠል 
ይገባል›› በማለት ይገልፃሉ። 

በጂግጂጋ ዩኒቨርሲቲ የኢኮኖሚክስ መምህር እና 
በኢባዳን ዩኒቨርሲቲ የዶክትሬት ዲግሪ ተማሪ የሆኑት 
ረዳት ፕሮፌሰር ሀብታሙ ግርማ ‹‹ኢትዮጵያ ታምርት›› 
የተሰኘው ንቅናቄ የአምራች ዘርፉን ችግሮች በመፍታት 
ረገድ አዎንታዊ አስተዋጽኦ ቢኖረውም ዘመቻው ምን 
ለውጥ እንዳስገኘ በየጊዜው ክትትል እያደረጉ መገምገም 
እንደሚያስፈልግና የዘርፉ ችግሮች መዋቅራዊ የሆኑ 
መፍትሔዎችን የሚፈልጉ በመሆናቸው ከአጭር ጊዜ 
ይልቅ ዘላቂ ለውጥ ለሚያመጡ የመፍትሔ አማራጮች 
ትኩረት መስጠት እንደሚያስፈልግ ይመክራሉ። 

በሀሮማያ ዩኒቨርሲቲ የኢኮኖሚክስ መምህርና 
በ‹‹ፍሮንቲየርአይ (Frontieri)›› ጥናትና አማካሪ 

ድርጅት ከፍተኛ ተመራማሪ የሆኑት ዶክተር ሞላ 
አለማየሁ በበኩላቸው፣ ‹‹ኢትዮጵያ ታምርት›› 
የተሰኘው ንቅናቄ አንድ ሀገር ባላት እምቅ ሀብት ላይ 
ተመስርታ ማምረት እንደሚገባት የሚጠቁም መርሃ 
ግብር እንደሆነ ያስረዳሉ።  

‹‹በርካታ ሀገራት ዜጎቻቸው፣ ባለሀብቶቻቸውና 
የሌሎች ሀገራት ባለሀብቶችም በሀገራቸው 
እንዲያመርቱ ጥረት ያደርጋሉ። የኢትዮጵያም ጥረት 
ከዚህ የተለየ አይሆንም። ‹ኢትዮጵያ ታምርት› ሲባል 
ሀገራዊ የማምረት አቅሟን በማሳደግ ከውጭ የሚገቡ 
ምርቶችን በሀገር ውስጥ ምርቶች የመተካት ተግባሯን 
ከማጠናከር ጋር ትስስር አለው›› ይላሉ። 

እንደርሳቸው ገለፃ፣ ‹ለማምረት ምን ያስፈልጋል?› 
ለሚለው ጉዳይ ትኩረት መስጠት ያስፈልጋል። 
የግብዓት እጥረት የሀገሪቱ ኢንዱስትሪዎች ከግማሽ 
በታች በሚሆነው አቅማቸው እንዲያመርቱ 
ስላስገደዳቸው የማምረት አቅምን ለማሳደግ የግብዓት 
አቅርቦትን ማመቻቸት ይገባል። ንቅናቄው የሀገር 
ውስጥ ባለሀብቶችም ሆኑ የውጭ ኢንቨስተሮች 
በኢንቨስትመንት ሥራዎች ላይ በተሻለ አቅም 
እንዲሰማሩ ያስችላቸዋል። በተገቢው የፖሊሲ ማዕቀፍ 
እና በተቀናጀ ጥረት ከታገዘ ምርታማነትን ለማሳደግ 
እንዲሁም የውጭ ምንዛሬ እጥረትንም ለማቃለል 
አማራጭ መፍትሔ መሆን ይችላል። 

ኢትዮጵያ በሚቀጥሉት ዓመታት በኢንዱስትሪው 
ዘርፍ ለማሳካት የያዘችውን እቅድ ከግብ ለማድረስ 
ሚና እንደሚኖረው የታመነበት ይህ ንቅናቄ ዓላማውን 
እንዲያሳካ የተቀናጀ ተግባር እንደሚያስፈልግ ዶክተር 
ሞላ ይናገራሉ። እርሳቸው እንደሚሉት፤ ለመርሃ 
ግብሩ ስኬት የመንግሥት፣ የባለሀብቱና የሕዝቡ 
ድርሻ በግልፅ ሊታወቅ ይገባል። ንቅናቄው የተሻለ 
ውጤት እንዲያስመዘግብና ለዘላቂ መፍትሔ አጋዥ 
እንዲሆን በተገቢ ፖሊሲዎችና ስትራቴጂዎች መደገፍ 
ይኖርበታል። 

መንግሥት ንቅናቄውን እንዲሁም ዘርፉን 
ውጤታማ የሚያደርጉ ፖሊሲዎችንና ስትራቴጂዎችን 
በማዘጋጀት ምቹ የኢንዱስትሪ ከባቢን መፍጠር 
ይጠበቅበታል። የሰለጠነ የሰው ኃይል ለማፍራትና 
የሀገር ውስጥ ባለሀብቶችን ለመደገፍ ትኩረት መስጠት 
ይኖርበታል። መንግሥት ማበረታቻዎችን ሲያደርግም 
ማበረታቻዎቹ ለታለመላቸው ዓላማ መዋላቸውን 
ማረጋገጥ አለበት። ከዚህ በተጨማሪም መንግሥት 
የመርሃ ግብሩን አፈፃፀም እየተከታተለና እየገመገመ 
ማስተካከያዎችን በማድረግ የአመቻችነት ሚናውን 
ሊወጣ ይገባል። ባለሀብቶችም አዳዲስ አሰራሮችን 
በመተግበር አቅማቸውን ማሳደግና ከመንግሥት 
የሚደረጉላቸውን ማበረታቻዎች በጥንቃቄ መጠቀም 
እንደሚኖርባቸውም ዶክተር ሞላ ይናገራሉ።   

ኅብረተሰቡ ስለሚኖረው ሚና ደግሞ ‹‹ከሀገር 
ውስጥ ምርቶች ይልቅ ለውጭ ምርቶች የተሻለ 
ትኩረትና ፍላጎት የመስጠት አመለካከትን መቀየር 
ይገባል። የሀገር ውስጥ ምርቶችን በተጠቀምን ቁጥር 
የአምራቾቹን አቅም እያጎለበትን እንደሆነ መገንዘብ 
ያስፈልጋል›› ይላሉ።           

‹‹መንግሥት የጀመረው ‹ኢትዮጵያ ታምርት› 
ንቅናቄ ሀገራዊ የማምረት አቅምን በማሳደግ ከውጭ 
የሚገቡ ምርቶችን በሀገር ውስጥ ምርቶች የመተካት 
ተግባርን ከማጠናከር ርምጃ ጋር ትስስር አለው›› 
የሚሉት ዶክተር ሞላ፣ ‹‹ለማምረት ምን ያስፈልጋል?›› 
ለሚለው ጉዳይ ትኩረት ከተሰጠና ንቅናቄው 
በተገቢው የፖሊሲ ማዕቀፍ እና በተቀናጀ ጥረት ከታገዘ 
የአምራቾችን ችግሮች ለማቃለል አማራጭ መፍትሔ 
መሆን እንደሚችል ይጠቅሳሉ።    

ሀገራዊ የማምረት አቅምን በማጎልበት የኑሮ 
ውድነትን ለመቀነስ፣ ተጨማሪ የሥራ እድሎችን 
ለመፍጠር፣ የውጭ ምንዛሬ እጥረትን ለማቃለልና 
ተወዳዳሪ ሀገራዊ ምጣኔ ሀብት ለመገንባት ብሎም 
የሀገሪቱን የምጣኔ ሀብት መዋቅራዊ ሽግግር ለማሳካት 
ያስችላል ተብሎ የታመነበት የ‹‹ኢትዮጵያ ታምርት›› 
ንቅናቄ በእስካሁን ትግበራው ተስፋ ሰጪ ውጤቶችን 
ያሳየ በመሆኑ በቀጣይም በከፍተኛ ትኩረት ሊከናወን 
የሚገባው አማራጭ የመፍትሔ አቅጣጫ እንደሆነ 
የአምራች ዘርፉ ተዋንያን አሳስበዋል። 

በበጀት ዓመቱ በ‹‹ኢትዮጵያ 
ታምርት›› ንቅናቄ በተከናወኑ 
ሥራዎች ከሁለት ነጥብ ሁለት 

ቢሊዮን ዶላር በላይ ዋጋ 
ያላቸው የገቢ ምርቶች በሀገር 
ውስጥ ምርት ተተክተዋል።  

የሀገሪቱ ኢንዱስትሪዎች 
የማምረት አቅምም 55 በመቶ 
መድረስ ችሏል።  በንቅናቄው 
ትግበራ በሥራ እድል ፈጠራ፣ 

በምርት አቅርቦትና በተኪ 
ምርቶች ምርት ተስፋ ሰጪ 
ውጤቶች ተመዝግበዋል

ጎሜ
ፖለቲካ እና ልዩ ልዩ

 አዲስ ዘመን   ሐሙስ  መስከረም 3 ቀን 2016 ዓ.ም

እስማኤል አረቦ

እኛስ ከአዲሱ ዓመት ጋር ምን ያህል ተለውጠናል ?

መስከረም ጠብቷል። ለስለስ ያለችው ፀሐይ 
ምድሪቱን ቀስ እያለች ማሞቅ ጀምራለች።  
የማይጠገበውን የፀሐይ ሙቀት ለማግኘት 

እና በክረምቱ ወራት የተቆራመደ ቆዳውን ለማፍታታት 
ሁሉም በያለበት ገላውን ለፀሐይ አጋልጧል።  ልክ 
እንደተሽኮርማሚ ኮረዳ ሙሉ ፈገግታዋን የማትለግሰው  
የመስከረም ፀሐይ ሙቀቷን እየቆጠበች መስጠት 
ጀምራለች።   

የኢትዮጵያውያን አዲስ ዓመት ተፈጥሮ የሚለወጥበት 
ውብ ጊዜ ነው።  ከሜዳ እስከ ተራራ በመስከረም ሁሉም 
ውብ ነው።  ዓይን በሚያየው የሚማረክበት፣በሚያሸተው 
የሚደሰትበት ውብ ጊዜ ነው  የመስከረም ወር። 
በመስከረም ሜዳና ተራራውን በውበት የሞላው የአደይ 
አበባም ለምድሪቱ ተጨማሪ ጸጋ ነው።  በአረንጓዴ መስክ 
ላይ የተንዠረገገው ቢጫው የአደይ አበባ አዲስ ዘመን 
መባቱን ያሳብቃል። ይህን የተፈጥሮ ውበትና ፀጋ እያደነቀ 
ወደ ማምሻ ጉሮሰሪ እያቀና የነበረው ዘውዴ መታፈሪያ 
አዕምሮው አንድ ነገር ሲጠይቀው ተሰማው።  ተፈጥሮ 
ጊዜዋን ጠብቃ ስትለወጥ፣ስታብብ፣ስታምር የሰው ልጅ 
ከአምናው ምን ያህል ተቀይሮ ይሆን? የነበሩትን አሮጌ 
አካሄዶችና አስተሳቦች ምን ያህል በአዲስ ቀይሯቸው 
ይሆን? እያለ እያውጠነጠነ ሳያስበው ማምሻ ጉሮሰሪ 
ደረሰ።

 ጓደኞቹ ገብረየስ ገብረማርያምና ተሰማ መንግስቴ 
በነጭ የበዓል ልብስ ተንቆጥቁጠው እና አዲሱን ዓመት 
መስለው አገኛቸው። ‹‹እንኳን ከአሮጌው ዓመት አሸጋግሮ 
፣ለአዲሱ ዓመት አበቃችሁ››

‹‹እንኳን አብሮ አሸጋገረን›› ሲሉ ሁለቱም 
ከመቀመጫቸው ተነስተው ተቀበሉት። ‹‹ኧረ 
አይገባም፤ቁጭ በሉ።  ምን ነካችሁ እንዴት ለእኔ 
ትነሳላችሁ?››

‹‹ምን ነካህ ይሄ እኮ ወግና ልማዳችን ነው፤ደግሞስ 
አንተ ጓደኛችንን ያላከበርን ማንን ልናከብር ነው›› ሲል 
ተሰማ መንግስቴ መለሰ። ገብረየስ አክሎም‹‹አሁን እየጠፋ 
ያለው እኮ እርስ በእርስ መከባበር ነው። ይህ አኩሪ ባህላችን 
እየተበረዘ በመናናቅና በመዘላለፍ ተለውጧል።  መከባበር 
ጠፍቷል›› ብሎ በምሬት ተናገረ። 

ዘውዴ ቀበል አድርጎም ‹‹ልክ ብለሃል ገብረየስ ሁሉ 
ነገራችንን እያደር  እንደ ካሮት ቁልቁል እየወረደ ነው።  
አኩሪ እሴቶቻችንን አክብረን ለሌላው ዓለም ማስተዋወቅና 
ሀገራችንን መጥቀም ሲገባን ጭራሹኑ ወፍ ዘራሽ ባህሎችን 
እየቃረምን መጨረሻችን ግራ አጋቢ ሆኗል።  የራሰችንን 
ንቀን የሌሎችን ናፋቂ ሆነናል።  በራሳችን አፍረን በሌሎች 
መኩራት ባህል አድርገነዋል። ›› ብሎ ለአፍታ ንግግሩን 
ገታ። 

ተሰማ መንግስቴ ውይይቱን በአንክሮ ሲያዳምጥ 
ቆይቶ ሃሳቡን ሰነዘረ።  ‹‹እኔ የሚገርመኝ ሁላችንም ወቃሽ 
መሆናችን ነው። ሁሉም ወቃሽ ከሆነ ተወቃሹ  ማን 
ይሆን? ደግሞስ ለመውቀስስ ሞራል ያለው አለ ወይ? 
ለውጥ እኮ ሌላውን በመንቀፍ የሚመጣ ሳይሆን ሁሉም 
እራሱን በመመርመር የሚገኝ ስኬት ነው። አንዱ አንዱን 
በመውቀስ የሚገኝ ፋይዳ የለም። በተለይ ሁሉንም በጅምላ 
መውቀሱ ችግሩ እንዲሰወር ያደርጋል። ልክ በጨለማ 
ውስጥ ጥቁር ድመት እንደመፈለግ ያህል መፍትሄው 
የተሰወረ ይሆናል። ስለዚህም ሁላችንም ለሁሉም ነገር 
ኃላፊነት መውሰድ አለብን። 

ባህላችን፣ዕሴቶቻችን፣መከባበራችን፤መዋደዳችን እና 
አንድነታችን የተሸረሸረ ከሆነ ኃላፊነቱን የምንወስደው  
ሁላችንም ነን። ለማንም የምወረውረው አይደለም ብሎ 
ወደ ጓደኞቹ ተመለከተ። 

ዘውዴ መታፈርያ ተራውን ወሰደና ተሰማ የጀመረውን 
ሃሳብ ማጠናከር ጀመረ። ‹‹ እኔ እናንተ ጋር ከመምጣቴ 
በፊት በተፈጥሮ ውበት እየተገረምኩ ነበር። ጊዜው 
ዘመን የተለወጠበት የመስከረም ወር በመሆኑ ሜዳና 
ተራራው በአደይ አበባ ተንቆጥቁጧል።  የአእዋፋት 
ዝማሬ ይማርካል፤ኩልል ብሎ የሚወርደው የምንጭ ውሃ 
በክረምት ወቅት ከነበረው የደፈረሰ ውሃ በእጅጉ የተለየ 
ነው። በአጠቃላይ ተፈጥሮ ወቅቷን ጠብቃ ተቀይራለች።  
አሮጌው በአዲስ ተተክቷል። የደፈረሰው ጠርቷል። 

የሰው ልጅ ግን ከተፈጥሮ እንኳን ተምሮ እራሱን 
ለመለወጥ ጥረት ሲያደርግ አይታይም። ዘመን ሲለወጥ 
እሱ አምና በነበረው ማንቱና አስተሳሰቡ ይሻገራል። በአሮጌ 

አስተሳሰቡ አዲሱን ዓመት ይቀላቀላል። ከተፈጥሮ እንኳን 
ተምረን እራሳችንን ለመቀየር አንሞክርም። 

አዲስ ዓመት ሲመጣ በዓሉን በአዲስ መንፈስ እና 
ስሜት ለመቀበል የሚደረገው የቤት ጽዳትና ዕድሳቱ፣ 
ልብስ አጠባውና አሮጌውን በአዲስ ለመቀየር የሚከናወነው 
ግብይት፣ የሳር፣ የአደይ አበባ ጉዝጓዝ፣ የጠላው፣ የጠጁ፣ 
የዶሮው፣ የዳቦው ዝግጅት እና አጠቃላይ ሽርጉዱ 
የሚገርም ነው። ሆኖም የእራሳችንን አስተሳሰብ ለመቀየር 
ግን የምንወስደው ጊዜ ግን የለም። አጠቃላይ ነገራችን 
የሚበላው፣የሚጠጣውና የሚለበሰው ላይ ነው።  
ትኩረታችን በሙሉ ውጫዊ ነው። 

ለእራሳችን የምንሰጠው ጊዜ የለም።  ከአምናው 
ዘንድሮ ምን ያህል መቀየር አለብኝ? ጉድለቴ ምንድን 
ነው? ማሻሻል ያለብኝ የቱን ነው? ብለን አንጠይቅም።  
በአዲሱ ዓመት ለሀገር ለወገን የሚጠቅም ሥራ እንዴት 
ልስራ፤ሀገሬን ከገባችበት ችግር እንዴት ላላቃት ብለን የቤት 
ሥራ አንወስድም። ብዙዎቻችን ከቁሳዊ የዘለለ  ምኞት 
የለንም።

 አሁን ስቶቻችን ነን ከአምናው የተለየ ስብዕና 
ለመላበስ የምንሞከረው። ስንቶቻችን ነን አምና ቋጥረን 
የነበርነውን ቂም፤ ጥላቻ፤ልዩነት፤ግጭት፤ጦርነት 
አራግፈን በምትኩ ሰላምን፣አብሮነትን፣አንድነትን፣ ፍቅርን 
የምንላበሰው። ስንቶቻችን ነን ሀገራችን ውስጥ ያለውን 
ግጭት በቃ ለማለት ወኔ ያለን። ስንቶቻንን ነን በእራሳችን 
ምክንያት በምንፈጥረው ግጭት የሚያልቀው ሕዝብ 
የሚያሳስበን፤የሴቶች ፣የህጻናት ለቅሶ የሚገባን። 

አሮጌውን ዓመት አልፈን ወደ አዲሱ ስንገባ በተሰጠን 
አዲስ ተስፋ የሀገራችንን መከራ ለማራገፍ  ምን ያህል 
የዕቅዳችን አካል አደረግነው? በየማህበራዊ ሚዲያው 
ቁረጠው፣ፍለጠው ከሚለው አስተሳሰብ ወጥተን ሰላምን 
የምንሰብከው መቼ ነው? ጥላቻና መለያየት የተላበሰው 
አሮጌው ማንነታችን መቼ ነው አዲስ በሆነው የፍቅና 
የሰላም ማንነት የሚለወጠው? ስለዚህ ለእኔ አዲስ ዓመት 
ማለት ክፉ ልማዳችንን ጥለን በጎ ገጽታ ስንላበስ ነው። 
ያለበለዚያ ዘመን ተለወጠ ከሚል የቁጥር ጨዋታ የተለየ 
ቁም ነገር አለው ብዬ አላስብም››ብሎ በረጅሙ ተነፈሰ። 

አዲሱን ዓመት የሚያወድሱ ዘፈኖች ተከታትለው 
ይደመጣሉ። አብዛኞቹ ዘፈኖች አዲሱን ዓመት በተስፋ 
የሚመለከቱና የሚያነቃቁ ናቸው። የሶስቱ ጓደኛሞች የሞቀ 
ጨዋታም በአዲሱ ዓመት ደርቶ ቀጥሏል።

 ተራውን ገብረየስ ወሰደ። ‹‹ ዘውዴ እንዳለው 
አንድ ብለን የጀመርነው የ2016 ዓመተ ምሕረትም ከቀን 
ቀመርነት የተሻገረ መሆን አለበት።  ምክንያቱም ዓመቱ 
ለእኛ ለኢትዮጵያውያን የብዙ ተስፋዎች ዓመት ነው።  
የመልማት ዓመት ነው፤ የሰላም ዓመትም ይሆንልናል፤ 
የመመካከርና የመግባባት ዓመትም ነው፤ በቂምና በቀል 
ፈንታ ለፍቅር ተሸንፎ በይቅርታ የመሻገር ዓመትም 
ነው።  ኢትዮጵያ እና ኢትዮጵያውያን በማህበራዊው፣ 
ኢኮኖሚያዊው፣ ፖለቲካዊው፣ ዲፕሎማሲያዊው፣… 
መስኩ ብዙ ሰርተው ብዙ የሚያተርፉበትም ነው። 

እኔ ተስፋዎች ይታዩኛል። በተሸኘው 2105 ዓ.ም 
ያልፈታናቸው ችግሮችን የምንፈታበትና ሀገራችንን ወደ 
አዲስ ምራፍ የምናሸጋግርበት አዲስ ዓመት እንደሚሆን 
ይሰማኛል።  በእኔ በኩል ጦርነት፣ግጭት፣ስደት፣መፈናቀል 
የሚሉት ቃላት አንገሽግሸውኛል። በምትኩ 
ሰላም፤ፍቅር፤አንድነት የሚሉት ናፍቀውኛል።  መናፈቅ 
ብቻ ሳይሆን እነሱ እውን እንዲሆኑ የበኩሌን ለመወጣት 
ቆርጬ ተነስቻለሁ። ከማንም ምንም አልጠብቅም። አቅሜ 
የፈቀደውን ሁሉ አደርጋለሁ። 

ቢያንስ ቢያንስ ጥላቻን፣ልዩነትን፣ግጭትን ከሚዘሩ 
ግለሰቦች ዘንድ አልሰለፈም። ከፍ ሲልም እነዚህን 
ወገኖች በግልጽ ከድርጊታቸው እንዲታቀቡ ፊት ለፊት 
እጋፈጣለሁ።  እንደ እኔ እምነት እነዚህ የግጭት ነጋዴዎች 
ጉልበት ያገኙት በእኛ ዝምታ ነው።  ስለዚህም ስለሁላችን 
ሰላም ሲባል የጥቂቶችን እኩይ ተግባርና ድርጊትን መጋፈጥ 
ይገባል።  በጥባጮች ካሉ ጥሩ አይጠጣም እንዲሉ እነዚህ 
ሰዎች ከጫንቃዎቻችን ላይ ካልወረዱ ዘላለም እንደጎበጥን 
ነው። 

ስለዚህም እነዚህን ግጭት ቸርቻሪዎች በቃ ልንላቸው 
ይገባል።  እነሱ ቢዝነስ የሚሉት ለእኛ ሞት፣ስደት እና 
መፈናቀል ነው። እነሱ የሚለቋት ብጣሽ መልዕክት ለእኛ 
የሞት ድግስ ነው።  ስለዚህም  በእነዚህ ዕኩይ ሰዎች 
ምክንያት እንደ አምናው እና ካቻምናው የሚሞኝ ሕዝብና 

የሚሞቱ ንጹሃን ሊኖሩ አይገባም። ›› ብሎ ንግግሩን አሳረገ። 
ዘውዴ የቀረችውን የቢራ ጭላጭ በአንድ ትንፋሽ 

ከጨለጠ በኋላ ጉሮሮውን ስሎ ንግግሩን ቀጠለ። 
‹‹በአዲሱ ዓመት  ተምሮ እራስን ለመለወጥ፣በሥራ ተግቶ 
መሥራት፣በሥነምግባር መታነጽ፣በአጠቃላይ ሀገርን 
የሚያኮራ በጎ ተግባር መፈጸም የሚቻለው እያንዳንዱ 
ዜጋ እራሱን ዝግጁ ሲያደርግ ነው። ማቀድም ሆነ እቅድን 
መፈጸም የሚቻለው ከሁሉም በላይ  ሰላም ሲኖር በመሆኑ 
ለሰላም   ከፍ ያለ ዋጋ በመስጠት ለተግባራዊነቱ መንቀሳቀስ 
ያስፈልጋል። 

ሀገራችን ኢትዮጵያ ከሌሎች የዓለም ሀገራት 
በተለየ የራሷ የዘመን ስሌትና ቀመር ያላት ሀገር ናት። 
ብቸኛዋ የአስራ ሦስት ወር ፀጋ ባለቤት ሀገር መሆኗም 
ይታወቃል። ታዲያ አስራ ሦስተኛው የጳጉሜን ወር 
አብቅቶ የአዲሱ ዓመት መባቻ የሆነው የመስከረም ወር 
ሲባጅ፣ ብዙዎቻችን አዳዲስ የሕይወት ዕቅዶችን ማውጣት 
ወይንም የጀመርነውን አጠናክረን በመቀጠል ውጤታማ 
ለመሆን እናስባለን። ዘመን ዕለቱን ጠብቆ ሲቀየር የእኛም 
የአስተሳሰብ፣ አመለካከትና አጠቃላይ የሕይወት ዘይቤና 
እሳቤ እንዲቀየርም እንፈልጋለን። 

ምናልባትም ብዙዎቻችን ከየራሳችን ፍላጎት አንጻር 
እናቅዳለን። ሊሆንልን የምንፈልገውን ለማሳካት ቀን ከሌት 
እናልማለን። ልብ ያላልነው ነገር ቢኖር ዕቅዳችን፤ምኞትና 
ፍላጎታችን ሊሳካ የሚችለው ሰላም ሲኖር ብቻ መሆኑን 
ነው። ያለ ሰላም እንኳን አዲስ ዕቅድ አሮጌውንም ማሳካት 
አይቻልም። ያለ ሰላም ስንዝር ተራምዶ ውጤት ማምጣት  
አይታሰብም። ያለ ሰላም እንኳን ስለወደፊቱ ከቆምንበት 
ቅጽበት ምን ያህል መቆየት እንደምንችል በእርግጠኝነት 
መናገር አይቻልም። 

ስለዚህም እያንዳንዳችን ስለራሳችን ከማቀዳችን በፊት 
ስለሀገራችን ሰላም ማቀድ ይገባናል። አሮጌ ዓመት አልፎ 
አዲስ ዓመት ሲተካ ከግለሰብ ያለፈ ህልምና ዕቅድ ሊኖረን 
ይገባል።  የግለሰብ ህልምና ዕቅድ ሊሳካ የሚችለውም 
የሀገር ህልም ሲሳካ ነው።  ሀገር ሰላም ስትሆን ነው 
ያቀዱትን ማሳካት፤የወለዱትን መሳም፤የዘሩትን ማጨድ 
የሚቻለው።

 ስለዚህም በአዲሱ ዓመት ሁሉም ለሀገሩ የሰላም ዘብ 
ሊሆን ይገባል። ጦርነት፣ግጭት፣ሞት፣አካል መጉደል፣ 
መፈናቀል፣ ስደት በቃ ልንል ይገባል። ልክ እንደተሸኘው 
2015 ዓ.ም ጦርነት፣ግጭት፣አለመረጋጋት የመሳሰሉትን 
ጉድለቶቻችን ልናሰናብታቸው ይገባል።  በምትኩም 
ሰላም፣ፍቅር፣አንድትና አብሮነት ቦታውን መያዝ 
አለባቸው። 

ሀገራችን ኢትዮጵያ ከሌሎች የዓለም ሀገራት 
በተለየ የራሷ የዘመን ስሌትና ቀመር ያላት ሀገር ናት። 
ብቸኛዋ የአስራ ሦስት ወር ፀጋ ባለቤት ሀገር መሆኗም 
ይታወቃል። ታዲያ አስራ ሦስተኛው የጳጉሜን ወር 
አብቅቶ የአዲሱ ዓመት መባቻ የሆነው የመስከረም ወር 
ሲባጅ፣ ብዙዎቻችን አዳዲስ የሕይወት ዕቅዶችን ማውጣት 
ወይንም የጀመርነውን አጠናክረን በመቀጠል ውጤታማ 
ለመሆን እናስባለን። ዘመን ዕለቱን ጠብቆ ሲቀየር የእኛም 
የአስተሳሰብ፣ አመለካከትና አጠቃላይ የሕይወት ዘይቤና 
እሳቤ እንዲቀየርም ማቀድ አንዱ ክንውናችን ሊሆን 
ይገባል። 

አዲስ ዓመትን በአዲስ መንፈስና በአዲስ ተስፋ 
ተቀብሎ ወደፊት ለመራመድ ሲታሰብ ያለፈው አሮጌው 
ዓመት ማስታወሱ አይቀሬ ይሆናል። በመሆኑም ባሳለፍነው 
ዓመት የተስተዋሉ መልካም ተግባራትን በቀጣይነት 
አጠናክሮ ለማስቀጠል፤ ባጋጠሙን ችግሮችና ፈተናዎች 
እንዲሁም ከተፈፀሙ ጥፋቶች ደግሞ ትምህርት ወስደን 
ወደፊት መመልከትና መራመድ የግድ ይላል።

ያሳለፍነው 2015 በጎም ክፉም ጎኖች ነበሩት። በሰሜኑ 
የሀገራችን ክፍል የነበረው ጦርነት የተቋጨበት፤የህዳሴው 
ግድብ አራተኛ ሙሊት የተከናወነበት፤ስንዴ ወደ ውጪ 
ለመጀመሪያ ጊዜ የላክንበት፤ሁላችንም በነቂስ ወጥተን 
ችግኝ የተከልንበት ዓመት ነበር። ከዚሁ ጎን ለጎን ግጭቶች 
የተበራከቱበትና የኑሮ ውድነቱ ጣራ የነካበት ዓመት ነበር። 

ወንድሞቼ ብዙ ጨቀጨኳችሁ መሰለኝ።  ሆኖም 
እንደ ብዙዎቹ እኛም አዲስ ዓመትን በከንቱ እንዳናሳልፈው 
ስለፈራሁ ነው ብዙ ያወራሁት። ለማንኛውም አዲሱ ዓመት 
የሰላም፣የፍቅር፣የመተሳሰብ፣ የመተባበር እንዲሆንልንና 
እና የሀገራችንም ክብር ከፍ እንዲል እመኛለሁ›› በማለት 
ንግግሩን ቋጨ። 

ልብ ያላልነው ነገር ቢኖር 
ዕቅዳችን፤ምኞትና ፍላጎታችን 

ሊሳካ የሚችለው ሰላም 
ሲኖር ብቻ መሆኑን ነው። 
ያለ ሰላም እንኳን አዲስ 

ዕቅድ አሮጌውንም ማሳካት 
አይቻልም። ያለ ሰላም 
ስንዝር ተራምዶ ውጤት 

ማምጣት  አይታሰብም። ያለ 
ሰላም እንኳን ስለወደፊቱ 
ከቆምንበት ቅጽበት ምን 

ያህል መቆየት እንደምንችል 
በእርግጠኝነት መናገር 

አይቻልም 

የዘመን ጥበብ
ስፖርትና መዝናኛ 

ሙሉጌታ ብርሃኑ

ሆ ብለን መጣን 
ሆ… ብለን
 ………
አበባየሆሽ
 ..........
አበባየሆሽ
 ……….
ባልንጀሮቼ
 ………
ግቡ በተራ
 ……..
ይህችን ዜማ ለብቻ ሲሏት እንዲያው ውበታዊ 

ለዛዋ ይቀንሳልና አዝማቿን ብታግዙኝ ብዬ ተመኘሁ።  
የዘፈን ዳር ዳሩ እስክስታታ ነውና ዜማዋን ከመግቢያዬ 
ላይ ሳሰፍር የዛሬው የዘመን ጥበብ አምድ ጉዞ ወዴት 
እንደሆነ አስቀድማችሁ መገመት አያዳግታችሁም።  አዎን! 
አልተሳሳታችሁም። ጀንበር አዘቅዝቃና ማልዳ  አዲስ ፀሐይ 
ልትፈነጥቅ ስትሰናዳ ፣ አዲስ ጨረቃም ሰማይ ምድሩን 
ብሩህ ልታደርገው  የመስከረምን መጥባት ስትጠባበቅ፣ 
በወርቃማዎቹ የጳጉሜን ቀናት አልፈን አዲሱን ዓመት 
ስንቀበል  ሌላ ስለምን ልናወራ እንችላለን?።

አዲስ አመት ሲነሳ ከነ ማጣፈጫ ቅመሙ ነው። 
ማጣፈጫ ቅመሙ ደግሞ ምንድነው ብላችሁ እራሳችሁን 
በመጠየቅ ምላሹንም ከራሳችሁ ለማግኘት የማሰቢያ 
ጊዜ እንደማትሹ ተስፋ አደርጋለሁ።  ምክንያቱም አዲስ 
ዓመትን ባስታወስን ቁጥር የበዓሉ ግርማ ሞገስ የሆነውን 
ሙዚቃውንም አንዘነጋውምና። 

ይሸታል ዶሮ ዶሮ፣ 
ይሸታል ዶሮ ዶሮ፣
የእማምዬ ጓሮ፣
ይሸታል ጠጅ ጠጅ፣ 
ይሸታል ጠጅ ጠጅ፣
የአባብዬ ደጅ፣
እያልን ዘመን በማይሽረው የባህል ዜማ ተሰባስበን ልባችን 

ውልቅ እስኪል መጫወታችን ከዶሮና ጠጁ ጋር የአውዳመቱ 
ሽታ የእውነትም ቢያውደን ነው  “ይሸታል ዶሮ ዶሮ ” 
የምንለው።  ይሄን ጣፋጭ የዶሮ ወጥ ያለ በርበሬና ጨው፣ 
ያለ ቅመማ ቅመሙ ጣዕሙን ከወዴት ሊያመጣ...”ይሸታል 
ጠጅ ጠጅ” ስንልስ የጠጁ መዓዛው ማወዱ ከእሜትዬ ሙያ 
በስተጀርባ ማሩ በመኖሩ አይደል...! ታዲያ ልክ እንደዶሮውና 
ጠጁ ሁሉ የአዲስ ዓመት በዓላችንን አውዳመት አውዳመት 
እንዲሸት የሚያደርግልን እጹብ ማጣፋጫ ሙዚቃዎች 
ስለመሆናቸው ማናችንም የማንክደው የጋራ ሀቅ ነው። 

ሀቅ የተቀላቀለበትን ይሄን አስተያየት በግራም ሆነ ቀኝ 
ይዘን  ወደ ሙዚቃዎቻችን መንደር  እንዝለቅ። የዛሬዎቹ 
ሙዚቃዎችችን መነሻዎቻቸው እንቁጣጣሽ ናትና ስለእርሷ 
ጥቂት ሳንል አልፈን ቅር እንዳትሰኙ እንቁጣጣሽ መቼ 
ተፀነሰች? ከአዲስ ዓመትስ ጋር እንደምን ብላ ተቆራኘች? 
ለሚሉት ጥያቁዎች መልስ መስጠቱ ተገቢ ነው።   

የኢትዮጵያ ኃያልነትና የነገሥታቷ ጀብደኝነት በመላው 
ዓለም ገኖ በወጣበት ዘመን መሆኑን ታሪክ ይነግረናል። 
በዘመነ ሳባውያን የሳባውያኑ ንግሥት የነበረችው 
ኢትዮጵያዊቷ ንግሥተ ሳባ በጊዜው ከሌላኛው የዓለም ጫፍ 
ስለነበረ ስለ አንድ ጠቢብ ንጉሥ ታሪክና ዝና ትሰማና በጣም 
ትገረማለች። ይሄኔ ታዲያ ልቧ ይማረካል።  ዝናው በዓለም 
ሁሉ የናኘው ሰውም የንጉሡ የዳዊት ልጅ፤ጠቢቡ ሰለሞን 
ነበር። ንግሥተ ሳባም የሰማሁትን ሰምቼስ እውነታውን ባይኔ 
በብረቱ አይቼ ሳላረጋግጥ አልቀመጥም ስትል የኮበለለውን 
ልቧን ተከትላ፣ጃንደረባዎቿን አስከትላ፣ ስጦታው አሰልፋ 
ወደ ሀገረ እስራኤል አቀናች።  

የተባለውንና የተነገረውንም ደርሳ በአይኗ አየች፤ በልቧም 
አመነች። የተወሰኑ ጊዜያትን እዚያው አሳልፋ ሁሉንም መልክ 
መልኩን፣ ፈርጅ ፈርጁን አስይዛ ወንድ ልጅ ከነቃጭሉ የዘር 
ሐረግ መዛ በድል ወደ ሀገሯ ተመለሰች። ሀገሯ እንደገባች 
የክረምቱ ወራት አልፎ መስከረም በአደይ አበባ ተንቆጥቁጣ 
ነበር። የእርሷን የመመለስ ወሬ የሰማ የሀገሬው ሕዝብም 
ከሕጻን እስከ አዋቂ በተለይ ደግሞ ልጅ አገረዶች  ስጦታ 
ይዘው ከመጠበቂያ ማማው ተጠገጠጉ። 

ንግሥቷ በደረሰች ጊዜም እንደ ሀገሬው ወግና ሥርዓት 
እንኳን ደህና መጣሽ እያሉ “ከእሩቁ ሀገር ከብዙ ድካም 
የመጣሽ ነሽና ባዶ ቤት ስትገቢ እንዳይከፋሽ በማሰብ እንቁ 
ለጣጣሽ(ለሚያስፈልግሽ ሁሉ) የሚሆን እንቁ አምጥተንልሻል 
ሲሉ ለንግሥታቸው ያመጡትን ሥጦታ ከአደይ አበባ ጋር 
እያደረጉ አበረከቱላት። ይሄው ዛሬም ድረስ አዲስ ዓመት 

በመጣ ቁጥር በአደይ አበባ እየተንቆጠቆጥን እንቁጣጣሽ 
የማለታችን ሚስጥር የያኔው የእንቁ’ ለጣጣሽ ስጦታ ነው። 

ሙዚቃና አዲስ ዓመት እንደ ዳቦና ቢላ ናቸው። ዳቦ 
ያለ ቢላ እንደማይቀርብ ሁሉ አውዳመቱም ያለ ሙዚቃ 
አይታሰብም። አዲስ ዓመት ሲቃረብ ዘንድሮስ ማን ምን 
አዲስ ሙዚቃ ያሰማን ይሆን ብለን እንደዋዛ እራሳችንን 
ሳንጠይቅ አናልፍም።  ምክንያቱም በየዓመቱ ከጆሮዎቻችን 
ወደ ውስጣችን እየፈሰሱ ተጠራቅመው ኩሬና ሀይቅ 
የሰሩ ሙዚቃዊ ትዝታዎች ከነትውስታዎቻቸው ልባችንን 
ሞልተውታልና። ምስጋና ለድምጻውያኑ በተለይ ደግሞ 
ለቀደምቱ ይግባና በየዘመናቱ ዘመን አይሽሬ የአዲስ ዓመት 
የሙዚቃ ገጸ በረከት አኑረውልናል። 

የጠጅና ዶሮ ወጡ ሽታ ከአፍንጫችን ሽው እያለ 
የሆዳችንን አምሮት ሲቀሰቅሰው፤እነዚህ ሙዚቃዎችም 
ከጆሮዎቻችን እየዘለቁ ልባችንን እየፈነቀሉ በውስጣዊ ስሜት 
አጥለቅልቀውናል። አዲስ ዘመን በውበት አጊጦ እንደ ሰለሞን 
ቤተ መንግሥት በእንቁ ሲንቆጠቆጥ፣እንቁጣጣሽም በአደይ 
አበባ ታጅባ ስትመጣ፤

“እንቁጣጣሽ
እንኳን መጣሽ
በአበቦች መሐል
እንምነሽነሽ” 
እያለች ድምጻዊቷ በሙዚቃዋ ተቀብላታለች። ለስለስ 

አድርጋ ስትጀምር በዚህ ጥኡም ሙዚቃዋ ለጆሮዋችን ሳይሆን 
ለልባችን የቀረበች ያህል ይሰማናል። እንቁዋ ድምጻዊት 
ዘሪቱ ጌታሁን የእንቁጣጣሽን የመምጣቷን ብስራት በዚህ 
ሙዚቃ ስታበስረን ለበርካታ ዓመታት ሳንጠግብ እንደ 
አዲስ አድምጠናታል። በሔድንበት በገባንበት ሁሉ ይህን 
ሙዚቃ በሰማን ቁጥር ከድምጻዊቷ ጋር አብሮ ለማንጎራጎር 
ልባችንስ ሳይነሽጠው መች ቀረና... ተስፋዬ አበበ (ፋዘር) 
የሙዚቃውን ግጥምና ዜማ አምጠው ወልደው በዓመታት 
ብዛት እንዳይገረጅፍ አድርገው እንዲህ ባማረ መልኩ 
ሠርተውታል። የድምጻዊቷ ዘሪቱ መረዋ ድምጽ ሲታከልበት 
ደግሞ እንደ መስከረም አደይ አበባ ፈክቶ፣ እንደ ዶሮውና 
ጠጁ ሁሉ መዓዛው የሚያውድና ከሩቁ የሚጠራ ሆኗል። 
የዘሪቱን የሙዚቃ ጥሪ ያደመጡም፤ ከአንጋፋዋ ድምጻዊት 
አስቴር አወቀ ጋር እንዲህ ሲሉ አብረው እያዜሙ ይገባሉ። 

“እዮሃ አበባዬ
መስከረም ጠባዬ
መስከረም ሲጠባ 
ወደ ሀገሬ ልግባ”
የዚህን ጊዜ ወደ ሀገሩ መግባት የማይናፍቅ ማን አለ? 

የዛሬን አያደርገውና እስከ ቅርብ ጊዜ ድረስ  የመድረኳ ፈርጥ 
አስቴር አወቀ በዚህ ሙዚቃ ያላቀጣጠለችው መድረክ፣ 

ያላሞቀችው አዲስ ዓመት አልነበረም። እሷ በተገኘችበት 
መድረክ ቁዘማ ብሎ ነገር የለም። ከስርቅርቅ ድምጿ ጋር 
ማራኪ እንቅስቃሴዋ ታክሎበት በመድረኩ ላይ ከጫፍ ጫፍ 
ሽር ብትን እያለች የታዳሚውን ቀልብ እየሳበች የሁሉንም 
ስሜት በቁጥጥሯ ሥር ስታደርገው የነበረውን ደማቅ 
የመድረክ ውበት፤ ‹‹ነበር!›› ብለን እንደ ትዝታ ልናልፈው 
ነው። ለማንኛውም ግን የአዲስ ዓመት ሙዚቃ ኮከብና ባለ 
ልዩ ቀለሟ፤ድምጻዊት ሀመልማል አባተ እንኳን አደረሳችሁ 
ትለናለች። እኛም እንደ ወጉ እንኳን አብሮ አደረሰን እንበላትና 
በሙዚቃዋ መግቢያ ላይ የምታቀልጠውን እልልታዋን 
ሳንዘነጋው ስንኟን ቀንጨብ አድርገን እናስታውሳት። 

“የክረምቱ ወር አልፎ የበጋው መጥቷል፣
ሜዳው ሸንተረር ጋራው በአበቦች ደምቋል፣
ሸመንሟናዬ ውብ ሽቅርቅሩ፣
ድረስ ለአውድአመት በሀገር መንደሩ፣”
ጥሪዋ ከባድ ነው፤ ድምጿ ከጆሮ ሲደርስ ከልብ ላይ 

ያይላል። ተፈጥሮ ሳይቀር የሚያከብረው የአዲስ ዓመት ድባብ 
ከጋራ ሸንተረሩ እየተወነጨፈ፣ ከሣር ቅጠሉ ሁሉ እየበነነ 
በከባቢው ላይ ሲረብብና ውስጣችንን በሀሴት ሲሞላው 
ከአየሩ ላይ መቅዘፍ ያስመኘናል። በሙዚቃው ውስጥ ያለው 
መግነጢሳዊ ኃይል ምነው ንቧን ባደረገኝና ከአፈር ምድሩ 
ላይ ከተንቆጠቆጠው አደይ አበባ በቀሰምኩ ያስብላል። ለካስ 
ሙዚቃም የሚያውድ ሽታ አለው፤ ታዲያ ለአፍንጫና ምላስ 
ሳይሆን ለማይታየውና ለስድስተኛው የስሜት ሕዋስ...ኩልል 
ያለ መዓዛ፣ ቁልጭ ብሎ የሚታይ ውበትን የተጎናጸፈ አምሳለ 
ምስል በልብ ላይ ይቀርጻል። 

በኢትዮጵያ የአዲስ ዓመት ክብረ በዓል ታሪክ የሙዚቃ 
አብዮት የተቀሰቀሰበትና በርካታ አይረሴ ሙዚቃዊ አሻራ 
በማሳረፍ ደረጃ ክብረ ወሰኑን በመስበር እስከ ዛሬም 
አላስደፍር ያለው ዓመት የሚሊኒየሙ አውዳመት ነው ብለን 
በቀዳሚነት ብንይዘው ስህተት አሊያም አድሎ አይሆንብንም። 
በዚህ ጊዜ ከተለቀቁ የምንም ጊዜም ምርጥና ዘመን አይሽሬ 
ሙዚቃዎች መሃከል የቴዎድሮስ ካሳሁን(ቴዲ አፍሮ)- 
አበባየሆሽ አንደኛው ነው። በተለያዩ ችግሮች ለተደቆሰችው 
ለሀገራችን ኢትዮጵያ ከአውዳመት ማድመቂያነት አልፎ 
መልዕክቱ ዛሬም ትኩስ ነው። አበባ፣ከአበባም ቢጫ አበባ፣ 
ከቢጫም ደግሞ ተፈጥሮ በልምላሜ የምትችረን ይሄው 
አደይ አበባ የተስፋ ተምሳሌታችን ነው። ድምጻዊው በዚሁ 
የአደይ አበባ ማሳ ውስጥ ወደፊት እያስጓዘን ዛሬ ምንም ቢከፋ 
መጪው ዓመት የትንሳኤ ነው፤ ደግሞም ጥሩ ይሆናል እያለ 
ውስጣችንን በተስፋ ያስታጥቀዋል። 

“ምልኤላዊው ዘመን
የአምላክ በረከቱ
በኢትዮጵያ ትንሳኤ

ዘመነ ሁለቱ
ስትሰሙ መለከት
ወደ ምስራቅ ተመልከቱ…”
ሲል የተስፋውን አበባ እያመለከተ እንድንቀስም 

ይነግረናል፤ ያሳየናል። ታዲያ ከተመለከትን ወዲያ የምን 
ቁዘማ ነው በጨዋታው እየቦረቅን ተሰባስበን ወደ ተስፋው 
ማሳ መሮጥ ነው እንጂ… እሱም ከመሃሉ ሞቅ ባለው ዜማ  
“አበባየሆሽ” እያለ በማጀብ ድፍን አስራ አምስት ዓመታትን 
ስንሻገር ዛሬም ታዲያ ሙዚቃው አልበረደም ፤ስሜታችንም 
አልቀዘቀዘም። እነዚህንና የመሳሰሉ ውብ ዜማዎች አዲስ 
ዓመት በመጣ ቁጥር በየዓመቱ አድምጠናቸዋል።  ከዘመድ 
ወዳጅ ጓደኛ ጋር ሆነን ወገባችንን ፈትሸንባቸዋል።  ደስታና 
ፍቅር ተለዋውጠን ተመራርቀንባቸዋል።  ግን ዛሬም 
አይሰለቹንም፤ እንናፍቃቸዋለን። አዎን በእነዚህ ውስጥ 
ያሳለፍነው ልዩ ትዝታ እንዴት ይረሳል? 

በአስራ ሦስት ወራት ፀጋ የተቀነበበ ነውና የክቡር ዶክተር 
አርቲስት ጥላሁን ገሰሰ “የአውዳመቱ ትዝታ አይጠፋም ህያው 
ነው” ሲል ይነግረናል። በበዓሉም ሆነ በበዓሉ ማግሥት ይሄን 
መሳይ እጹብ ሙዚቃ እያደመጥን ትዝታውን ከተስፋ ጋር 
እናዋህድበታለን። በታላቁ ድምጻዊ ጥላውን ገሰሰ “የአስራ 
ሦስት ወር ፀጋ” በተሰኘው ልዩ የአዲስ ዓመት ዜማ ውስጥ 
ከተካተቱ የግጥም ስንኞች መሃከል እነዚህ ይጠቀሳሉ።  

“በፀሐይ ብርሃን ደምቃ ክረምትና በጋ፣
የትውልድ ማገር ያላት የአስራ ሦስት ወር ፀጋ፣
ወግና ልማዳችን የወረስነው ካበው፣ 
የአውደ ዓመቱ ትዝታ አይጠፋም ህያው ነው፣”
እውነት ነው፤ ትዝታው ከአይነ ህሊና ዜማዎቹም 

ከአንደበታችን አይጠፉም። ጊዜና ሁኔታ ስሜታችንንም 
ያወጁ በመሆናቸው እንደ እንጀራና ወጡ ብሉኝ ብሉኝ፤ 
እንደ ጠላና ጠጁም ጠጡኝ ጠጡኝ ያሰኛሉና ይሄን ማን 
ከቶ ይጠላል። እኚህን የመሳሰሉ ከትናንት እስከ ዛሬ የነገሱ 
የአውዳመት ሙዚቃዎችን ቃኝተን ዞር ስንል ታዲያ ዛሬስ 
ምነው እንደ እነዚሁ ሁሉ ዘመናትን በፍቅር የምናደምጣቸው 
ሙዚቃዎችን የሚያበረክትልን ሙዚቀኛ ጠፋ? ብለን 
ለመጠየቅ ቢቃጣን እንደ አጉል ነገር አይቆጠርብንም። 
በተለይ ከቅርብ ዓመታት ወዲህ ፈዞ የመፋዘዝ ድባብ ውስጥ 
ሳንሰጥም አንቀርም። 

ድሮ ድሮማ አዲስ ዓመት ደረሰ በተባለ ቁጥር 
ተሽቀዳድመው በሙዚቃዊ አንደበታቸው እንኳን ደህና 
መጣህ ሲሉ አዲስ ዓመትን የሚቀበሉት ሙዚቀኞቹ ነበሩ። 
አዲስ ዓመት ብቻ ሳይሆን አዲስ ሙዚቃም እንሰማ ነበር። 
ሌላው ቀርቶ አዲሱን ዓመት ተከትሎ የሚዥጎደጎዱት 
የአልበም ብዛቶች እንደ ዛሬው ብርቅ ድንቃችን አነበረም። 
ዛሬም ድረስ አውዳመትን የምንቀበለው ከአስርና አስራ 
አምስት ዓመታት በፊት በተሰሩ ሙዚቃዎች ነው። ይህ 
በመሆኑ ለእነዚሁ ቀደምት ሙዚቃዎችና ሙዚቀኞች ያለን 
አድናቆት በእጅጉ ላቅ ያለ ቢሆንም፤ በሌላ በኩል ደግሞ 
ከእነዚህ ተርታ የሚሰለፍ የአዲስ ዓመት ማብሰሪያ ሙዚቃ 
ከዛሬዎቹ ሙዚቀኞቻችን ዘንድ ስለምን አላገኘንም ስንል 
ቅስማችን ባይሰበርም ማዘናችን ግን አይቀርም። 

መስከረም ሲጠባ፣ አደይ ሲፈነዳ፣ የክረምቱ ጭጋግ 
አልፎ ብሩህ ሰማይ ሲገለጥ፣ አዕዋፋት በዝማሬ ቅኝት 
ሲያጀቡ፣እጽዋትም በለመለመው መስክ ከንፋሱ ጋር 
ሲያሸበሽቡ፣ ምድርም በውበት ተንቆጥቁጣ የገነት አምሳል 
በምትመስልበት በዚህ ጊዜ አዲሱ ዓመታችን በእነዚህ ሁሉ 
ሰማያዊ ስጦታዎች ታጅቦ በመወለዱ፤ለግርማ ሞገሱ ጽንፍ 
አይገኝለትም። እንደ ጋቢና ነጠላ የነጣውን ባለ ሀምራዊ ቀለም 
ሀገራዊ ፍቅር፣አንድነትና መተሳሰቡን ደግሞ ለእኛ ያድርገው 
እያልን በቀጣዩ ስንኝ እንሰናበት! መልካም አዲስ አመት!! 

በኛማ አውዳመት፣
በኛ እንቁጣጣሽ፣
ሀገሬ  አይክፋሽ፣
ፍቅር እንዳይርብሽ፣
ነይ! ውጪ ከሃጃሽ፣
አብረን እንምነሽነሽ። 
ጥጋብ ከአዝርቱ፣
በማር በወተቱ፣
ሰላም ሰበከቱ፣
ፍቅርም እንደ ጥንቱ፣
በረካው ከቤቱ፣
ይሙላ ከማጀቱ። 
በአውዳመታችን፣
ካውደ ምረታችን፣
ሰላም ይፍሰስብን!
ፍቅር ይዝነብብን!
እያልን አበቃን ፣
እንኳን አደረሰን!!

የአውዳመት እንኮይ

ልዩ ልዩ
ማህበራዊ

ዓለም አቀፍ

   
እየሩስ ተስፋዬ

  እቴቱ ከበደ የአንድ ልጅ እናት ናት።  የዘጠኝ ዓመት 
ልጇ ታማሚ እንደሆነ ትናገራለች።  በዚህም ምክንያት 
በምትንቀሳቀስበት ቦታ ሁሉ ልጇን አዝላ መንከራተት 
ግድ ይላታል።  በገጠማት ችግር እንደ እኩዮቸ በአቅሟ 
ሠርታ ኑሮዋን ለመምራት አልሆነላትም።  ቀለቧንም 
‹‹ቶራ የበጎ አድራጎት ድርጅት›› በየወሩ ይሰፍርላታል።  
ብቸኛዋ እናት፤ ድርጅቱ ባይኖር የበለጠ የከፋ ሕይወት 
ለመምራት ትገደድ እንደነበር ትገልጻለች።  

ወይዘሮ ብርሃኔ ቱራ፤ የሁለት ልጆች እናት ናት።  
የካንሰር ታማሚ ስትሆን፤ ባለቤቷም አካል ጉዳተኛ 
በመሆኑ ኑሮን ለማሸነፍ ቸግሯቸዋል።  በየወሩ 
አስቤዛ እና የንጽህና መጠበቂያ ቁሳቁስ እንዲሁም 
በዓል ሲመጣ ለአውድ ዓመት ማክበሪያ የሚሆን 
ድጋፍ ይደረግላቸዋል።  እቴቱ እና ወይዘሮ ብርሃኔ፤ 
ድርጅቱ ባይደግፋቸው ኖሮ ሕይወት የበለጠ ፈታኝ 
እንደሚሆንባቸው በመግለጽ፤ ለሚደረግላቸው ሁሉ 
ምስጋናቸውን ያቀርባሉ። 

ጥቂት ስለ ቶራ
‹‹ቶራ የበጎ አድራጎት ድርጅት›› በተለያዩ ምክንያት 

ለችግር የተጋለጡና ወላጅ ያጡ ሕጻናትን ተቀብሎ 
፤ ግብረገብ፣ በትምህርት እና በሥነ ምግባር የታነፀ 
እንዲሁም ከራሱ አልፎ ለሀገሩ የሚጠቅም ዜጋ 
ማፍራትን ዓላማው አድርጎ የተቋቋመ ግብረ ሰናይ 
ድርጅት ነው።  በተጨማሪም ለችግር የተጋለጡ ሴቶች 
(እናቶች) የሙያ ስልጠና እና የገንዝብ ድጋፍ በማድረግ 
ራሳቸውን በኢኮኖሚ እንዲችሉ ለማድረግ በማለም 
በወርሃ መጋቢት 2012 ዓ.ም በይፋ ሥራውን ጀመረ።    

አቶ ሳምሶን ገብረእግዚአብሔር  በድርጅቱ 
የፕሮጀክት ማናጀር ናቸው።  እርሳቸው እንደሚሉት፣  
በማዕከሉ ውስጥ ያሉት ልጆች እንደ አንድ እህት እና 
ወንድም እንዲያድጉ ነው የሚፈለገው።  ምንም  እንኳን 
ይህን ማድረግ ከፍተኛ ወጪ ቢጠይቅም ከማህበረሰቡ 

ሳይነጠሉ ፤ ማንኛውም ወላጅ ለልጆቹ እንደሚያደርገው 
ለእነርሱም ነገሮች ተሟልቶላቸው እንዲያድጉ ይደረጋል።  
‹‹ማሳደግ የፈጣሪ ድርሻ ነው።  የእኛ የሰዎች ድርሻ ደግሞ 
ድጋፍ የማድረግ እና የማብቃት ሥራ ነው። ›› ይላሉ።  

ሄቨን ጃዳ የፋይናንስ ማናጀር ሆና በድርጅቱ 
ትሠራለች።  ቶራ  ዘር ቀለም ሳይለይ ለሁሉም የተቋቋመ 
ድርጅት መሆኑን በመግለጽ፤ ድርጅቱ በይፋ ከመመስረቱ 
በፊት አብሮ አደጎች  በሆኑ በጎ ፍቃደኛ አባላት ለአስር 
ዓመታት ያህል የረድኤት ሥራችን ሰርተል።   በነዚህ 
ዓመታት ለዘጠኝ ቤተሰብ የተቸገሩትን ልጆች በገንዘብና 
በቁሳቁስ እየደገፈ የመጣ የበጎ ፍቃደኞች ስብስብ 
መሆኑን ታስወሳለች።  በወቅቱ እርዳታ ይደረግላቸው 
የነበሩ ልጆች  ወላጆቻቸውን ጨምሮ እራሳቸውን 
እንዲችሉ ከተደረገ በኋላ ፤ በትምህርት በተሻለ ሥነ 

ልቦና  እና በሥነ ምግባር ያደገ ዜጋ ለማፍራት ‹‹በቤት 
ውስጥ›› ለምን ልጆችን አናሳድግም በማለት ወደ ሥራ 
ተገብቶ ስብስቡ ወደ ድርጅትነት ማደግ ችሏል።  

ቶራ ዛሬ ላይ
ድርጅቱ በአሁን ወቅት 15 ሕጻናትን ከመንግሥት 

በመረከብ እያሳደገ ይገኛል።  ልጆቹን ለማስተማር 
የተለያዩ የድጋፍ አሰባሰብ መንገዶችን የሚከተል ሲሆን 
፤ 64 ቋሚ አባላት አሉት።  ከሁለት መቶ ብር ጀምሮ 
እስከ አምስት ሺህ ብር በየወሩ ከአባላቶቹ ይሰበስባል።  
እንዲሁም የሕክምና ባለሙያዎች ጨምሮ ሌሎች 
ባለሙያዎች በጎ ፈቃደኛ ሆነው የተለያዩ አገልግሎት 
በመስጠት ድርጅቱን በማገዝ ላይ ናቸው።  በተጨማሪም 
ማዕከሉን ጎብኝተው እና  አይተው በተለያየ መንገድ 
ድጋፍ የሚያደርጉ እንዳሉ የፕሮጀክት ማናጀሩ አቶ 

ሳምሶን ይናገራሉ። 
ቶራ ለ30 እናቶች በየወሩ በቋሚነት የሚደግፍ 

ሲሆን፤ ከአስቤዛ በተጨማሪም የሕክምና ወጪያቸውን 
እና የንጽህና መጠበቂያ ቁሶችን ድጋፍ ያደርግላቸዋል።  
እነዚህ 30 እናቶች 46 ድጋፍ የሚያስፈልጋቸው ልጆች 
ያሏቸው በመሆኑ፤ ለእነርሱም በየወሩ በቋሚነት ድጋፍ 
ይደረግላቸዋል።  ሌላው ለ15 እናቶች ከተረጂነት 
ተላቀው ራሳቸውን እንዲችሉ በየዓመቱ የሙያ ስልጠና 
በመስጠት እንዲሁም ለሥራ ማስጀመሪያ የሚሆን 
የገንዘብ ድጋፍ እና ግብዓቶችን በማሟላት ወደ ሥራ 
እንዲገቡ እያደረገ መሆኑን አቶ ሳምሶን ያስረዳሉ።     

‹‹በያዝነው ዓመት ከሁለት ልጆች በስተቀር ሁሉም 
ተማሪዎች ወደ ትምህርት ቤት ገቢ ናቸው።  ልጆችን 
እንደራሳችን ልጆች ማሳደግ አለብን።  ለልጆቻችን 
ማንኛውም ጥሩ ነገር እንደምንመኘው ሁሉ፤ እነዚህም 
ልጆች ተመርቀው ነገ ላይ የተሻለ ቦታ ተገኝተው ለሀገር 
የሚጠቅሙ እንዲሆኑ በማለም አቅማችንን አሟጠን 
የተሻለ ምግባር የተሻለ ትምህርት ፣ የተሻለ ሥነ ልቦና 
ይዘው እና በልጽገው እንዲያድጉ ስለምንፈልግ ነው 
የግል ትምህርት ቤት የምናስተምራቸው›› በማለት ሄቨን  
የድርጅቱን አላማና ራዕይ ታብራራለች። 

የነገው ቶራ 
ድርጅቱ ወላጅ ያጡ ጨቅላ ሕጻናትን ለመታደግ 

እንዲሁም በገንዘብ እጥረት ልጆቻቸውን ለመጣል 
የሚገደዱ እናቶች  ቁጥርን ለመቀነስ የተለያዩ ጥረቶችን 
እያደረገ ይገኛል።  ከነዚህ መካከል ቋሚ የገቢ ማስገኛ 
የዳቦ ቤት ፕሮጀክት አንዱ ሲሆን፤ ፕሮጀክቱን ወደ ሥራ 
ለማዋል 20 ሚሊዮን ብር ወጪ ይጠይቃል።  ብሩንም 
ቲኬት በመሸጥ እና  በተለያየ መንገድ ለመሰብሰብ እየሠራ 
ይገኛል።  በመሆኑም የሚጣሉ ሕጻናትን እንዲሁም 
በችግር ውስጥ ያሉ እናቶችን ከችግር ለማውጣት ሁሉም 
ድጋፍ እንዲያደርጉ እና  ‹‹አንድ እፍኝ ፤ ለአንድ ልጅ›› 
ብለው ያላቸውን ቢያመጡ  በደስታ እንደሚቀበሏቸው 
ሄቨን  ትናገራለች። 

በጋዜጣው ሪፖርተር

የሩሲያ ፕሬዝዳንት ቭላድሚር ፑቲን ከሰሜን 
ኮሪያው አቻቸው ኪም ጆንግ ኡን ጋር በተገናኙበት ወቅት 
ሞስኮ ሳተላይቶችን ለፒዮንግያግ እንደምትሰጥ ቃል ገቡ። 

ኪም ጆንግ ኡን ወደ ሩሲያ አቅንተው በምሥራቅ 
ሩሲያ በሚገኘው ቮስቶቺነይ ኮስሞደድሮም የጠፈር 
ምርምር ማዕከል ከቭላድሚር ፑቲን ጋር ከእአአ 2019 
ወዲህ ለመጀመሪያ ጊዜ በአካል ተገናኝተዋል። 

ፑቲን የሰሜን ኮሪያው መሪ የሀገራቸውን የጠፈር 
ምርመር ፕሮግራም የማሳደግ ፍላጎት እንዳላቸውና ሩሲያ 
ሳተላይቶችን ለሰሜን ኮሪያ ለማቅረብ ዝግጁ መሆኗን 
ተናግረዋል። 

ፑቲን በንግግራቸው ሞስኮ ለፒዮንግያንግ ምን 
ዓይነት ሳተላይቶችን እንደምትሰጥ ያሉት ነገር ባይኖርም 
ሳተላይቶቹ የደኅንነት ቅኝት የሚያደርጉ ሊሆኑ 
እንደሚችሉ ቢቢሲ ዘግቧል። 

ሰሜን ኮሪያ ከዚህ ቀደም ሁለት የስለላ ሥራ የሚሰሩ 
ሳተላይቶችን ለማምጠቅ ያደረገችው ጥረት ሳይሳካ 
ቀርቷል። 

በተቃራኒው ሩሲያ በዩክሬን እያደረገች ባለቸው 
ጦርነት ግብዓት የሚሆናትን የጦር መሣሪያ ከሰሜን ኮሪያ 
ልትቀበል እንደምትችል የዘርፉ ባለሙያዎች ይገልጻሉ። 

መቀመጫውን ደቡብ ኮሪያ ያደረገው የኖርዝ ኮሪያን 
ስተዲስ ዩኒቨርሲቲ መምህር የሆኑት ፕሮፌሰር ኪም ጎንግ-
ዩፕ ጥይቶች፣ ሞስኮ የከባድ መሳሪያ ተተኳሾች እንዲሁም 
የሶቪዬት ኅብረት ስሪት የሆኑ ሚሳኤሎችንና ሮኬቶችን 
ከፒዮንግያንግ ልትቀበል እንደምትችል ጠቁመዋል።

እ.አ.አ. በ1953 ካበቃው የሁለቱ ኮሪያዎች ጦርነት 
በኋላ በምንም አይነት ጦርነት ተሳትፋ የማታውቀው 
ሰሜን ኮሪያ በሚሊዮኖች የሚገመት የሮኬቶች እና 
ተተኳሾች ክምችት እንዳላት ይገመታል። 

ፕሮፌሰር ኪም ጎንግ-ዩፕ እንደሚሉት ሰሜን ኮሪያ 

ከዚህ የጦር መሣሪያ ክምችቷ ለሩሲያ የተወሰነውን አንስታ 
ብትሰጥ በወታደራዊ አቅሟ ላይ ልዩነት አይፈጥርም። 

ፕሮፌሰሩ አክለውም በቅርቡ ሰሜን ኮሪያ ባሳየቻቸው 
ወታደራዊ ትዕይንቶች ላይ የሀገሪቱ ጦር በአዲስ እና 
ዘመናዊ ጦር መሣሪያዎች መታጠቁን አሳይቷል ይላሉ።

ኪም ለፑቲን “ለሩሲያ ጉብኝታችን ከፍተኛ 
ትኩረት ስለሰጡት አመሰግናለሁ። ኢምፔሪያሊዝምን 
በመታገል አብረን እንቆማለን ብዬ አምናለሁ” ማለታቸው 
ተዘግቧል።

ሰሜን ኮሪያ “ለሮኬት ምህንድስና” ትኩረት መስጠቷን 
ፑቲን ቢናገሩም ሰሜን ኮሪያ ማዕቀብ የተጣለባቸው 
የኒውክሌር መሣሪያ ሙከራዎች ማድረጓ ሲተች ነበር። 

ሁለቱ ሀገራት የጦር መሣሪያ ስምምነት ሊያደርጉ 
ይችሉ እንደሆነ ከጋዜጠኛ ጥያቄ የቀረበላቸው የክሬምሊን 
ቃለ አቀባይ ሲመልሱ፣ ፒዮንግያንግ እና ሞስኮ ሚስጥራዊ 
በሆኑ ጉዳዮች ዙሪያ ትብብር እንደሚያደርጉና ይህም 
ለሕዝብ ይፋ እንደማይሆን ገልጸዋል።

ሁለቱ ከምዕራባውያን የተለያየ ማዕቀብ የተጣለባቸው 
ሀገራት የጦር መሣሪያን በሰብዓዊ ርዳታ ለመለዋወጥ 
ስምምነት ሊያደርጉ እንደሚችሉ ይጠበቃል። 

ዋይት ሐውስ ኪምና ፑቲን በጦር መሣሪያ ዙሪያ 
ስምምነት እንደሚደርሱ መረጃ አለኝ ብላለች።

ሩሲያ ከኮሪያ ሮኬቶችና ሌሎች መለስተኛ የጦር 
መሣሪያዎች ካገኘች በገንዘብ፣ በማዕድን ጥሬ ዕቃና 
በምግብ ሰሜን ኮሪያን ልትክሳት ትችላለች ይላሉ 
ዲፕሎማቶች።

ሩሲያ 122ሚሚ እና 152 ሚሚ ተተኳሽ ሚሳኤሎች 
ከመጋዘኗ እየተመናመኑ ስለሆነ ይህን ከሰሜን ኮሪያ 
ማግኘት ትፈልጋለች።

በሐምሌ ወር የሩሲያው መከላከያ ሚኒስትር ሾይጎ 
ከኪም ጋር ፒዯንግያንግ በተገናኙ ጊዜ የጦር መሣሪያ 
ክምችታቸውን አስጎብኘተው ነበር።

‹‹አንድ እፍኝ ፤ ለአንድ ልጅ››

ድርጅቱ በአሁን ወቅት 15 ሕጻናትን ከመንግሥት በመረከብ እያሳደገ ይገኛል፣

ቭላድሚር ፑቲን እና ኪም ጆንግ ኡን ሳተላይት በጦር መሳሪያ ሊቀያየሩ ነው ተባለ

ኪም ለአንድ የውጭ ሀገር ባለሥልጣን የጦር መሣሪያ 
ሲያስጎበኙ የሩሲያው መከላከያ ሚኒስትር የመጀመሪያው 
ናቸው።

ኪም በአውሮፕላን ሳይሆን ጥይት የማይበሳቸውን 
ተሽከርካሪዎች ጭነው በባቡር ወደሩሲያ ማምራታቸው 
የብዙዎች መነጋገሩና ሆኖ ነበር።

የሰሜን ኮሪያ መከላከያ ሚኒስቴር  እንዳረጋገጠው 
ኪም የተሳፈሩበት የጦር ባቡር የሩሲያን ድንበር አልፎ 
ገብቷል። ከሩሲያው ፑቲን ጋር ያደረጉት ውይይትም 
ከዚሁ የባቡር ጉዞ በኋላ የተከናወነ ነው። 

ከሰሜን ኮሪያ ብሔራዊ ቴሌቪዥን ጣቢያ የወጡ 
ምሥሎች ኪም ከፒዮንግያንግ በጦር ባቡር ሆነው 

እጃቸውን እያውለበለቡ ሸኚዎቻቸውን ሲሰናበቱ 
የሚያሳዩ ናቸው።

ኪም በተጓጓዙበት የጦር ባቡር ወደ 20 የሚሆኑ 
ጥይት የማይበሳቸው መኪናዎች ጭነው መጓዛቸውን 
ቢቢሲ ዘግቧል።

ይህም የሚጓዙበት ባቡር ክብደቱ በከፍተኛ ደረጃ 
እንዲጨምር ስላደረገው በዝግታ ነበር የተጓዘው። በባቡር 
የተጓዙት ኪም ከፍተኛ ባለሥልጣኖቻቸውን አስከትለው 
ጥብቅ ቁጥጥር የሚደረግባቸውን የሩሲያ የሳተላይት 
ጣቢያዎችን ጎብኝተዋል። 

በተያያዘ የቻይና የውጭ ጉዳይ ሚኒስትር በቀጣይ 
ሳምንት ሞስኮን እንደሚጎበኙም ተገልጿል። 

ስፖርት
ዓለማየሁ ግዛው

የኢትዮጵያ ቦክስ ብሔራዊ ቡድን በ2024 
ፓሪስ ለሚካሄደው የኦሊምፒክ ውድድር ለመሳተፍ 
የሚያስችለውን የማጣሪያ ውድድር በሴኔጋል ዳካር 
በማከናወን ላይ ይገኛል።  ቡድኑ በሆቴል ተሰባስቦ 
የረጅም ጊዜ ዝግጅት በማድረግ ወደ ሥፍራው ማቅናቱም 
ታውቋል። 

የአፍሪካ ዞን የኦሊምፒክ የቦክስ ማጣሪያ ውድድር 
ከጳጉሜን 04/2015 ዓ.ም እስከ ነገ መስከረም 04/2016 
ዓ.ም በሴኔጋል ዳካር እየተካሄደ ሲሆን፤ ለአፍሪካ 
የተሰጣት የተሳትፎ ኮታ 18 ነው።  ኢትዮጵያም አፍሪካን 
ከሚወክሉ ሀገራት መካከል አንዷ ለመሆን የማጣሪያ 
ውድድሩ ላይ እየተካፈለች ትገኛለች።  በዚህ የማጣሪያ 
ውድድር በወንዶች በ7 የተለያዩ ኪሎ ግራሞች ለፓሪሱ 
ውድድር ሀገራቸውን እና አፍሪካን ወክለው ለመሳተፍ 
የሚመረጡ ሲሆን ከእያንዳንዳቸውም አንድ አንድ 
አሸናፊዎች ለኦሊምፒኩ ብቁ ይሆናሉ።   በሴቶችም 
በ6 የተለያዩ ክብደቶች 11 ሴት ቦክሰኞች ይፋለማሉ።  
በወንዶች 51 ኪሎ ግራም፣ 57 ኪሎ ግራም፣ 63ነጥብ5 
ኪሎ ግራም፣ 71ኪሎ ግራም፣ 80ኪሎ ግራም፣ 92 ኪሎ 
ግራም እና ከ92 ኪሎ ግራም በላይ ክብደት ያላቸውን 
ቦክሰኞች በማፋለም ለፓሪሱ ውድድር አፍሪካን 
የሚወክሉ ቦክሰኞች እንደሚለዩበት ይጠበቃል።  በሴቶች 
ደግሞ በስድስቱ የተለያዩ ኪሎ ግራሞች 51ኪሎ ግራም፣ 
54ኪሎ ግራም፣ 57ኪሎ ግራም፣ 60 ኪሎ ግራም  66 
ኪሎ ግራም እና በ75 ኪሎ ግራም ውድድራቸውን 
በማድረግ የኦሊምፒክ ተሳታፊ የሚሆኑት የሚለዩ 
ይሆናል።  

በማጣሪያ ውድድሩ ኢትዮጵያን የሚወክሉ ቦክሰኞች 
በተለያዩ ኪሎ ግራም   ከአራት ክለቦች ስድስት ቦክሰኞች 
ተመርጠው ዝግጅታቸውን ሲያደርጉ ቆይተው ወደ 

ውድድሩ ሥፍራ ማቅናታቸውን ፌዴሬሽኑ አስታውቋል።  
ቡድኑ በፌዴሬሽኑ የውድድርና ስልጠና ዘርፍ ከፍተኛ 
ባለሙያ አቶ ዮሐንስ ብርሃኔ መሪነት ወደ ዳካር እንዳቀና 
ታውቋል።  በሁለት አሰልጣኞች እየተመራ የማጣሪያ 
ውድድሩን እያደረገ የሚገኘው የኢትዮጵያ ቡድን 
የኦሊምፒክ ተሳትፎውን ሊያረጋግጥ የሚችል ዝግጅት 
ማደረጉም ታውቋል።  

ኢትዮጵያ በቦክስ ስፖርት ያላትን የኦሊምፒክ ተሳትፎ 
ለማስቀጠል የማጣሪያውን ውድድር በከፍተኛ ብቃት 
ማጠናቀቅ ይኖርባታል።  በመሆኑም በሁለቱም ጾታዎች 
በስድስት ቦክሰኞች ተወክላ ማጣሪያዋን እያደረገች 
ነው።  በወንዶች አራት ቦክሰኞች እና በሴቶች 2 ቦክሰኞች 

ተወክሎ ለፓሪሱ ኦሊምፒክ ማጣሪያቸውን እያከናወኑም 
ይገኛሉ።  በ51 ኪሎ ግራም ፍትሐዊ ጥዑማይ፣ በ57 ኪሎ 
ግራም ፍቅረማርያም ያደሳ፣ በ63 ኪሎ ግራም አብርሃም 
ዓለም እና በ71 ኪሎ ግራም አቤኔዘር ዳንኤል ኢትዮጵያን 
በመወከል ማጣሪያቸውን እያደረጉ ነው።  በሴቶች 51 
ኪሎ ግራም ቤተልሄም ገዛኸኝ እና በ54 ኪሎ ግራም ሀገሬ 
እማኙ ኢትዮጵያን በመወከል የማጣሪያ ውድድራቸውን 
እያካሄዱ የሚገኙ  የቡጢ ተወዳዳሪዎች ናቸው።  

የኢትዮጵያ ቦክስ ፌዴሬሽን ጽህፈት ቤት ኃላፊ 
አቶ ስንታየሁ ተስፋዬ፣ የቡድኑን ምርጫና ዝግጅት 
አስመልክቶ ለአዲስ ዘመን እንደተናገሩት ለብሄራዊ 
ቡድኑ የተመረጡት ቦክስኞች በዓመቱ እና በአራተኛው 

ዙር የቦክስ ክለቦች የማጠቃለያ ውድድር 
በነበራቸው ብቃትና ውጤት መመረጣቸውን 
አስረድተዋል።  ከሌላ ጊዜ የተለየ እና 
ለአንድ ወር ከ15 ቀን የቆየ ቅድመ ዝግጅት 
ማድረጋቸውንም ገልፀዋል።  ቡድኑ በአንድ 
ላይ ተሰባስቦ ለ23 ቀናት በሆቴል የቡድን 
ስልጠናን እንዳከናወነ የጠቆሙት አቶ 
ስንታየሁ፣ ይህም ስፖርተኞቹ የተሻለ ጊዜና 
እረፍትን በመውሰድ ልምምዳቸውን በበቂ 
ሁኔታ በማድረግ ጥሩ ውጤት ለማስመዝገብ 
እንደሚረዳቸው አስረድተዋል። 

የተመረጡት ቦክሰኞች የውድድር 
ልምድን ያካበቱና በርካታ ውድድሮች ላይ  
መሳተፍ የቻሉ ናቸው።  ብሔራዊ ቡድኑን 
በኡዝቤኪስታን በተካሄደው የዓለም ቦክስ 
ቻምፒዮና ወክለው በተሳተፉ ቦክሰኞች 
በመካተታቸው ለቡድኑ ውጤታማነት 
አስተዋጽኦ እንዳለውም ተጠቁማል።  

በተደረገው ዝግጅትም ቡድኑ ጥሩ የሥነ ልቦና እና የራስ 
መተማመን ደረጃ ላይ ይገኛል። 

ለቡድኑ ከሆቴል መያዝ እስከ የጉዞ ሁኔታን ማመቻቸት 
የኢትዮጵያ ኦሊምፒክ ኮሚቴ የሚጠበቅበትን ድጋፍና 
ትብብር እንዳደረገም ተጠቅሷል።  ከዚህም በተጨማሪ 
የፌዴሬሽኑ ፕሬዚዳንት ቡድኑን ከማበረታታትና 
የሚያስፈልጉ ድጋፎችን በማድረግ የድርሻቸውን 
እንደተወጡም ተገልጿል።  ብሔራዊ ቡድኑ ውጤታማ 
እንዲሆንና የተሻለ ደረጃ እንዲደርስ ተገቢው ትኩረት 
ተሰጥቶ ሊሰራ እንደሚገባ የተጠቆመ ሲሆን፣ ለዚህም 
የኢፌዴሪ ባህልና ስፖርት ሚኒስቴር የሚደረገውን ድጋፍ 
በበቂ ሁኔታ ትኩረት በመሰጠት ከሌሎች ስፖርቶች እኩል 
መደገፍ ይኖርበታል ተብሏል። 

የኢትዮጵያ ቦክስ ቡድን በሴኔጋል የኦሊምፒክ ማጣሪያ ውድድር እየተሳተፈ ነው

በሴኔጋል እየተካሄደ በሚገኘው የኦሊምፒክ ማጣሪያ እየተሳተፈ የሚገኘው የኢትዮጵያ ቦክስ ስፖርት ብሔራዊ ቡድን፤

